परिच्छेद Ps
१.१ विषय परिचय
केशवराज पिंडालीको जन्म वि.सं. १९७१ माघ १६ गते माघ शुक्ल त्रयोदशीका दिन काठमाडौंमा भएको थियो भने मृत्यु वि.सं. २०५५ जेष्‍ठ २६ मा काठमाडौंमा नै भएको थियो। पिता कृष्णप्रसाद लामिछाने तथा माता युगमञ्जरीदेवीका ज्येष्‍ठ सुपुत्रका रूपमा जन्मेका केशवराज लामिछाने नै साहित्यका क्षेत्रमा केशवराज पिंडालीका नामले सुपरिचित भएका छन्। आफ्नो पुर्ख्यौली थलो गजुरी पिण्डालाई अविष्मरणीय राख्‍नकालागि साहित्य जगतमा यिनले आफूलाई पिंडाली उपनामबाट चिनाएको बुझिन्छ। पिंडालीले आफ्ना मामा दुर्गानाथ चालिसेबाट साहित्य लेखनको प्रेरणा प्राप्‍त गरेका थिए। वि.सं. १९९६ को श्रावण महिनाको शारदा पत्रिकामा ‘बालापन’ शीर्षकको कविता प्रकाशन गरी नेपाली साहित्यमा सार्वजनिक भएका पिंडाली गद्यतर्फ भने यसै वर्ष शारदा पत्रिकामा नै ‘गुन्टे र चरी’ शीर्षकको कथा प्रकाशन गरी सार्वजनिक भएका थिए। नेपाली साहित्यका विभिन्न विधामा कलम चलाएका साहित्यकार पिंडालीका निबन्ध सङ्ग्रहका साथै उपन्यास, कविता, कथा प्रकाशनमा आए पनि उनको उर्वर विधा भने निबन्ध नै रहेको छ। उनका फुटकर रूपमा निबन्धहरू शारदा, प्रागति, मधुपर्क, गोरखापत्र जस्ता विभिन्न पत्रपत्रिकाहरूमा प्रकाशित भएका छन्। उनका सङ्ग्रहका रूपमा प्रकाशित निबन्धसङ्ग्रह भने निम्न अनुसार रहेका छन् :
° खै खै (२०१७)
° फेरि उल्टै मिल्यो (२०३२)
° व्यङ्ग्यै व्यङ्ग्य (२०४५)
° प्रसन्न हुनुहोस् (२०५३) ।
१.२ शोधसमस्या
नेपाली निबन्ध विधाको विकासमा महत्त्वपूर्ण योगदान गरेका केशवराज पिंडाली नेपाली निबन्ध जागतका आधुनिक कालका स्थापित निबन्धकार हुन्। पिंडालीको साहित्ययात्रा ६ दशक जति चलेको पाइन्छ। उपन्यास तथा कथात्माक निबन्ध विधामा पानि कृयाशील भएका पिंडालीको मुख्य साहित्यिक विधा भने निबन्धलाई नै मान्न सकिन्छ। पिंडालीको निबन्धकारितालाई विधागत रूपमा मूल्याङ्कन गर्नु यस शोधकार्यको प्रयोजन हो। यस शोधकार्यसंग सम्बद्ध रहेका समस्याहरू यसप्रकार रहेका छन् :
(क) निबन्धकार केशवराज पिंडालीको निबन्धयात्रा कस्तो रहेको छ ?
(ख) केशवराज पिंडालीका निबन्धहरू के कस्ता छन् ?
१.३ शोधकार्यको उद्देश्य
यस शोधकार्यको समस्यामा उल्लेख भएका प्रश्‍नहरूको समाधान गर्नु यस शोधपत्रको मुख्य उद्देश्य भएकोले निम्न अनुसारका उद्देश्यहरू रहेका छन् :
(1) केशवराज पिंडालीको निबन्धयात्रा केलाउनु ,
(ख) केशवराज पिंडालीका निबन्धहरूको अध्ययन गर्नु ।
१.४ पूर्वकार्य समीक्षा
निबन्धकार केशवराज पिंडालीका बारेमा जीवनी, व्यक्तित्व र कृतित्त्वको सामान्य अध्ययन भए तापनि विधागत रूपमा अहिलेसम्म उनका निबन्धात्मक कृतिहरूको समष्‍टिगत अध्ययन भएको छैन। पिंडालीको साहित्यिक यात्रा तथा व्यक्तित्वका बारेमा केही समालोचनात्मक लेख तथा पुस्तकका साथै विभिन्न पत्र पत्रिकाहरूमा छापिएका बाहेक कुनै ठोस तथा विस्तृत अध्ययन हुन सकेको छैन। पिंडालीको साहित्यिक व्यक्तित्वका साथै निबन्धहरूका बारेमा भएका टिका टिप्पणीहरूको विवरण तल प्रस्तुत गरिएको छ:
रामलाल अधिकारी (सन् १९७५) ले नेपाली निबन्धयात्रामा केशवराज पिंडालीको हास्यव्यङ्ग्यकारिताका बारेमा चर्चा गरेका छन्। अधिकारीले पिंडालीको हास्यव्यङ्ग्यमा मार्मिक पक्ष पनि मिसिएर आएको हुन्छ तसर्थ उनी मार्मिक हास्यव्यङ्ग्यकार हुन् भन्ने सङ्केत गरेका छन्। “केशराज पिंडालीका निबन्धहरू जति नै हास्योत्पादक भएपनि तिनमा मार्मिकता पनि केन्द्रित भएकै हुन्छ र तिनको अन्त पनि दु:खान्तमय नै हुन्छ। तिनै दु:खान्त र अभाव वर्णनले पाठकको मन घरि द्रवीभूत हुन्छ भने घरि चाहिं बेस्सरी हसाउँछ पनि।” भन्दै पिंडालीका निबन्धहरूमा हास्यका साथमा मर्म पनि मिसिएर आएको हुन्छ जसले पाठकका मनमा कहिले हाँसो त कहिले करूण भाव स्थापित गराउँछ भन्ने देखाएका छन्।
ईश्‍वर बराल (२०३३) ले सयपत्रीको भूमिकामा केशवराज पिंडालीलाई प्रखर हास्यव्यङ्ग्यात्मक निबन्धकारका रूपमा चिनाएका छन्। उनले नेपाली साहित्यको क्षेत्रमा पिंडाली हास्यरसलाई प्रयोग गर्न सिपालु निबन्धकार हुन् भन्दै पिंडालीको हास्यव्यङ्ग्यकारिताका बारेमा चर्चा गरेका छन्। ‘आधुनिक हास्य रसका निबन्धकारमा केशवराज पिंडालीको सर्वप्रथम स्थान छ। हास्य रसमा चाहिंने गुण उहाँका लेखमा पाइन्छ।” यसरी बरालले पिंडालीको हास्यव्यङ्ग्य प्रयोग क्षमताको चर्चा गर्दै नेपाली हास्यव्यङ्ग्य फाँटका विशिष्‍ट प्रतिभाका रूपमा उनलाई परिचित गराएका छन्। 
भुवनहरि कोइराला (२०३८) ले केशवराज पिंडालीको जीवनी व्यक्तित्व र कृतित्त्व(शोधपत्र)मा पिंडालीको समग्र व्यक्तित्व तथा कृतिहरूका बारेमा विभिन्न कोणबाट अध्ययन गरी विश्‍लेषण गरेका छन्। कोइरालाले पिंडालीका साहित्यिक प्रस्तुति शैलीको बारेमा पनि व्याख्या गरेका छन्। उनले यस शोधपत्रमा “सरल भाषाद्वारा रोचक किसिमले प्रस्तुतीकरण गर्ने शैली पिंडालीको राम्रो छ जसले गर्दा जुनसुकै विषयलाई पनि प्रस्तुतीकरणमा नवीनताका आडमा डोहोर्‍याउने साहस गरेका छन्’’ भन्दै पिंडालीको निबन्धात्मक प्रस्तुतिमा रोचकता, नवीनता, सरसता रहेको तर्फ सङ्केत गरेका छन्। जसले गर्दा सबैका लागि पाठ्य तथा बोध्य रहेको कुरा उल्लेख गरेका छन्। यसरी कोइरालाले पिंडालीलाई नेपाली निबन्धजगतका सबै किसिमका पाठकका लागि उपयुक्त किसिमका निबन्धकारका रूपमा परिचित गराएका छन्। हाम्रै वरिपरि रहेका विषयवस्तुलाई प्रस्तुत गर्न सक्नु पिंडालीको निबन्धगत वैशिष्ट्य रहेको छ भन्ने जानकारी पनि दिएका छन्।
		राजेन्द्र सुवेदी (२०४९) ले स्रष्‍टा-सृष्‍टि:द्रष्‍टा-दृष्‍टिमा केशवराज पिंडालीलाई उनका प्रकाशित निबन्धका आधारमा नेपाली साहित्य जगतका एक विशिष्‍ट प्रतिभाको रूपमा परिचित गराएका छन्। उनले पिंडालीलाई आफ्ना निबन्धमार्फत समाजका विकृति विसङ्गतिहरूलाई कसरी हटाउन सकिन्छ भन्ने बारेमा निरन्तर रूपमा चिन्तनशील निबन्धकारका रूपमा पनि परिचित गराएका छन्। यसका साथै सुवेदीले पिंडालीलाई सचेत, युगबोधक तत्कालीन समाज तथा प्रशासनिक समस्याहरूलाई केलाउने र त्यसको सुधारको अपेक्षा सहित आफ्ना विचारलाई निबन्धमार्फत प्रस्तुत गर्ने निबन्धकारका रूपमा चिनाएका छन्। सुवेदीले “सामाजिक प्रशासनिक व्यवस्थपनका विकृतिमा उक्कुच्च पल्टेका घाउ पहिले दरो नारीले निचोर्नु पर्छ र पछि मलम पट्टि गर्नु पर्दछ भन्ने आशयका साथ समाजका विसङ्गतिहरूलाई खोतलेर फ्याक्नु पर्दछ भन्ने कुरालाई सफलताका साथ प्रस्तुत गर्ने निबन्धकार” भन्दै साहित्य मार्फत नेपालको सामाजिक, प्रशासनिक, सांस्कृतिक लगायतका समग्र क्षेत्रमा देखा पर्ने विसङ्गतिको समाधान कसरी गर्न सकिन्छ भन्ने दृष्‍टिकोण आफ्ना निबन्ध मार्फत प्रस्तुत गर्न सक्ने निबन्धकारका रूपमा पिंडालीलाई परिचित गराएका छन्।
प्रभा भट्टराई (२०५०) ले उन्नयनको ‘व्यङ्ग्यै-व्यङ्ग्यको खात उखान टुक्काको साथ’मा केशवराज पिंडालीलाई आफ्ना रचनामा प्रयुक्त विषयवस्तु तथा प्रसङ्गहरू आफ्नै जीवनयापनका क्रममा तथा विभिन्न देश विदेशको भ्रमणका क्रममा देखे-भोगेका कुराहरूलाई आफ्नै शैली दिएर निबन्ध मर्फत  प्रस्तुत गर्न सक्ने विशिष्‍ट  क्षमता भएका निबन्धकारका रूपमा चित्रण गरेकी छिन्। भट्टराईले “जीवनका उकाली ओरालीहरूका साथै स्वदेश र विदेशका अनगिन्ती भ्रमणबाट ‘देश खाएर शेष बनेका’ पिंडाली जुनसुकै विषय वा प्रसङ्गलाई आफ्नो कलमभित्र बन्द गरेर आफूले अत्याचार बेस्थिती र अन्धविश्‍वासलाई तीक्ष्ण व्यङ्ग्यको प्रहार द्वारा जरैदेखि उखेल्ने गर्दछन्” भन्दै उनका निबन्धमा प्रयोग हुने उखान र व्यङ्ग्यको तारतम्यको चित्रण गरेकी छिन्। भट्टराईले पिंडालीलाई निबन्धमार्फत समाजमा भएका याथार्थलाई फरक फरक शैलीमा प्रस्तुत गर्दै त्यसमा देखिएका बेस्थितीहरूलाई तिखो प्रहार गर्ने र सुधार गर्नको लागि आग्रह सहित रचना गर्ने कुशल हास्यव्यङ्ग्यात्मक निबन्धकारका रूपमा चिनाएकी छिन्।
एकराज भट्टराई (२०५०) ले उन्नयनको ‘आधुनिक नेपाली निबन्ध परम्परामा केशवराज पिंडाली’मा केशवराज पिंडालीको निबन्ध लेखन शैलीलाई विभिन्न पक्षबाट केलाउने चेष्‍टा गरेको पाइन्छ। उनले आफ्ना निबन्धमा नेपाली समाजका स-साना विषयका साथै हाम्रै नेपाली समाजमा दैनिक रूपमा देखा पर्ने घरायसी समस्याहरू र राष्‍ट्रिय तथा अन्तराष्‍ट्रिय समस्याहरूलाई प्रतीकात्मक ढङ्गले देखाएका छन्। पिंडालीका निबन्धहरूमा स-साना प्रसङ्गहरूमा पनि जीवनको समग्रता पाइन्छ भन्दै पिंडालीलाई जीवनका समीक्षकका रूपमा पानि चिनाएका छन्। भट्टराईले उक्त लेख मार्फत पिंडालीका बारेमा निम्नानुसार टिप्पणी गरेका छन्: “घरायसी जीवनको विकृत अवस्थादेखि लिएर राष्‍ट्र र अन्तराष्‍ट्रको बढ्दो समस्यालाई प्रतीकात्मक ढङ्गले व्यक्ताएका छन् पिंडालीले। हाम्रो जीवनका साँघुरा गल्ली र साँघुरा विचारहरू उनका निबन्धहरूमा नाङ्गिएर आउँछन्, जहाँ जीवनको समग्रता भेटिन्छ। अनि जहाँ आत्मरहस्योद्‍घाटन छ। पिंडाली जीवनका समीक्षक छन्। जीवनलाई अर्थहीन ठान्ने आधुनिक निबन्धकार भन्दा उनी अलग अस्तित्त्व कायम राख्दछन्। हार्दिकता र कोमालता उनमा बढी छ। यसै हार्दिकता र कोमालता भित्र समवेदी बनेर प्रत्येक मुटुमा भिजेका छन् पिंडाली”। यसरी भट्टराईले पिंडालीलाई सबै पाठकका प्रिय निबन्धकारका रूपमा चिनाएका छन्।
अच्युतरमण अधिकारी (२०५०) ले उन्नयनको ‘श्री केशवराज पिंडाली’मा केशवराज पिंडालीको साहित्यिक व्यक्तित्वका बारेमा चर्चा परिचर्चा गरेका छन्। अधिकारीले यथार्थमुलक, सामाजिक, व्यङ्ग्यप्रधान निबन्धकारका रूपमा पिंडालीको परिचय गराएका छन्। पिंडालीले आफ्ना निबन्धहरूमा आफूले देखेका तथा भोगेका तत्कालीन सामाजिक तथा राजनैतिक पीडालाई समेटेर प्रस्तुत गरेका छन्। उनका निबन्धहरूमा विशेषत: मध्यम तथा निम्नमध्यम वर्गका समस्या पीडा आदिलाई देखाउने प्रयास गरिएको हुन्छ भन्ने कुरालाई अधिकारीले यस लेखमार्फत प्रस्तुत गरेका छन्। “पिंडालीका अभिव्यक्तिले मानिसका भित्र भन्दा भित्रलाई राम्ररी छोएको पाइन्छ। कृतिहरू यथार्थमूलक सामाजिक, व्यङ्ग्यप्रधान हुन्छन्। कार्यसङ्गत कारुणिकता र कतै कतै अरू किसिमका कारूणिकताका माध्यमबाट पनि पिंडालीले समाजलाई राम्ररी देखाएका छन्। खासगरी आफूले देखेका र भोगेका निम्न-मध्यमवर्ग र मध्यमवर्गलाई देखाउने काममा पिंडाली बढी सकृय देखिएका छन् र ज्यादै सफल पनि भएका छन्”  भन्दै अधिकारीले पिंडालीको निबन्धकार व्यक्तित्वको परिचय दिएका छन्। अधिकारीले सबै व्यक्ति, पाठकका मनमा भित्रै देखि रहन सफल, यथार्थ समस्यालाई आफ्ना कृति मार्फत प्रस्तुत गर्न सक्ने निबन्धकारका रूपमा पिंडालीलाई परिचित गराएका छन्। व्यङ्ग्य चेतको माध्यमबाट प्रस्तुत गर्न सक्ने तथा बहुसङ्ख्यक अर्थ पीडामा रहेका तत्कालीन नेपाली समाजका सदस्यहरूको पीडालाई आफ्ना निबन्धमार्फत प्रस्तुत गर्न सक्षम निबन्धकारका रूपमा पनि पिंडालीलाई परिचित गराएका छन्।
पूर्णप्रसाद अधिकारी (२०५०) ले उन्नयनको ‘सिद्धान्तका सन्दर्भमा केशवराज पिंडालीको हास्य व्यङ्ग्यकारिता’मा पिंडालीको निबन्धको विषय क्षेत्रका बारेमा चर्चा गरेका छन्। उनले पिंडालीका निबन्धमा हाम्रै वरिपरिका सामाजिक, आर्थिक, राजनैतिक, सांस्कृतिक आदि समग्र क्षेत्रका कमीकमजोरीहरूलाई समग्र पाठकसामु ल्याएर त्यसमा व्यङ्ग्य प्रहार गरिएको हुन्छ भन्ने कुरालाई प्रस्तुत गरेका छन्। अधिकारीले “हाम्रो सामाजिक अवस्था र परिस्थिति भित्रका राष्‍ट्रको शासन ब्यवस्था, राजनैतिक अवस्था र ब्यवस्था, देशको अर्थ ब्यवस्था, भौगोलिक स्थितिको दृष्‍टिकोण, साहित्य, कला, सभ्यता, संस्कृति, सामाजिक परम्परा, संयुक्त र विभाजित पारिवारिक स्थिति, शिक्षा, चेतना, मानवीय प्रवृत्ति र अभाव आदि क्षेत्रमा देखा परेका कमजोर पक्षमाथि व्यङ्ग्य प्रहार गरिएको हुन्छ।” भन्दै पिंडालीले आफ्ना निबन्धहरूमा आफूले नै भोगेका वा देखेका र दैनिक जीवनमा आइपरेका समस्याहरूलाई विषयवस्तुका रूपमा समेटिएको हुन्छ भन्ने तर्फ सङ्केत गरेका छन्। 
मुकुन्दशरण उपाध्याय (२०५०) ले उन्नयनको ‘केशवराज पिंडाली : एक स्पष्‍टवादी लेखक’ शीर्षकको लेखमा वहुमुखी प्रतिभाका धनी पिंडालीले जुनसुकै विधामा कलम चलाएपनि स्पष्‍ट धारणा राखेका हुन्छन् भन्ने कुराको जानकारी गराएका छन्। उपाध्यायले “केशवराज पिंडाली नेपाली साहित्यको एउटा स्पष्‍टवादी तथा निर्भीक लेखकको नाम हो” भन्दै निबन्ध, कविता, उपन्यास वा जुनसुकै विधामा कलम चलाएपनि आफ्ना धारणा स्पष्‍टसंग राख्‍न सक्ने साहित्यकारका रूपमा पिंडालीको परिचय दिएका छन्। 
मोहन कोइराला (२०५०) ले उन्नयनको ‘केशवराज पिंडाली एक व्यङ्ग्यकारको रूप’ लेखमा पिंडालीको व्यङ्ग्यात्मक लेखन क्षमताका बारेमा स्पष्‍ट पार्न खोजेका छन्। यस लेखमा पिंडालीलाई एक कुशल व्यङ्ग्यकारका रूपमा परिचित गराइएको छ। यसका साथै पिंडालीको लेखकीय क्षमताका बारेमा पनि चर्चा गरिएको छ। पिंडालीले आफ्ना व्यङ्यात्मक रचना मार्फत समाज सुधार गर्ने अपेक्षा राखेका हुन्छन् भन्ने कुरा कोइरालाले यस लेखमा देखाएका छन्। कोइरालाले “जबसम्म हास्यव्यङ्ग्य गर्ने ठट्यौलोपन भाषामा बाँचिरहने होला त्यो निकै जिउँदो भाषामा हुनेपन हो। जब जीवन एकोहोरो टिठ्याइपन बोक्नलाग्दछ पिंडालीको व्यङ्ग्य बिनोद, उपचार, अपरेसन र इन्जेक्सन अमोध सिद्ध हुनेछ” भन्दै पिंडालीको व्यङ्ग्यात्मक शक्तिको चर्चा गरेका छन्। यस लेख मार्फत पिंडालीलाई एक शसक्त व्यङ्ग्यकारका रूपमा चिनाइएको छ।
जनकलाल शर्मा (२०५०) ले उन्नयनको ‘हास्यव्यङ्ग्यकार केशवराज पिंडाली’ मार्फत  पिंडालीलाई हास्यव्यङ्ग्यकारका साथै पत्रकार व्यक्तित्वका रूपमा चिनाएका छन्। उक्त लेखमा शर्माले पिंडाली कसरी हास्यव्यङ्ग्यकार बन्न पुगे भन्ने सन्दर्भमा लक्ष्मीप्रसाद देवकोटाका आफन्त समेत रहेका उनी देवकोटाकै सामीप्यतामा रहेका कारण नेपाली साहित्यका विशिष्‍ट हास्यव्यङ्ग्यकार बनेका हुन् भन्ने उल्लेख गरेका छन्। शर्माले देवकोटाको उपचारका क्रममा आएका विभिन्न कुराहरूलाई हास्यभावमा प्रस्तुत गर्दै देवकोटाको उपचारका लागि भगवतीलाई चढाइएको प्रसाद खाएका पिंडाली त्यसैको प्रभावस्वरूप नेपाली साहित्यको हास्यव्यङ्ग्य विधामा देवकोटा भन्दा प्रखर भएर देखा परेका हुन् भन्दै उनको हास्यव्यङ्ग्यकारिताको परिचय गराएका छन्।
प्रा. शिवगोपाल रिसाल (२०५०) ले उन्नयनको ‘श्री केशवराज पिंडाली : युगान्तकारी हास्य व्यङ्ग्यकार’ लेखमा पिंडालीको लेखनकलाको चर्चा गरेका छन्। यस लेखमा रिसालले पिंडालीलाई शिष्‍ट, भद्र, सरल र स्तरीय व्यङ्ग्यकारका रूपमा देखाएका छन्। “केशवराज पिंडाली नेपाली गद्यकारमा निकै ख्यातिप्राप्‍त हस्ती हुन्, महारथी हुन् र प्रखर प्रतिभा। पिंडालीको गद्य अत्यन्त शिष्‍ट, भद्र, सरल र सरस, स्तरीय र प्रभावकारी, व्यङ्ग्यात्मक र मनोरञ्जनात्मक, विवेचनात्मक एवम् भित्र छुने खालको छ। निबन्ध, उपन्यास, समसामयिक लेख आदि जुन सुकै विधालाई दृष्‍टिगत गरेपनि पिंडाली आफ्नै मौलिकता निजीपन र स्पष्‍ट व्यक्तित्व लिएर प्रकाशित भएका छन्” भन्दै रिसालले पिंडालीको साहित्यिक प्रतिभाको परिचय गराएका छन्। 
मोहनराज शर्मा र खगेन्द्र लुइटेल (२०५९) ले नेपाली गद्य भाषा साहित्य र इतिहासमा केशवराज पिंडालीलाई विभिन्न आधारमा हेरी विश्‍लेषण गरेका छन्। यस पुस्तकमा पिंडालीलाई भावुक किसिमका निबन्धकार भन्दा पनि हास्य तथा व्यङ्ग्यप्रधान निबन्धकारका रुपमा परिचित गराइएको पाइन्छ। वास्तबमा उनको निबन्धको उर्वर क्षेत्र पनि हास्य व्यङ्ग्य नै हो। यस कुराको पुष्‍टि उनका विभिन्न सङ्ग्रहमा सङ्ग्रहित निबन्धहरुको अध्ययनबाट पनि हुन जान्छ। यसरी उक्त पुस्तकमा शर्मा र लुइटेलले “हास्य र व्यङ्ग्य लाई मिसाएर निबन्ध रच्ने भएकाले यिनका निबन्धमा व्यङ्ग्य भन्दा हास्यले प्रधान स्थान प्राप्‍त गरेको हुन्छ” भन्दै पिंडालीलाई भावुक तथा विचारप्रधान निबन्धकार भन्दा पनि कुनै बिचारलाई व्यङ्ग्य तथा हास्यको लेप लगाई अझ रोचक ढङ्गले प्रस्तुत गर्ने निबन्धकारका रूपमा परिचित गराएको पाइन्छ। यसरी पिंडालीलाई नेपाली निबन्ध विधाको क्षेत्रमा व्यङ्ग्य तथा हास्यप्रधान निबन्धकारका भिडमा पनि अग्रस्थानमा रहेको कुरालाई यस पुस्तक मार्फत परिचित गराउन खोजेको पाइन्छ।
 हालसम्म केशवराज पिंडालीको निबन्धकारिताका सम्बन्धमा केही अध्ययन भएको भएतापनि उनको निबन्धकारितामा नै चाहिं खासै अध्ययन भएको पाइंदैन। उनले लेखेका केही निबन्धहरूको सामान्य चर्चा र केही पत्र पत्रिकाहरूमा उनको व्यक्तित्व तथा कृतित्त्वको सामान्य चर्चा परिचर्चा भए पनि ती पर्याप्‍त छैनन्। त्यसैले यस शोधपत्रमा उनको निबन्धकारिताका बारेमा अध्ययन र मूल्याङ्कन गरिएको छ।	
 १.५ शोधकार्यको औचित्य महत्त्व तथा उपयोगिता
	नेपाली साहित्यको सवैभन्दा कान्छो विधाका रूपमा आधुनिक गद्य विधा निबन्धका क्षेत्रमा अहिलेसम्म केशवराज पिंडालीको छुट्टै रूपमा अध्ययन अनुसन्धान हुन सकेको छैन। यद्यपि पिंडालीको जीवनी, व्यक्तित्व र कृतित्त्वको बारेमा वि.सं. २०३८ मा एउटा शोधकार्य भएको पाइन्छ तर त्यसपछि पनि उनका अन्य निबन्धसङ्ग्रहका साथै फुटकर रूपमा पनि  निबन्धहरू विभिन्न पत्र पत्रिकाहरूमा छापिएकाले यस शोधकार्यको महत्त्व रहन्छ। यसका साथै पिंडालीको निबन्धकारिताको समष्‍टिगत अध्ययन विश्‍लेषण गरिएकाले यस बारेमा जिज्ञासा राख्‍ने जो कोही व्यक्ति सङ्घसंस्था यसबाट प्रभावित हुने भएकाले यस शोधपत्रको औचित्य महत्त्व तथा उपयोगिता रहेको स्पष्‍ट हुन्छ।
		१.६ शोधकार्यको सीमाङ्कन
केशवराज पिंडाली नेपाली साहित्यको कविता, कथा, निबन्ध र उपन्यास विधाका बहुमुखी व्यक्तित्व भए पनि उनको निबन्धकारिता अन्तर्गत प्रकाशित निबन्धसङ्ग्रहहरू खै खै (२०१७), फेरि उल्टै मिल्यो (२०३२, व्यङ्ग्यै व्यङ्ग्य (२०४५ र प्रसन्न हुनुहोस् (२०५३) मा सङ्ग्रहित निबन्धहरूको मात्र प्रस्तुत शोधमा अध्ययन गरिनेछ। यी चारवटा निबन्ध सङ्ग्रहमा सङ्ग्रहित निबन्धका आधारमा निबन्धकार पिंडालीको निबन्धकारिताको अध्ययन  मूल्याङ्कन र विश्‍लेषण गरिने हुँदा यी चारवटा सङ्ग्रह सम्म यस शोधपत्रको सीमाङ्कन रहेको छ। यस बाहेकका अन्य पक्षलाई समेट्न नसक्नु यस शोधकार्यको सीमा हो।
	१.७ सामग्री सङ्कलन विधि
	यस शोधकार्यको निर्मितिका लागि पुस्तकालयीय कार्यको उपयोग गरिएको छ। यस कार्यवाट प्राथमिक तथा माध्यमिक स्रोतहरुको रूपमा प्राप्‍त हुन आएका सामग्रीहरूलाई प्रस्तुत शोधकार्यमा विश्‍लेषणात्मक ढङ्गले प्रस्तुत गरिएको छ। प्राथमिक स्रोतका रूपमा केशवराज पिंडालीका निबन्धसङ्ग्रह र माध्यमिक स्रोतका रूपमा विभिन्न समयमा विभिन्न विद्वान, लेखक, समीक्षकहरूले गरेका समालोचनात्मक लेख तथा पत्रपत्रिकाहरूमा छापिएका विभिन्न टिका टिप्पणीहरूलाई विश्‍लेषणात्मक ढङ्गले प्रस्तुत गरिएको छ। आफू भन्दा अग्रज शोधार्थीहरूले गरेको शोधकार्य र विविध अनुसन्धानात्मक लेखलाई सामग्री सङ्कलनको आधार बनाइएको छ।
	
	१.८ शोधपत्रको रूपरेखा
प्रस्तुत शोधपत्रको सङ्गठनात्मक रूपरेखालाई निम्न अनुसार परिच्छेदमा विभाजन गरिएको छ। साथै त्यसमा आवश्यकता अनुसार विभिन्न शीर्षक उपशीर्षकमा विभाजन गरिएको छ र अन्त्यमा सन्दर्भ सामग्री सूची तयार पारिएको छ।
पहिलो परिच्छेद: शोधपरिचय ।
दोस्रो परिच्छेद: निबन्धको सैद्धान्तिक परिचय र आधुनिक नेपाली निबन्धको                                                        विकासक्रम ।
तेस्रो परिच्छेद: केशवराज पिंडालीको निबन्धयात्रा ।
चौथो परिच्छेद: केशवराज पिंडालीका निबन्धहरूको अध्ययन ।
पाँचौ परिच्छेद: सारांश र निष्कर्ष ।
सन्दर्भ सामग्री सूची ।


















परिच्छेद दुई
निबन्ध सिद्धान्त र आधुनिक नेपाली निबन्धको विकासक्रम
२.१ निबन्धको परिचय
	साहित्यका विभिन्न विधहरूमध्ये निबन्ध छोटो र छरितो गद्यविधा हो। निबन्धमा लेखका सोचाइ, चिन्तन, विचारहरूलाई कलात्मक रूपमा रङ्ग्याएर लिखित रूपमा व्यक्त गरिएको हुन्छ। निबन्ध संस्कृत शब्द हो। जसको निर्माण ‘नि’ उपसर्ग लागेर बन्ध धातुमा ‘घञ’ प्रत्यय जोडेर भएको हुन्छ। संस्कृतमा निबन्धका विभिन्न अर्थहरू भेटिन्छन्। जस्तै: बाँध्नु, कस्नु, जकड्नु, संलग्नता, आशक्ति, रचना, लेखन, साहित्यिक लेखन वा कृति आदि। यी अधिकांश अर्थलाई हेर्दा ‘निबन्ध’ अर्थ रचना गर्नु भन्ने हुन्छ। निबन्ध गद्यमा लेखिने अनेकौं सिर्जनात्मक विधाहरूमध्येको प्रमुख र सशक्त विधा हो। साहित्यमा कविता आख्यान, नाटक विधा साहित्यिक मात्र हुन्छन् भने निबन्ध साहित्यिक र साहित्येतर दुवै हुन्छ। साहित्येतर निबन्ध ज्ञान विज्ञानका क्षेत्रमा आधारित हुन्छ। सामान्यतया निबन्धमा निबन्धकारले आफ्ना भावनाहरू आत्मप्रकाशनका रूपमा पोखेको हुन्छ भने त्यस्ता निबन्ध आत्मपरक हुन्छन्। त्यसैगरी निबन्धमा विचार, भावना वा आत्मप्रकाशन नभएर निबन्धकारले केवल वर्णन गरेको हुन्छ भने त्यस्तो निबन्ध वर्णनात्मक तथा वस्तुपरक हुन जान्छ।
२.२ निबन्ध शब्दको व्युत्पत्ति
	नेपाली साहित्यको विविध विधाहरूमध्ये निबन्ध विधाको ‘निबन्ध’ शब्द संस्कृत व्याकरणको शब्द निर्माण प्रकृयामा नि उपसर्ग लागेर ‘बन्ध’ धतुमा ‘घञ’ प्रत्यय लागेर बनेको ब्युत्पन्न शब्द हो। यसको अर्थ नि:शेष हिसावले बाँध्ने काम कार्य गर्नु अर्थात् भाव वा विचारका विकीर्ण कणहरूलाई अभिव्यक्तिका आयतनमा सङ्ग्रहीत गर्नु र निजात्मक अभिव्यक्ति दिनु भन्ने हुन्छ (सुवेदी, २०६३:१)।
		नेपाली भाषाको निबन्ध शब्दको लागि अङ्ग्रेजीमा प्रचलित शब्द ‘ऐसे’ (Essay)को प्रयोग हुन्छ। यो शब्द फ्रान्सेली भाषाको ‘इसाइ’(Essai) बाट आएको हो। Essayवा Essai को अर्थ प्रयास वा प्रयत्‍न भन्ने हुन्छ। अत: नेपालीमा Essay को अर्थ जमर्को भन्ने हुन्छ। यस प्रकार निबन्धले एउटा साहित्यिक विधाको रूपमा अभिव्यक्तिका लागि सुगठित प्रयास वा प्रयत्‍न गरिएको रचना लाई बुझाउँछ भन्ने थाहा पाइन्छ (शर्मा र लुइँटेल, २०५९:१३)।


२.३ निबन्धको परिभाषा
	सोह्रौं शताब्दीमा आरम्भ भएको निबन्ध लेखन यात्रा युरोपमा फ्रान्सबाट बिस्तारित भएको पाइन्छ तापनि निबन्धको अवधारणाको पूर्वाभास भने इशापूर्वकै समयमा प्लेटो, एरिस्टोटल, होरेस, लन्जाइनसका लेख मार्फत भएको मान्ने गरिन्छ। सचेत रूपमा निबन्ध विधाको जन्मदाता भने फ्रान्सेली विद्वान मिचेल डि मोन्तेन (सन् १५३३-१५९१) तथा अङ्ग्रेजी विद्वान ब्रिटेनका फ्रान्सिस वेकन (सन् १५६१-१६६२) लाई मान्ने गरिन्छ। मोन्तेनले विभिन्न विषयमा आफ्ना विचारहरू प्रकट गर्ने अभ्यास स्वरूप सन् १५८० मा ‘ESSAI’ नामक पुस्तक प्रकाशन गरे। त्यस्तै अङ्ग्रेजी साहित्यमा भने ब्रिटेनका फ्रान्सिस बेकनको पहिलो निबन्ध सङ्ग्रह १५९७ मा प्रकाशित भएपछि निबन्ध विधाले गति लिने अवसर प्राप्‍त गर्‍यो। यसरी सन् १५८० र सन् १५९७ का यी गद्यात्मक रचनाहरूबाट साहित्यका क्षेत्र एउटा नयाँ विधाको रूपमा निबन्धको थालनी भएको पाइन्छ। विश्‍व साहित्यको इतिहासमा कान्छो विधाको रूपमा परिचित यस निवन्ध विधाले चार शताब्दीको अवधि भने पार गरिसकेको छ। 
	यसरी चार शताब्दी भन्दा बढी अवधिको इतिहास बोकेको निबन्ध विधालाई परिचित गराउन विभिन्न विद्वानहरूले विभिन्न तरिकाबाट परिभाषा गरेका छन्। पाश्‍चात्य तथा नेपाली साहित्यका केही विद्वानहरूका परिभाषाहरूलाई निम्नानुसार हेर्न सकिन्छ:
२.३.१ पाश्‍चात्य विद्वान्‌हरूका परिभाषा
मोन्तेंन (सन् १५३३-१५९१) 
	सर्वप्रथम निबन्ध सम्वन्धी अवधारणा प्रकट गर्ने मोन्तेन इशापूर्व प्रथम शताब्दीका आचारशास्त्री प्लुटार्कका MORRILLA र SINACA जस्ता कृतिहरूबाट प्रेरित थिए भन्ने थाहा पाइन्छ। मोन्तेंन आफ्नो जीवनको परिभाषा निम्न अनुसार गरेका छन्: मेरो इच्छा हुन्छ, निबन्धमा बिना आडम्बर सहज र साधारण तरिकाले म स्वयम् रूपयित होऊँ। त्यसमा म कुनै किसिमको वाकपटुता वा कलात्मकता सजाउन चाहन्न। मेरो निबन्धको विषयवस्तु म नै हुँ (सुवेदी, २०६३:२-३)। यस परिभाषाबाट मोन्तेंन आत्मापरक निबन्धकार हुन् भन्ने प्रष्‍ट हुन्छ।
बेकन( सन् १५६१-१६२६)
	मोन्तेंन पछि निबन्धको बारेमा टिप्पणी गर्ने अर्का व्यक्तित्त्व फ्रान्सिस बेकन हुन्। बेकन वौद्धिक चिन्तक र विचारक मानिएका छन्। उनले निबन्धलाई निबन्ध विकीर्ण (छरिएको) चिन्तन भनेका छन् (शर्मा, २०६७:१४)। यसरी बेकनले निबन्धलाई छरिएर रहेको चिन्तन मानेका छन्। त्यसैले बेकन गम्भीर, चिन्तनशील वौद्धिक स्रष्‍टाका रूपमा परिचित रहेको कुरा प्रष्‍ट हुन्छ। बुद्धिवादका पक्षपाती भएका कारण पनि उनलाई वस्तुपरक निबन्धका प्रणेताका रूपमा पनि लिइन्छ। 
डा. जोन्सन ( सन् १७०९-१७४८)
	निबन्ध भनेको मनमा आएका भावधारालाई शृङ्खलाविहीन अवस्थामा हठात् गरिएको अभिव्यक्तिको टुक्रा हो (सुवेदी, २०६३:५)। यस परिभाषामा जोन्सनले निबन्धलाई निबन्धकारको आत्मप्रकाशनका रूपमा देखाउन खोजेका छन्।
सेन्टव्युभ (सन् १८०४-१८६९)
	निबन्ध निकै श्रमसाध्य विधा हो। निबन्ध विशिष्‍ट ज्ञानको भण्डार हो (सुवेदी, २०६३:५-६)। सेन्टव्युभले यहाँ विशिष्‍ट ज्ञानबाट प्रस्तुत हुने अभिव्यक्तिका रूपमा निबन्धको परिचय गराएका छन्। 
अलेक्जेण्डर स्मिथ (सन् १८३०-१८६७)
		निबन्ध भनेको गीतिकाव्यसँग दाँजिन सक्ने, स्वरूप र संरचनामा कोमलता र संवेदनशीलता रहने विशेष विधा हो (सुवेदी, २०६३:६)। यस परिभाषामा स्मिथले निबन्धलाई गीति काव्यसंग तुलना गर्न सकिने विधाका रूपमा चिनाउन देखाएका छन्।
विलियम हेनरी हड्सन ( सन् १८४१-१९२२)
		विषयवस्तु जे जस्तो भए पनि निबन्धको क्षेत्र अत्यन्त विस्तृत र असीमित छ र निबन्ध व्यक्तिपरक नै हुनु पर्दछ। यो आत्माभिव्यक्तिको एउटा सहित्यिक साधन हो। अत: यो व्यक्तिपरक नै हुन्छ (सुवेदी, २०६३:६)। यस परिभाषामा हड्सनले निबन्ध विधालाई एक निजात्मक विधाका रूपमा प्रस्तुत गर्न चाहेका छन्।
२.३.२ नेपाली विद्वान्‍हरूका परिभाषा 
	नेपाली निबन्ध साहित्यमा पनि निबन्धको परिभाषा गर्ने क्रममा विभिन्न विद्वानहरूले आ-आफ्नै प्रकारका अभिमतहरू प्रस्तुत गरेका छन्। जसमध्ये पाश्‍चात्य निबन्ध साहित्यमा निजात्मक निबन्धका जन्मदाता मानिने मोन्तेंनका निजात्मक निबन्धलेखन परम्परालाई अग्रगति प्रदान गर्न सफल नेपाली निबन्ध साहित्यका सर्वोच्च प्रतिभा निबन्धकार लक्ष्मीप्रसाद देवकोटादेखि विभिन्न विद्वानहरूले धारणा प्रस्तुत गरेका छन्। निबन्धको परिभाषा गर्ने क्रममा विभिन्न विद्वानहरूको परिभाषा निम्न अनुसार रहेका छन्:
नेपाली बृहत शब्दकोश
	“कुनै विषयलाई लिएर कल्पनात्मक वा वस्तुगत पाराले गद्यमा लेखिएको छोटो साहित्यिक रचना निबन्ध हो”(२०६९:६८९)।
लक्ष्मीप्रसाद देवकोटा  
	“यो रौंचिरा दर्शन होइन, न हो पाण्डित्य दर्शनको ठ्यासफू। यसमा गृहित विषयलाई सर्व दृष्‍टिकोण र समीक्षणको जरुरत छैन। यो एक किसिमको धूर्त वदमास ठिटो हो –जो सडकमा हिड्दा कहिले ढुङ्गा हान्छ, कतै कतै आनन्दले फुलेर हेर्छ तर घोरिदैन।.........त्यो(निबन्ध) एक टेविलगफ मात्र हो, शास्त्र होइन। यो एउटा फुर्सदको मनोरञ्जन हो।......यहाँ एउटा रसिलो हसिलो गफडी, चुड्किलो कुराकानी छ। जसको नाम निबन्ध हो” (सुवेदी, ०६३:८)।
	  रामलाल अधिकारी
	“निबन्ध त्यो काव्य विधा हो यसमा लेखकको व्यक्तित्व पाठकको अघिल्तिर पूर्णतया प्रकाशमान हुन्छ। यसमा लेखकले उपदेष्‍टा नभई आत्मप्रकाशनमै केन्द्रित हुनुपर्दछ”(सन् १९७५:१२)।
बदरीनाथ भट्टराई
		“(निबन्ध) सत्य वस्तु देखाउने लेखकीय अन्तज्योतिको शाब्दिक स्वरूप हो” (शर्मा, २०६७:१७)। यस परिभाषामा भट्टराईले निबन्धलाई आत्मपरक अभिव्यक्ति मानेका छन्।
बालकृष्ण पोखरेल
	“सवैभन्दा माथिल्लो तहको निबन्ध हो निजात्मक। हरेक निजात्मक निबन्ध लेखकले आफ्नो हृदयभित्र लुकेर बसेको अदृश्य श्रोतालाई सुनाएको गन्थन हो” (शर्मा, २०६७:१७)। पोखरेलको यो अभिव्यक्तिले निबन्धमा निजात्मकता रहने कुरालाई जोड दिएको छ।
	डा.ईश्‍वर बराल 
	“निबन्ध एक किसिमको कुरा गराइ हो। यो हो लेखकका मनमा भावनाहरूलाई स्वगत कथनका रूपमा उद्‍गारित गराउने विधा विशेष”(भूमिका, सयपत्री:२०३३)। आफ्नो गुनासो अरूलाई सुनाउनु, मनको बह पोख्‍ने काम गर्नु। हृदयलाई सकेसम्म छर्लङ्ग्याइदिनु आन्तरिक सन्देशलाई फिजाइदिनु मानिसको आद्य सिर्जना हुन्। त्यसो हुनाले निबन्धकार जहिले पनि पाठकसित गफ गर्न चाहन्छ। सउती गरेर तिनलाई आफूप्रति सहानुभूतिशील बनाउन खोज्छ। मेरो कुरा कसैले सुनिदिउन्। बरालले यस परिभाषामा निबन्धलाई लेखकको निजात्मक अभिव्यक्तिका रूपमा देखाएका छन्। बरालले यस परिभाषामा निबन्धलाई निजात्मक विधाका रूपमा चिनाउन खोजेका छन्।
	यसरी निबन्धको परिभाषा गर्ने क्रममा पाश्‍चात्य साहित्यमा १६औं शताब्दीका विद्वान्‍हरू मोन्तेन र बेकनदेखि विधिवत रूपमा आरम्भ भएको निबन्ध विधा हालसम्म पूर्वीय तथा पाश्‍चात्य साहित्यमा महत्त्वपूर्ण स्थान हासिल गर्न सफल भएको छ। यी माथिका परिभाषाहरूबाट निबन्ध भनेको व्यापक विषयवस्तु र केन्द्रीय उद्देश्यमा निर्भर गर्ने सीमित आकार भएको, आत्मपरक वा वस्तुपरक वर्णन भएको एक रोचक गद्य विधा हो जुन हार्दिकता र बौद्धिकताको सन्तुलनमा लेखिन्छ र यो प्राय: व्यक्तिप्रधान हुने गर्दछ भन्ने निष्कर्षमा पुग्न सकिन्छ।
२.४ निबन्धका विशेषता
	साहित्यका अन्य विधाझैं निबन्धका पनि आफ्नै खास विशेषताहरू रहेका हुन्छन्। निवन्धका परिभाषा र स्वरूपलाई हेर्दा यसका प्रमुख ४ वटा विशेषता रहेका हुन्छन् (शर्मा, २०६७:२०)। जसलाई तल देखाइएको छ।
(क) व्यक्तित्वको प्रकाशन
(ख) सङ्‌क्षिप्‍तता
(ग) एकसूत्रता
(घ) अन्वितिको प्रभाव
(क) व्यक्तित्वको प्रकाशन 
	निबन्ध रचनाको प्रमुख लक्ष्य हो ‘स्व’को प्रकाशन, किनभने निबन्धकारले आफ्ना निबन्धमा स्वयम् आफैलाई सहज र स्वाभाविक तरिकाले पाठकका सामु प्रष्‍ट पार्न चाहेको हुन्छ। विषयसंग उ यति घुलमिल हुन्छ कि दुवैमा फरक रहदैन। यसले आफ्ना निबन्धको माध्यमबाट पाठकसंग साथीजस्तै कुराकानी गरिरहेको हुन्छ। त्यसैले प्राय: ठट्यौलो मिजास भएको चलाख व्यक्ति असल निबन्धकार बन्न सक्छ (शर्मा, ०६७:२०)।
(2) सङ्‌क्षिप्‍तता 
	निबन्ध आकारमा जति सानो हुन्छ र जति बढी कसिएको हुन्छ, त्यसको अनुभूति त्यतिनै सघन र प्रभावकारी बन्दछ। अनुभूति वा विचारको सुगठित संयोजनले निबन्धमा तीव्रता ल्याउछ। परिणमास्वरूप पाठकमा निबन्धको अत्यधिक प्रभाव पर्न जान्छ। त्यसो हुनाले निबन्धगत श्रेष्‍ठता त्यसको अनुभूति सघन आकारगत सङ्‌क्षिप्‍ततामा निर्भर रहने कुरा हो। शब्दहरूको व्यर्थ प्रयोग र आडम्बरपूर्ण पाण्डित्य प्रदर्शनले निबन्ध बोझिलो हुन्छ र त्यसमा पाठक रम्न सक्दैन (शर्मा, ०६७:२०)। त्यसकारण सङ्‌क्षिप्‍तता निबन्धमा अति आवश्यक पर्दछ। जसले गर्दा नै नेपाली साहित्यमा निबन्धले एक छुट्टै विधाका रूपमा अस्तित्व कायम गर्न सफल भएको छ। तसर्थ सङ्‌क्षिप्‍तता निबन्धको महत्त्वपूर्ण विशेषता हो।
(3) एकसूत्रता 
	निबन्धमा एकसूत्रता वा अन्त:संगठन अनिवार्य हुन्छ। यसमा व्यक्त भएका विचार र अनुभूतिहरू परस्पर उनिएर आबद्ध रहन्छन्। निबन्धमा क्रम वा व्यवस्था हुदैन भन्नु गलत धारणा हो। किन भने यो चाहिं खालि असम्बद्ध भाव तथा आवेगको अभिव्यक्तिमात्र होइन। निबन्धमा व्यक्तित्व प्रकाशनलाई चिन्तनशील र कुराकानीरहीत कुराकानीका रूपमा लिन सकिदैन। निबन्धकार असङ्गतिमा पनि सङ्गति मिलाएर निबन्धको रचना गर्दछ। त्यसैले अव्यवस्थाभित्र पनि व्यवस्था र क्रमहीनताभित्र पनि सूक्ष्म क्रमबद्धता निबन्धको आफ्नोपन हो (शर्मा, ०६७:२०)। निबन्धमा एकसूत्रता भएन भने निबन्धले जुन कुरालाई प्रस्तुत गर्न खोजेको हो त्यसलाई प्रस्तुत गर्न सक्दैन र अर्थको अनर्थ लाग्न सक्छ। त्यसैले एकसूत्रतालाई निबन्धको अर्को विशेषताका रूपमा लिन सकिन्छ।
(4) अन्वितिको प्रभाव
	निबन्धमा सिलसिलेवार अनुभूतिको क्रमबद्ध विन्यास हुन्छ। यस्ता अनुभूतिहरू क्रमिक रूपमा परस्पर सम्बद्ध हुँदै निबन्धको समष्‍टिको रूपमा परिणत हुन्छन् र यस्तो रूपले पाठकमा समन्वित प्रभाव पार्दछ। उदाहरणका रूपमा कुनै रेखाचित्र वा गुथिएको मालालाई लिन सकिन्छ। जसरी कुनै चित्रका असम्बद्ध रेखाहरू आपसमा मिलेर एउटा सिङ्गो चित्र बनाउँछन् त्यसरी नै निबन्धमा व्यक्त भएका भाव, विचार तथा आवेग आपसमा अन्वित भएर सम्पूर्णताको प्रभाव सृष्‍टि गर्दछन् (शर्मा, २०६७:२१)। अन्वितिको मेल नगरी निबन्धको रचना गर्दा निबन्धले आफ्नो स्वरूप हासिल गर्न सक्दैन। तसर्थ निबन्धको अर्को विशेषताको रूपमा अन्वितिको प्रभावलाई लिन सकिन्छ।
	यसरी निष्कर्षमा निबन्धका विशेषताहरूका रुपमा यिनै माथि उल्लेख गरेका व्यक्तित्त्वको प्रकाशन, सङ्‌क्षिप्‍तता, एकसूत्रता, अन्वितिको प्रभावलाई नै लिन सकिन्छ। जसले निबन्धलाई साहित्यका फाँटमा छुट्टै विधाका रूपमा पहिचान गराउन सफल भएका छन्।
	 २.५ निबन्धका तत्त्वहरू
	कुनै पनि कार्य गर्नका लागि निश्‍चित आधारको आवश्यकता पर्दछ। साहित्य सिर्जनामा पनि केही आधारहरू चाहिन्छन्। यस्ता आधारलाई नै तत्त्व भनिन्छ (शर्मा, २०६७:२१)। साहित्यका हरेक विधाका विधातत्त्व निर्धारण गरिएका हुन्छन्। कुनै विधासंग सम्बद्ध विधतत्त्वको कुशल संयोजन र सङ्गठनबाटमात्र कुनै पनि रचनाले आकार ग्रहण गर्न सक्दछ। त्यस कारण कुनै पनि स्रष्‍टाले आफ्ना विचारहरूलाई जतिबेला लेख्य रूपमा प्रस्तुत गर्न थाल्दछ त्यसबेला उसले पोख्‍ने वस्तुको पोखाइको कला, पोख्‍नुको उद्देश्य, सीप ढाँचा वा तौरतरिका आदि कुराको आवश्यकता पर्दछ। साहित्यका विभिन्न विधाहरूको जस्तै निबन्ध विधाको पनि आफ्नै तत्त्वहरू रहेका हुन्छन्। निबन्धको तत्त्वहरूका बारेमा विभिन्न विद्वानहरूले विभिन्न किसिमका धारणाहरू अघि सारेको पाइन्छ। यसरी विभिन्न विद्वानहरूका तत्त्वगत बर्गीकरणमा निबन्धलाई एक गद्यात्मक साहित्यका रूपमा नै बर्गीकरण गरिएको पाइन्छ। कुनै पनि साहित्यिक विधाको तत्त्व वर्गीकरण गर्नु भनेको अन्य विधाबाट उक्त विधालाई छुट्टै पहिचान दिई स्थापित गराउनुका साथै उक्त विधाको साहित्यमा रहेको महत्त्व स्थापना गराउन आधार प्रदान गर्नु हो। तसर्थ विभिन्न विद्वानहरुका मतलाई अध्ययन गरी निष्कर्षमा निबन्धका तत्त्वहरूलाई निम्न अनुसार देखाइएको छ :
२.५.१ विषयवस्तु
	निबन्धकारले आफ्नो निबन्धको आधार जेलाई बनाएको हुन्छ त्यो नै निबन्धको विषयवस्तु हो। यसलाई शीर्षक पनि भनिन्छ। यो निबन्धको आधारभूमि वा मेरूदण्ड पनि हो। निबन्धको विषयवस्तु अति सामान्य देखि विशिष्‍टसम्म पनि रहन सक्दछ। निबन्धको विषयवस्तु जुनदेखि कसिङ्गरसम्म र भ्रुण देखि मानिससम्म रहन सक्दछ (शर्मा, २०६३:५०)। जीवाणुदेखि बृहत आकृति भएका प्राणीसम्म, परमाणुदेखि स्थुल ग्रहसम्म र कल्पनाका तरङ्गदेखि यथार्थका कृयाकलापसम्मका व्यापक क्षेत्र निबन्धका विषयवस्तु रहन सक्दछन् (सुवेदी, २०५७:५९)। कुनै पनि साहित्यकारले  सम्बन्धित विषयवस्तुको ज्ञान नभई निबन्ध सिर्जना गर्न सक्दैन। तसर्थ कुनै पनि निबन्धकारले निबन्ध रचना गर्नु पूर्व नै उक्त विषयवस्तुको बारेमा ज्ञान हासिल गरेको हुनु पर्दछ।
	निबन्धका विषयवस्तुहरू इतिहास, धर्म, समाज, राजनीति, मानवजीवन, मानवीय संस्कार तथा संस्कृति, कला, दर्शन, विज्ञानका आविष्कार आदि जस्ता विभिन्न क्षेत्रहरू रहन सक्दछन्। यिनै विभिन्न क्षेत्रका आधारमा निबन्धका विषयवस्तुको पहिचान गर्न सकिन्छ।
	२.५.२ विचार / उद्देश्य
		जसरी निबन्धमा विषयवस्तुको महत्त्वपूर्ण भूमिका रहन्छ त्यसरी नै विचार पक्षको पनि महत्त्वपूर्ण भूमिका रहेको हुन्छ। तसर्थ विचार/उद्देश्यलाई निबन्धको महत्त्वपूर्ण तत्त्व हो भन्न सकिन्छ। कुनै पनि निबन्धकारले आफ्नो निबन्धलेखनमा विचारको संयोजन गरेको नै हुन्छ चाहे त्यो सूक्ष्म वा झिनो रूपमा नै किन नहोस्। निबन्धकारले निबन्धरचना मार्फत आफ्ना धारणा र जीवनपद्धतिका सम्पूर्ण कुराहरूलाई पाठकसामू प्रस्तुत गर्दछ। निबन्धकार सामाजिक, भौतिक तथा वैज्ञानिक आदि जस्ता विचारहरूमध्ये कुनै न कुनै विचार वा दर्शनमा केन्द्रित हुन्छ। तसर्थ भौतिक वा आध्यात्मिक, आस्तिक वा नास्तिक जस्तो भएरपनि निबन्धकारले दर्शनको प्रस्तुति दिएकै हुन्छ।
		उद्देश्यको विषय एवम् विचारसंग नजिकको सम्बन्ध रहेको हुन्छ। निबन्धकारले निबन्धका माध्यमबाट आफ्ना मान्यता, विचार, धारणा एवम् जीवनदर्शनलाई पाठकसामु प्रस्तुत गरेको हुन्छ। निबन्धको जे लक्षका साथ रचना गरिएको हुन्छ त्यो नै निबन्धको उद्देश्य वा प्रयोजन हो (शर्मा,   २०६३:२)। निबन्धरचना पनि साहित्यकै एक विधा भएकोले साहित्य निर्माणका उद्देश्य छन् – आत्मप्रकाशन र सूचनात्मकता (शर्मा, २०६७:२५)। निबन्धमा विचारको प्रस्तुति गरी सही वा जायज पक्ष कुन हो भनी निष्कर्षमा पुग्ने काम उद्देश्यले बोकेको हुन्छ। कुनै पनि विषयवस्तुमा विचारको प्रतिपादन गर्नु नै निबन्ध तथा निबन्धकारको उद्देश्य हुन जान्छ।
२.५.३ हास्यव्यङ्ग्य 
		हास्य र व्यङ्ग्य भन्ने शब्दले क्रमश: हाँसो र घोचपेच वा छेडछाड भन्ने अर्थ ध्वनित गर्दछ। हास्यमा खुसी, सन्तुष्‍टि, मानसिक आनन्द आदि भावनाहरू प्रतिविम्वित हुन्छन् भने व्यङ्ग्यमा उपहास, निन्दा र घोचपेचको आवश्यकता पर्दछ। पूर्वीय समीक्षाशास्त्रीहरूले हास्यरसलाई नवरसमध्येको एक रसका रूपमा स्वीकारेका छन् भने व्यङ्ग्यलाई शब्दशक्तिको औचित्यका रूपमा व्यञ्जना भनेका छन्। हास्यको सम्बन्ध भावविशेषसंग र व्यङ्ग्यको सम्बन्ध घोचपेचसंग रहने हुँदा यी दुवै शब्दहरू एकै ठाउँमा आइपुग्दा पारस्परिक अर्थ ग्रहण गर्न पुगेका हुन्छन्। हास्यको अभावमा पनि व्यङ्ग्य शक्तिशाली त हुन सक्छ तर प्रभावकारी भने हुन सक्दैन। हास्यको सम्बन्ध ज्ञानेन्द्रियसंग हुन्छ भने व्यङ्ग्यको सम्बन्ध भौतिक जगतका सामग्रीमा आधारित कर्मेन्द्रियसंग बढी हुन्छ। त्यसकारण यी दुवै शब्दले सामाजिक कमीकमजोरीलाई देखाउने र विकृतिलाई सुधार गर्ने मूलभूत लक्ष राखेका हुन्छन्। हास्य नवरस मध्येको एक रस हो भने व्यङ्ग्य त्यसैसंग जोडिन आएको युगीन मान्यताको उपज हो। किनकि व्यङ्ग्य भन्ने शब्द साहित्यका सम्पूर्ण विधामा आड र भरोसा लिई आएको हुन्छ। यसरी हास्य र व्यङ्ग्य एक आपसमा आश्रित देखिन्छन्(अधिकारी,२०५०:६५)। हास्यव्यङ्ग्यले निबन्धको फाँटमा विशेष रूपमा हुर्कने अवसर पाएको हुन्छ। तसर्थ यहाँ हास्यव्यङ्ग्यलाई निबन्धको एक तत्त्वका रूपमा स्वीकार गरिएको छ। 
२.५.४ निजात्मकता र वस्तुपरकता
		साहित्यका कुनै पनि विधाको रचना गर्दा म, हामी जस्ता प्रथमपुरूष सर्वनामको प्रयोग गरिन्छ भने त्यसलाई निजात्मकता भनिन्छ। निजात्मकतालाई आत्मपरकताका नामले पनि चिन्न सकिन्छ (शर्मा, २०६७:२४)। तसर्थ कुनै पनि निबन्धमा निबन्धकारले आफूलाई नै निबन्धको मुख्य पात्र बनाएको वा आफ्नै आत्मभिव्यक्तिमा विषयवस्तुको प्रस्तुति गरेको हुन्छ भने त्यसलाई निजात्मक निबन्ध भनिन्छ। लेखकले आफ्ना भावना र विचारको अभिव्यक्ति दिएको र स्वयम्‌को व्यक्तित्वसंग नै बढी सम्वन्धित भएको रचना आत्मपरक हुन्छ (पोखरेल र अन्य, २०६९:६८६)। निबन्धमा लेखकीय निजीपन वा वैयक्तिक अभिव्यञ्जना प्रकट हुनु नै निजात्मकता हो। तसर्थ लेखकका निजी जीवनका सुखदु:ख अनुभव उल्लास, सन्ताप, आशा निराशा आदि निजात्मक निबन्धमा प्रस्तुत भएको हुन्छ (काफ्ले, २०६९:१)। त्यसैगरी कुनैपनि रचनामा स्रष्‍टाले देखेको वा सुनेको विषयवस्तुलाई यथातथ्य रूपमा प्रस्तुत गरिएको हुन्छ भने त्यसलाई वस्तुपरकता भनिन्छ। वस्तुपरकतालाई वर्णनात्मकताका नामले पनि चिन्न सकिन्छ (शर्मा, ०६७:२४)। तसर्थ निबन्धमा निबन्धकारले आफूलाई निबन्धको मुख्य पात्रको रूपमा नभई त्यस विषयवस्तुको द्रष्‍टाका रूपमा मात्र प्रस्तुत गरेको हुन्छ भने त्यसलाई वस्तुपरकता भनिन्छ। भाव र विचारलाई उति महत्त्व नदिई बाहिरी वस्तु जगतलाई बढी प्रश्रय दिएर लेखिने शैली वस्तुपरकशैली हो (पोखरेल र अन्य, २०६९:६८६)। तसर्थ निजात्मकताले आफ्नै भावना र विचारलाई स्वतन्त्र अभिव्यक्ति दिई म पात्रकै कन्द्रीयतामा हुने शैलीलाई बुझाउछ भने वस्तुपरकताले स्वतन्त्र रूपमा गरिने वर्णनलाई बुझाउँछ। 
	२.५.५ दृष्‍टिविन्दु
	निबन्धकारले निबन्धको प्रस्तुतिका क्रममा प्रयोग गरेको धरातल नै दृष्‍टिविन्दु हो। स्रष्‍टाको भाव, विचार, अनुभूति र अनुभवलाई पाठकसामु प्रस्तुत गर्ने माध्यमलाई दृष्‍टिविन्दु भनिन्छ (गौतम र लुइटेल, २०५४:८)। दृष्‍टिविन्दु प्रथमपुरूष र तृतीयपुरूष गरी दुई प्रकारको हुन्छ। कुनै निबन्धकारले निबन्धको रचना गर्दा वैयक्तिक भाव तथा मानसिकता र त्यसको प्रस्तुति प्रथमपुरूष शैलीमा गरेको हुन्छ भने त्यसलाई प्रथमपुरूष दृष्‍टिविन्दु भनिन्छ। त्यसैगरी निबन्धमा निबन्धकारले कुनै घटना, विषयवस्तु वा सन्दर्भ उपस्थित गराई तृतीयपुरूष शैलीमा भावको अभिव्यक्त गराएको भएमा त्यो तृतीयपुरूष दृष्‍टिविन्दु हुन्छ। निबन्धकारले निबन्धको रचना गर्दा प्रथम वा तृतीयपुरूष दृष्‍टिविन्दुको प्रयोग गर्न सक्दछ। यसका साथै निबन्धमा एकैपटक दुवै (प्रथम र तृतीयपुरूष) दृष्‍टिविन्दुको प्रयोग संगै गर्न पनि सकिन्छ।
	२.५.६ सङ्‌क्षिप्‍तता
	सङ्‌क्षिप्‍तता निबन्ध विधाको आकार र आयामसँग सम्बन्धित विषय हो। विभिन्न विद्वानहरूले निबन्धहरूको परिभाषा गर्ने क्रममा सङ्‌क्षिप्‍ततालाई जोड दिएको पाइन्छ। पाश्‍चात्य विद्वान हबर्ट रिडले निबन्धको आयामगत सीमालाई तोकेको भेटिन्छ। रिडले निबन्धलाई ३५०० देखि ५००० शब्दसम्म हुनुपर्ने कुरामा जोड दिएका छन् (अर्याल, २०५७:६)। निबन्धमा रहेको सङ्‌क्षिप्‍तताले व्यापक विषयवस्तुलाई छोटो समयमा पढिसकिने गरी रचना हुनु पर्दछ भन्ने अर्थमा बुझाउँछ। तसर्थ निबन्धको महत्त्वपूर्ण तत्त्वका रूपमा सङ्‌क्षिप्‍तता रहेको हुन्छ। 
२.५.७ भाषाशैली 
	निबन्धको अर्को महत्त्वपूर्ण तत्त्व भनेको भाषाशैली हो। निबन्ध विधा गद्यात्मक भएकोले यसको गद्यभाषामा नै प्रस्तुति रहन्छ। निबन्धमा सरल, सहज, सम्प्रेषणीय, हार्दिक, कोमल, रागात्मक र हृदयस्पर्शी भाषाको प्रयोग गर्नु पर्दछ। निबन्धमा सङ्‌क्षिप्‍त, सुगठित र कसिला वाक्यहरूको प्रयोग भएको हुनु पर्दछ। निबन्धको भाषा अनुभूतिमूलक र भावपरक हुन्छ। यसका साथै निबन्धमा तार्किक र बौद्धिक भाषाको पनि प्रयोग गर्न सकिन्छ। निजात्मक निबन्धमा भन्दा परात्मक निबन्धमा बौद्धिक भाषाको प्रयोग गरिएको हुन्छ (शर्मा, २०६५:४)। तसर्थ भाषाले निबन्धको पहिचानमा सहयोग पुर्‍याएको हुन्छ।  
	आफ्नो विचार वा कुनै पनि विषयसंग सम्वन्धित पक्षलाई अरु समक्ष सम्प्रेषण गर्न  निर्माण गरिएको शब्द, वाक्य वा अनुच्छेदको गठनलाई शैली भनिन्छ। निबन्धमा भाव र भाषाको समन्वय गर्ने काम शैलीले गर्दछ। शैलीको सृष्‍टिका लागि भाव र भाषाको तालमेल वा सहसम्बन्धको आवश्यकता पर्दछ। यदि दुईमा एकको अभाव छ भने शैलीको प्रश्‍न नै आउदैन। शैलीका लागि निरन्तर प्रवाहका साथै प्रसादगुण पनि प्राय: अपेक्षित रहन्छ। क्रम, सङ्गति, सङ्गठन र अन्विति शैलीका आन्तरिक गुण हुन्। भावका आधारमा शैली संयत, भावुक र व्यङ्ग्यशैली गरी तीन प्रकारको हुन्छ भने भाषाका दृष्‍टिले शैलीलाई प्रसाद र समास गरी दुई भागमा विभाजन गर्न सकिन्छ (शर्मा, २०६७:२१-२३)। यसरी भाषाशैली निबन्धको महत्त्वपूर्ण तत्त्वका रूपमा रहेको हुन्छ। जसले निबन्धमार्फत पाठक र निबन्धकारका बिचमा सम्वन्ध स्थापना गर्ने आधार खडा गर्दछ। 
	यसरी निबन्ध लेखनका लागि आवश्यक पर्ने विभिन्न तत्त्वहरू मध्ये माथि उल्लेख गरिएका तत्त्वहरूको अहम भूमिका रहेको हुन्छ। उल्लिखित तत्त्वहरूको अभावमा निबन्धको रचना हुन सक्दैन। यी तत्त्वहरूको अभावमा गरिएका रचनाहरूबाट परिभाषा गरिए अनुसारका विशेषतायुक्त निबन्धको रचना नहुन पनि सक्दछ। तसर्थ कुनै पनि लेख निबन्ध हो वा होइन भनेर छुट्याउनका लागि यी माथिका निबन्ध विधाका तत्त्वहरूको विश्‍लेषण वा मूल्याङ्कनबाट थाहा पाउन सकिन्छ। नेपाली साहित्यमा यी माथि उल्लेख गरिएका तत्त्वहरूको पूर्ण रूपमा आत्मसाथ नगरिए पनि निबन्धकारहरूले कुनै न कुनै रूपमा यी तत्त्वहरूलाई प्रयोगमा भने ल्याएको नै पाइन्छ।  
२.६ आधुनिक नेपाली निबन्धको विकासक्रम
	नेपाल एकीकरण पछि आरम्भ भएको मानिने नेपाली साहित्यको प्राथमिक काल सुरुदेखि वि.सं. १९४० सम्म मानिन्छ। यस बेला उपदेश, अनुवाद आदि रूपमा नेपाली गद्यहरू देखा पर्दछन्। यिनमा पृथ्वीनारायण शाहको ‘दिव्योपदेश’ (१८३१) भानुदत्तको ‘हितोपदेश मित्रलाभ’ (१८३३) शक्तिवल्लभको ‘हास्यकदम्ब’ (१८५५) सुन्दरानन्द बाँडाको ‘त्रिरत्‍न-सौन्दर्य-गाथा’ (१८९०तिर) भवानिदत्त पाण्डेको ‘मुद्राराक्षस’ (१८९२तिर) आदि  गद्यरचनाहरू उल्लेखनीय छन्। यी मध्ये धेरैजसो गद्यरचना अनुवादका रूपमा देखिएका तथा विधागत विभाजन गर्न नसकिने भएकाले यस काललाई नेपाली निबन्धको आरम्भकाल भन्दा पनि बीजकालका रूपमा मात्र लिइन्छ (शर्मा, २०६३:३३)।
	माध्यमिक काल (वि.सं. १९४१-१९९०) नेपाली साहित्यको उर्वर समय हो। यसै समय देखि साहित्यमा विधागत स्पष्‍टता देखिन थालेको पाइन्छ। यसै कालमा नेपाली भषामा नेपालभित्र र विशेषत: नेपाल बाहिर अनेकौं पत्रपत्रिकाहरूको प्रकाशन सुरू भएको देखिन्छ। नेपाल भित्र ‘गोर्खापत्र’ (१९५८) को प्रकाशन आरम्भ भयो भने नेपाल बाहिर सुन्दरी (१९६३), माधवी (१९६५), चन्द्र (१९७१), गोर्खाली (१९७२), चन्द्रिका (१९७५), गोर्खासंसार (१९८२), नेपाली साहित्य सम्मेलन (१९८९) आदि विभिन्न पत्रपत्रिका छापिन थाले जसले नेपाली निबन्ध विधालाई विकास गर्न महत्त्वपूर्ण भूमिका खेलेको पाइन्छ।
	नेपाली निबन्ध यात्राको आरम्भिक चरणमा ‘चन्द्रिका’ मासिक पत्रिकाको विशेष महत्त्व छ। पारसमणि प्रधानको सम्पादनमा खरसाङबाट वि.सं. १९७५ मा प्रकाशन हुन थालेको ‘चन्द्रिका’ पत्रिकामा निकै निबन्ध छापिएका छन्। शम्भुप्रसाद ढुङ्गेलका ‘महेन्द्रमल्ली’ र ‘प्रेम’ आदि यसैमा प्रकाशित भएका थिए। डा. ईश्‍वर बरालले ‘सयपत्री’को भूमिकामा  ‘चन्द्रिका’मा प्रकाशित ढुङ्गेलका निबन्धले नेपाली निबन्धको आरम्भ गरेका हुन् भनेका छन्। यस चरणमा सूर्यविक्रम ज्ञवाली, धरणीधर कोइराला, मानवीर रसाइली, हर्षबहादुर राई, पारसमणि प्रधान, रूपनारायण सिंह आदि निबन्धकारका धेरै निबन्धहरू प्रकाशित भएका छन्। यस कालका निबन्धमा साहित्य सेवा, चरित्रसुधार, नैतिकता, समाजसुधार र राजनीतिक चेतना आदि विशेषता पाइन्छ।
	यसप्रकार ‘माधवी’को प्रकाशन समय वि.सं. १९६५ देखि नेपाली साहित्य सम्मेलन पत्रिकाको समयसम्म नेपाली निबन्धको आरम्भिक काल मानिएको छ। यसमा पनि डा. ईश्‍वर बरालले १९६५ देखि १९८६ साल सम्मको समयलाई नेपाली निबन्धको माध्यमिककाल भनी निर्क्यौल गरेका छन्। उनले शारदा (१९९१) को प्रकाशन पूर्वको समयलाई नेपाली निबन्धको आरम्भिक समय मानेका छन्।
	यसरी नेपाली गद्य साहित्य अन्तर्गतको निवन्ध विधाको आधुनिक काल ‘शारदा’को प्रकाशन पछि आरम्भ भएको पाइन्छ। नेपाली निबन्धको आधुनिक काललाई चार चरणमा राखेर हेर्न सकिन्छ (शर्मा, २०६३:३८)।
(क) आधुनिक नेपाली निबन्धको प्रथम चरण (वि.सं. १९९१ देखि २००३ सम्म)
		 (ख) आधुनिक नेपाली निबन्धको द्वितीय चरण (वि.सं. २००४ देखि २०१६ सम्म)
(ग) आधुनिक नेपाली निबन्धको तृतीय चरण (वि.सं. २०१७ देखि २०४५ सम्म)
(घ) आधुनिक नेपाली निबन्धको चतुर्थ चरण (वि.सं. २०४६ देखि हालसम्म)।
(क) आधुनिक नेपाली निबन्धको प्रथम चरण (वि.सं. १९९१ देखि २००३ सम्म)
	काठमाडौंबाट वि.सं. १९९१ मा ‘शारदा’ पत्रिकाको प्रकाशन संगै नेपाली निबन्धमा आधुनिक कालको थालनी हुन्छ। यसै पत्रिकाले बालकृष्ण सम र लक्ष्मीप्रसाद देवकोटालाई निबन्धकारका रूपमा चिनाएको छ। ‘शारदा’ पत्रिकाको वर्ष १ अङ्क १ मा नै बालकृष्ण समको निबन्ध ‘बर्दहामा सिकार’ (१९९१,फागुन) प्रकाशित भयो। त्यसैगरी १९९२ मा शरदामा नै देवकोटाका निजात्मक निबन्ध ‘आषाढको पन्ध्र’ र ‘पहाडी जीवन’ प्रकाशित भए। यिनै निबन्धबाट नेपाली निबन्ध आधुनिकतामा प्रवेश गर्‍यो]। देवकोटाका यिनै निबन्धबाट मोन्तेंनबाट आरम्भ भएको निजात्मक शैली नेपाली निबन्धमा प्रवेश गर्‍यो। शारदामा नै प्रेमराज शर्माको हस्यव्यङ्ग्य निबन्ध ‘पण्डितजीको चिठ्ठी (१९९२), बोधविक्रम अधिकारीको ठट्यौली निबन्ध ‘फलामे औठी’ (१९९२), सागरमणि आ.दी.को परिचयात्मक  निबन्ध ‘शिमलासम्म’ आदि प्रकाशित भए।
		भारतमा पनि विभिन्न पत्रिकाहरूमा नयाँ नयाँ निबन्धहरू छापिन थाल्छन्। ती मध्ये ‘नेपाली साहित्य सम्मेलन’ पत्रिकाले नेपाली निबन्धको ओइरो लाउन थालेको हुन्छ। सो पत्रिकामा पं.धरणीधर कोइरालाको ‘साहित्यकुसुमाञ्जली’ (१९९२), पारसमणि प्रधानको ‘मदोरू आमाको जोखाना’ (१९९२), रूपनारायण सिंहको ‘जातीय जीवनमा साहित्यको स्थान’ (१९९२) र सूर्यबिक्रम ज्ञवालीको ‘रसमय नेपाली जीवन’ (१९९३) आदि निबन्ध पनि प्रकाशित भएर भारतबाहिर पनि नेपाली निबन्धसाहित्यले आफ्नो क्षेत्र फैलाउने मौका पायो।
	नेपाली साहित्यमा आधुनिक नेपाली निबन्धको यो ज्यादै उर्वर समय हो। प्रयोग-विविधता र स्वरूप-बन्धनका दृष्‍टिले पनि यस चरणमा नेपाली निबन्धहरूले निश्‍चित गोरेटो ठम्याइसकेका छन्। वर्णन र विवरण मात्र होइन विचार र भावको कोणबाट पनि यस चरणमा निबन्धहरूको ठूलो पृष्‍ठभूमि छ। सङ्‌क्षिप्‍तता, एकान्विति र शृङ्खलित धारा जस्ता स्वरूपगत विशेषता भएका यस चरणका निबन्धहरू आधुनिक नेपाली निबन्ध साहित्यकै उज्जल गरिमा हुन्। यस चरणका प्रमुख विशेषताहरूमा वौद्धिकताको आग्रह, हार्दिकताको पोखाइ, अङ्ग्रेजी साहित्यको प्रभावबाट निबन्धलेखन, निबन्धको स्वरूपमा विविधता, शिल्पगत नवीनता आदि रहेका छन्।
	यस चरणको व्याप्‍ति २००३ सालसम्म रहन्छ र बनारसबाट युगवाणी (२००४) पत्रिकाको प्रकाशन संगै यस चरणको समाप्‍ति हुन्छ।
(ख) आधुनिक नेपाली निबन्धको द्वितीय चरण (वि.सं.२००४ देखि २०१६ सम्म)
		बनारसबाट ‘युगवाणी’ (२००४) साप्‍ताहिक पत्रिकाको प्रकाशन संगै आधुनिक नेपाली निबन्धको दोस्रो चरण सुरुवात हुन्छ। सुरूमा लक्ष्मीप्रसाद देवकोटा, नारायणप्रसाद र कृष्णप्रसाद उपाध्यायको संयुक्त सम्पादनमा निस्केको यस पत्रिकाले २००७ सालमा नेपालमा प्रजातन्त्र ल्याउन समेत थोरबहुत योगदान दिएको पाइन्छ। यस पत्रिका मार्फत देवकोटाले ‘नपुंसक प्रजा’ व्यङ्ग्यकथा, समाजवादको धुनमा’ यात्रानिबन्ध लगायत विभिन्न निबन्धहरू प्रकाशन गरेका छन्। यसमा नारायणप्रसाद भट्टराईको ‘हावाबाजी’ (२००४), अच्छा राई रसिकको ‘नारी समस्याको हल’ (२००४) र रुद्रराज पाण्डेको ‘गुन्द्रुकको पुकार’ (२००८) आदि प्रकाशित भएका छन्।
		यता काठमाडौंबाट पनि २००४ सालमा हृदयचन्द्रसिंह प्रधानको सम्पादकत्वमा ‘साहित्यस्रोत’ पत्रिकाको प्रकाशन हुन्छ। यसै पत्रिकाले निजात्मक-निबन्धलेखनका प्रतिभाहरू जन्माएको हो। यस पत्रिकामा छापिएका हृदयचन्द्रसिंह प्रधानको ‘सिरक’ र रामकृष्ण शर्माको ‘आफ्नै लेखनीको परामर्श’ (२००६) निजात्मक निबन्धलेखनका उत्कृष्‍ट नमूनाका रूपमा रहे। यी निबन्धहरूले उक्त निबन्धकारहरूलाई नेपाली निबन्धका क्षेत्रमा विशिष्‍ट पहिचान दिए। काठमाडौंबाट प्रकाशित ‘आँखा’ (२००५) तथा दार्जिलिङबाट प्रकाशित हुने ‘भारती’ ‘गोर्खा’ जास्ता पत्रिकाहरूले पनि यस चरणको विकासमा महत्त्वपूर्ण भूमिका खेलेका छन्।
		यसरी नेपाल भित्र र बाहिरबाट बेलाबखत निस्कदै गरेका पत्रपत्रिका र तिनमा प्रकाशित निबन्धहरूले द्वितीय चरणको निबन्ध साहित्यलाई अगाडि बढाउने काम गरेका छन्। यस चरणका निबन्धकारहरूमा हृदयचन्द्रसिंह प्रधानको नाम सबभन्दा अगाडि आउछ। यसका साथै श्यामप्रसाद शर्मा, भीमनिधि तिवारी, बदरीनाथ भट्टराई, केशवराज पिंडाली आदि निबन्धकारको नाम विशिष्‍ट निबन्धकारका रूपमा आउछ।
		आधुनिक नेपाली निबन्धको दोस्रो चरण निबन्धलेखनका दृष्‍टिले उर्वर प्रहर हो। यस समयमा बदरीनाथ भट्टराई र भीमनिधि तिवारी आदि निबन्धकारले वर्णन-विवरणकै परिधिमा रहेर विषय-प्रकाशन तर्फ बढी सकृय हुदै परात्मक निबन्धको फाँट फराकिलो पारेका छन् भने प्रेमराज शर्माले सुरू गरेको हास्यव्यङ्ग्य निबन्धलाई केशवराज पिंडालीले नयाँ ढप दिएर उचाइमा पुर्‍याएका छन्। खोज तथा अनुसन्धनामूलक निबन्धलेखनमा कमल दीक्षित को नाम आउछ। आत्मपरक निबन्धका दृष्‍टिले उत्कृष्‍ट प्रतिभाचाहिं हृदयचन्द्रसिंह प्रधान हुन्। श्यामप्रसाद शर्माका निजात्मक निबन्ध पनि त्यतिकै रमाइला र चुट्किला रहेका छन्।
		यस चरणका प्रमुख प्रवृत्तिहरूमा परात्मक निबन्धलेखन, हास्यव्यङ्ग्य निबन्धलेखन, अध्ययन अन्वेषणपूर्ण लेखन आदि रहेका छन्। यस चरणको व्याप्‍ति ‘रूपरेखा’(२०१७) पत्रिकाको प्रकाशन पूर्व २०१६ सालसम्म रहन्छ।
	(ग) आधुनिक नेपाली निबन्धको तृतीय चरण (वि.सं २०१७ देखि २०४५ सम्म)
		आधुनिक नेपाली निबन्धको तृतीय चरण ‘रूपरेखा’ (मासिक) पत्रिकाको प्रकाशन समय २०१७ सालदेखि सुरू भयो। २०१७ सालपछि नेपालमा थुप्रै दैनिक, साप्‍ताहिक समाचार तथा साहित्यप्रधान पत्रिकाहरूको  बाढी आयो। राष्‍ट्रभर छरिएर रहेका विद्यालय, विश्‍वविद्यालयका मुखपत्रहरूबाट निबन्ध विधाले प्रसस्त फैलने मौका पायो। नेपालभित्रबाट प्रकाशित हुने मधुपर्क, नेपाली रचना, अभिव्यक्ति, भानु, प्रज्ञा आदि तथा नेपाल बाहिरबाट प्रकाशित हुने फूलपतकर, तेस्रो आयाम, मालिङ्गो, हिमलोक, नेबुला, दियो आदि पत्रिकाहरूले यस चरणको विकासमा महत्त्वपूर्ण भूमिका निर्वाह गरे।
		तृतीय चरणका उल्लेखनीय प्रतिभाहरूमा शङ्कर लामिछनेको नाम अग्रपङ्तिमा आउछ। यिनका ‘अब्स्ट्रयाक्ट चिन्तन प्याज’ (२०२४) र ‘गोधुली संसार’ (२०२७) निबन्ध सङ्ग्रह प्रकाशित भएका छन्। पाश्‍चात्य साहित्यको नवीन चिन्तन र वादहरूसंग परिचित लामिछनेका  निबन्धहरू निजात्मक, अमुर्त र त्यतिकै गहन छन्। यस्तै उल्लेख्य निबन्धकारहरूमा बालकृष्ण पोखरेल, तारानाथ शर्मा, कृष्णचन्द्रसिंह प्रधान, भैरव अर्याल, कृष्णप्रसाद ज्ञवाली आदिको नाम आउछ। बालकृष्ण पोखरेलका ‘उकुसमुकुस’ (२०२९), ‘कलेजस्तरका निबन्धै निबन्ध’ (२०२७), तारानाथ शर्माका ‘नमस्ते’ (२०१८), ‘जमर्काहरू’ (२०२५), वेलायततिर बरालिदा (२०२६), कृष्णचन्द्रसिंह प्रधानका ‘सालिक’ (२०२६), अनाम सत्य (२०४५), ‘पाइला:आगतमा टेकेर( २०४७), कमल दीक्षितका ‘यस्तो पनि’ (२०१४), ‘अक्षर’ (२०१७) आदि निबन्धसङ्ग्रह प्रकाशित भएका छन्। हास्यव्यङ्ग्यका फाँटमा भैरव अर्यालका ‘काउकुती’ (२०१९), जयभुँडी (२०२२) यात्रानिबन्धका फाँटमा कृष्ण ज्ञवालीका ‘पिपलको छहारी’ (२०३२) आदि निबन्धसङग्रह उल्लेखनीय छन्। यसका साथै अन्य निबन्धकारहरूमा विष्णु नवीन, देवीचन्द्र श्रेष्‍ठ, आनन्ददेव भट्ट, राजेश्‍वर देवकोटा, वासुदेव त्रिपाठी, यदुनाथ खनाल, ठाकुर पराजुली, माधव भँडारी, डिल्लीराज तिम्सिना, गोपीकृष्ण शर्मा, धनुषचन्द्र गौतम, मोहनराज शर्मा, राजेन्द्र सुवेदी, काजिमान कन्दङ्वा आदि रहेका छन्।
		यस अवधिको निबन्धलेखन विविधतामय छ। हार्दिकता र वौद्धिकताको जोड घटाउ वा सन्तुलन कायम गर्दै रहेका निबन्धहरूको पौल पनि यसै चरणको उपलब्धि हो। यस चरणका निबन्धहरूको प्रवृत्तिहरू अभिव्यक्तिमा स्पष्‍टता, अनुभूति साझा र विषयमा विविधता, परम्पराको सम्भरण, अनुसन्धानात्मक र समालोचनात्मक दृष्‍टिको विकास आदि रहेका छन्। यस चरणको व्याप्‍ति २०४६ सालको प्रजातन्त्र पुनर्बहाली अघिसम्म रह्यो।
(ग) आधुनिक नेपाली निबन्धको चतुर्थ चरण (वि.सं.२०४६ देखि हालसम्म)
		जनआन्दोलन २०४६ र बहुदलीय प्रजातन्त्रको  पुनर्बहालीसंगै २०४६ सालदेखि आधुनिक नेपाली निबन्धमा चतुर्थ चरणको थालनी हुन्छ। परम्परागत लेखन भन्दा अलग्गै नौलो प्रस्तुति र नवीन वस्तुको प्रक्षेपणमा नयाँखाले निबन्धहरू रचना सहित नयाँ नयाँ प्रयोगहरू हुन थाल्दछन्। पहिलेदेखि निबन्ध सिर्जनामा निरन्तरित र नाम चलेका निबन्धकारहरू पनि नौलो प्रयोगको खोजी गर्दै नेपाली निबन्धको रचना गर्दछन्।
		यस चरणका राजेन्द्र सुवेदीको ‘खाली सिसी पुराना कागज’ (२०४९) रामचन्द्र गौतमको ‘मुटुको घाउ’ (२०५९), महेश प्रसाईको ‘शब्दसारथी’ (२०५७), अभि सुवेदीको ‘कार्पेट रङ्गिएको आकाश’ (२०५६) आदि उल्लेख्य निबन्धसङ्ग्रहहरू हुन्।
		आधुनिक नेपाली निबन्धले २०५० को दशकमा आएर वस्तु र प्रस्तुति दुवै तहमा अग्रगामी फड्को मारेको छ। युगचित्रणको चेष्‍टा, नघुमाइकन सोझो भनाइ, ससाना वाक्य र अनुच्छेदहरू, कृयाविहीन वाक्यको पनि संयोजन, सन्देशनिरपेक्ष यथार्थ अभिव्यक्ति, कतै कतै काव्यिक भाषाको प्रयोग र छोटो आयाममा निबन्धलेखन जस्ता प्रवृत्तिहरू यस अवधिका विशेषताहरू हुन्।
		यस अवधिका अन्य चर्चित निबन्धकारहरूमा डा. दुर्गाप्रसाद भण्डारी, डा. माधवप्रसाद पोखरेल, श्री ओम श्रेष्‍ठ ‘रोदन’, युवराज नयाँघरे, कृष्ण धरावासी, भीष्म उप्रेती, ज्ञानेन्द्र विवश आदि छन्। यिनका निबन्धहरूले अँगालेका प्रमुख प्रवृत्तिहरूमा राजनीतिक तथा सामाजिक विकृतिप्रति व्यङ्ग्यको प्रयोगका साथै समसामयिक चेतनाको अङ्कन जस्ता विषयगत प्रक्षेपण बढी मात्रामा देखा पर्दछन्। विश्‍लेषणात्मक गद्य र छोटा आयामका निबन्ध रचनातर्फ यस चरणका लेखकहरूले बढी ध्यान दिएको पाइन्छ।
		यसरी वि.सं. १९९१ को ‘शारदा’पत्रिकाको प्रकाशन संगै आरम्भ भएको नेपाली निबन्धको आधुनिक कालले आजसम्म आइपुग्दा विभिन्न आरोह अवरोहहरू पार गर्दै आएको छ। आधुनिक नेपाली निबन्धको मूर्धन्य प्रतिभाका रूपमा लक्ष्मीप्रसाद देवकोटा आउँछन्। उनले नै आधुनिक नेपाली निबन्धको प्रथम चरणको नेतृत्त्व गरेका छन्। आधुनिक निबन्धको द्वितीय चरणको नेतृत्त्वकर्ता निबन्धकार हृदयचन्द्रसिंह प्रधान हुन् भने तृतीय चरणमा शङ्कर लामिछानेले नेपाली निबन्धलेखनमा अग्रणी भूमिका खेल्दै अद्वितीय  चमत्कार थपेका छन्। चतुर्थ चरणमा भने श्री ओम श्रेष्ठ ‘रोदन’, युवराज नयाँघरे र कृष्ण धरावासी जस्ता निबन्धकार प्रतिभाहरूले यस क्षेत्रमा योगदान दिएका छन्। यसका साथै आधुनिक नेपाली निबन्धको विकासमा अन्य धेरै निबन्धकारहरूको महत्त्वपूर्ण भूमिका रहेको छ। देवकोटादेखि हालसम्मका निबन्धकार सम्म आइपुग्दा नेपाली साहित्यका अन्य विधासंग कुममा कुम जोडेर त्यसरी नै हिंड्न नसके पनि विस्तार विस्तार नेपाली निबन्ध प्रगतिपथमा लम्किरहेको छ।



						  









परिच्छेद तिन
केशवराज पिंडाली र उनको निबन्धयात्रा
३.१ विषय परिचय
		नेपाली साहित्यका क्षेत्रमा महत्त्वपूर्ण योगदान गरेका केशवराज पिंडाली एक विशिष्‍ट साहित्यकार हुन्। विविध विधामा कलम चलाएका पिंडाली नेपाली साहित्यका क्षेत्रमा भने निबन्धकारका रूपमा विशेष परिचित छन्। समाज, राजनीति र प्रशासनिक आदि क्षेत्रमा रहेका विकृति, विसङ्गतिहरूप्रति चित्त नबुझेका कुरा चित्त बुझ्ने गरी भन्न पाएकोमा जुन् सन्तुष्‍टि हुन्छ त्यो सन्तुष्‍टि दिलाउने माध्यम हास्यव्यङ्ग्य हो। त्यही शैली पिंडालीका निबन्धहरूमा पाइन्छ। पिंडालीले जीवनका साना-ठूला, तीता-मीठा अनेक कुराहरूलाई राम्ररी निरीक्षण, परीक्षण गरेर मात्र कलम चलाएको पाइन्छ। व्यङ्ग्यकार सानालाई उचाल्न र ठूलालाई खसाल्न साह्रै सिपालु हुन्छ, त्यो सीप पिंडालीमा साह्रै राम्ररी विकसित भएको पाइन्छ।
 	यिनका अभिव्यक्तिले मानिसको भित्र भन्दा भित्रलाई राम्ररी छोएको हुन्छ। कृतिहरू यथार्थमूलक सामाजिक व्यङ्ग्यप्रधान हुन्छन्। कार्यसङ्गत कारूणिकता र कतै कतै अरू किसिमका कारूणिकताको माध्यमबाट पनि पिंडालीले समाजलाई राम्ररी व्यङ्ग्य गरेका हुन्छन्। अर्थपीडित र राजनीतिपीडित जीवनलाई यिनले आफ्ना निबन्धहरूमा देखाएका छन्। खासगरी आफूले देखेका र भोगेका निम्न मध्यमवर्गलाई देखाउने काममा पिंडाली बढी सक्रिय देखिएका छन् र सफल पनि भएका छन्। यस्ता विशिष्‍ट क्षमता भएका निबन्धकार केशवराज पिंडालीको सङ्‌क्षिप्‍त परिचय र निबन्धयात्राको अध्ययन यस परिच्छेदमा गरिएको छ।  
३.२ केशवराज पिंडालीको सङ्‌क्षिप्‍त परिचय
	वि.सं. १९७१ माघ १६ गते माघ शुक्ल त्रयोदशीका दिन जन्मेका केशवराज लामिछाने नेपाली साहित्यका क्षेत्रमा केशवराज पिंडालीका नामवाट परिचित छन्। पिंडालीको जन्म पिता कृष्णराज लामिछाने र माता युगमञ्जरीदेवीका ज्येष्‍ठ सुपुत्रका रूपमा काठमाडौंको केलटोल, क्षेत्रपाटीमा भएको थियो। उनको न्वारनको नाम केशवराज लामिछाने हो। उनको आफ्नो पुर्ख्यौली थलो धादिङ जिल्लाको गजुरी भन्दा लगभग एक कोश टाढा रहेको पिण्डा गाउँ थियो। उनका पुर्खाहरू धैरै वर्ष अगाडि नै त्यहाँबाट वसाँइ सरेर काठमाडौं आएका थिए। उक्त पुर्ख्यौली स्थानको नाम अविष्मरणीय रहोस् भनेर आफ्नो नाममा पिंडाली उपनाम जोडेका हुन्। पछि साहित्यका क्षेत्रमा उनले आफूलाई केशवराज पिंडालीका नामबाट नै परिचित गराएका छन् (अधिकारी, २०५०:६११)। यसरी नेपाली साहित्यका क्षेत्रमा परिचित विशिष्‍ट साहित्यकार पिंडालीको मृत्यु वि.सं. २०५५ मा भएको थियो।
३.२.१ बाल्यकाल र शिक्षा
	केशवराज पिंडालीको बाल्यकाल एक दिदी, एक बहिनी र दुई भाइहरूका बिचमा हाँस्दै खेल्दै सुखमय वातावरणमा बितेको पाइन्छ। पिंडालीले यस्तो सुखमय वातावरणलाई बिर्सन नसकेर १९९६ सालमा शारदा पत्रिकाको वर्ष ५ सङ्ख्या ४ मा ‘बालापन’ शीर्षकको कविता प्रकाशन गरी आफ्ना पूर्वस्मृतिलाई पोखेका छन्। यस कवितामा बालापनलाई अत्यन्त सुखद अवस्थाका रूपमा प्रस्तुत गरेकाले पनि उनको बाल्यकाल सुखमय थियो भन्ने पुष्‍टि हुन्छ (कोइराला, २०३८:२)। पिंडालीको बाल्यकालमा राणा परिवारका केटाकेटीहरूसंग सम्पर्क भएको पाइन्छ। पिंडाली ११/१२ वर्षको हुँदा उनका मामा दुर्गानाथ चालिसेसंग भारतको मध्यप्रदेशको सागर भन्ने ठाँउमा गएर बसे। त्यसबेला त्यहाँ उनका मामा खड्गसमसेरकी श्रीमतीको निजी सचिव भएर बसेका थिए। त्यसै समयमा पिंडालीको राणा परिवारका छोरा, नाति, भाञ्जा-भाञ्जीसंग सम्पर्क भएको थियो। लगभग ४/५ वर्ष त्यहाँ बसेर पिंडाली पुन: काठमाडौं फर्किए र बाँकी बाल्यकाल काठमाडौमा नै बिताए (अधिकारी, २०५०:६१२)। यसरी पिंडालीको बाल्यकाल केही समय काठमाडौं र केही समय भारतको मध्यप्रदेशमा बितेको पाइन्छ। पिंडालीको बाल्यकालको अधिक समय भने काठमाडौंमा नै बितेको थियो।  

	काठमाडौंको सम्पन्न तथा शिक्षित परिवारका सदस्य केशवराज पिंडालीको अक्षरारम्भ सानै उमेरमा नै भएको थियो। काटमाडौंमा नै जन्मिएकाले शिक्षा दीक्षा हासिल गर्न भौगोलिक रूपमा कठिनाइ थिएन। पिंडालीले त्यसबेला एकमात्र प्रसिद्ध स्कुल दरवार हाइस्कुलबाट सात आठ वर्षको उमेरदेखि औपचारिक शिक्षा आरम्भ गरेका थिए। तत्कालीन समयमा राणा परिवारका सदस्यहरूले मात्र पढ्न पाउने उक्त स्कुलमा पढ्न पाएका पिंडाली सानै उमेरमा चतुर र अध्ययनशील थिए (कोइराला, २०३८:३)। केही समय दरवार हाइस्कुलमा पढिसकेपछि पिंडाली मामासंग भारतको सागर भन्ने ठाँउमा गएर राणाहरूका सन्तानलाई पढाउने गरेकी म्यन्डिस नामकी शिक्षिकासंग पढ्न थाले। त्यसबेला उनको पढाइ राम्रो थियो (कोइराला, २०३८:३)। लगभग ४/५ वर्ष त्यहाँ बसेर पढेपछि पिंडाली पुन: काठमाडौं आएर दरवार हाइस्कुलमा पढ्न थाले। त्यसबेला उनका पिताले पनि उनलाई अङ्ग्रेजी, गणित, विज्ञान र नेपाली विषय सिकाउने गर्दथे। उनले वि.सं. १९९२ मा पटना वोर्डबाट लिइने प्रवेशिका परीक्षा उतीर्ण गरे। पिंडालीले औपचारिक रूपमा त्यसभन्दा माथिको शैक्षिक उपाधी हासिल गर्न नसकेपनि अङ्ग्रेजी, हिन्दी तथा नेपाली भाषाको साहित्य स्वअध्ययन भने प्रसस्त गरेका थिए। उनमा नेपाली, अङ्ग्रेजी, हिन्दी तथा उडीया भाषा लेख्‍न तथा पढ्न र बोल्नसक्ने क्षमता पनि थियो (कोइराला, २०३८:३)। तसर्थ पिंडालीलाई औपचारिक तथा अनौपचारिक रूपमा विभिन्न भाषाको ज्ञान भएका व्यक्तित्वका रूपमा चिन्न सकिन्छ।
३.२.२ जागिर तथा सेवा
		आफ्नो घरायसी परिस्थिति र अवस्थाले गर्दा पिंडालीले औपचारिक रूपमा म्याट्रिक सम्मको अध्ययन मात्र गर्ने अवसर पाए। वि.सं. १९९२ तिर बीरगञ्ज टेलिफोन कार्यालयको जागिरबाट यिनले आफ्नो जागिरे जीवनको सुरुवात गरेका थिए। उनले अपरेटर पदमा त्यहाँ लगातार सात बर्ष सम्म काम गरे त्यसपछि नेपाल सरकारको तत्कालीन वन सल्लाहकार एकजना अङ्ग्रेजका पि.ए. भएर काम गरे। त्यस कामवाट उनले आत्मसन्तुष्‍टि महसुस गर्न सकेनन् तथा राम्ररी जीवनयापन पनि हुन नसक्ने अवस्था देखेर त्यहाँबाट उक्त काम छोडेर व्यापार व्यवसायमा लागे। वि.सं. २००२ तिर मोहन समसेरकी कान्छी छोरीको निजी सचिव भई भारत गए। त्यसबेला उनी भारतको उडिसा रैराखोर राज्यकी महारानी थिइन्। उनी २००७ साल सम्म उडिसा राज्यमा नै बसेका थिए (अधिकारी, २०५०:६१२)। पिंडाली वि.सं. २००८ सालमा नेपाल फर्केर पत्रकारिताको क्षेत्रमा लागे। उनले सर्वप्रथम वि.सं. २००८ तिर ‘गाइजात्रा’ तथा ‘नयाँ कदम’ भन्ने हास्यव्यङ्ग्य पत्रिकाको सम्पादक भएर काम गरेका थिए। २००९ सालतिर प्रकाशन सुरु भएको ‘विकास’ पत्रिकाको प्रकाशक तथा सम्पादक भएर काम गरे। यिनले पछि २०१० सालमा ‘प्रगति’ पत्रिका प्रकाशित भएपछि सम्पादन देखि प्रुफरिडर सम्मको काम गरे। त्यसैगरी वि.सं. २०११ देखि २०१५ सालसम्म भारतको सम्बलपुरमा सिनेमाहलमा मेनेजरका रूपमा पनि पिंडालीले काम गरे। तत्पश्‍चात २०१५ सालमा नेपाल फर्केर तात्कालीन प्रधानन्त्री विश्‍वेश्‍वरप्रसाद कोइरालाको निजी सचिव भएर काम गरेका थिए। राजनैतिक कारणले वि.सं. २०१७ देखि २०२६ सम्म पिंडालीले भारतमा निर्वासित जीवन बिताएका थिए (कोइराला, २०३८:५)। उनले भारतमा बस्दापनि कांग्रेसको मुखपत्रमा काम गरेका थिए। त्यसपछि वि.सं. २०२६ पछि भारतबाट नेपाल फर्केर वि.सं. २०३० देखि २०३८ सम्म गोरखापत्र संस्थानमा कार्यकारी सम्पादकको रूपमा कार्यरत रहे त्यस्तै २०३८ पछि उनले ‘साप्‍ताहिक विमर्श’को सम्पादक भएर काम गरे (अधिकारी, २०५०:६१२)। तसर्थ पिंडालीले आफ्नो जागिरे जीवन विभिन्न पत्र पत्रिका तथा नेपाल भित्र र भारतमा पनि बिताएका थिए।
	३.२.३ लेखन प्रेरणा र प्रारम्भ
	कुनै पनि व्यक्तिले साहित्य सिर्जना गर्न कसै न कसैको कुनै न कुनै रूपमा प्रेरणा लिएकै हुन्छ। यसका साथै मानिस महत्त्वपूर्ण घटना आदिबाट पनि प्रभावित भएर साहित्य सिर्जना गर्न प्रेरित हुन्छ। केशवराज पिंडाली पनि साहित्य सिर्जनामा लाग्न विभिन्न व्यक्तिबाट प्रेरित भएका छन्।
		केशवराज पिंडाली मूलत: पारिवारिक प्रेरणाबाट नै साहित्य लेखनका क्षेत्रमा लागेका हुन्। मुख्यत: पिंडाली यिनका कान्छामामा दुर्गानाथ चालिसेबाट साहित्य सृजनामा प्रेरित भएका थिए। दुर्गानाथ स्वयम् पनि लेखक तथा साहित्यकार थिए। उनले वि.सं. १९८५/८६ तिर ‘नलदमयन्ती’ र ‘प्रेमपिण्ड’ भन्ने नाटक लेखेका थिए। यसका साथै उनका पिता पनि कहिले काहिं कविता लेख्‍ने गर्दथे। यसरी हेर्दा पिंडाली पारिवारिक (पिताको प्रेरणा) र मावलीको प्रेरणाबाट लेखक तथा साहित्यकार बनेका हुन् (मल्ल, २०३०:५४)। यसका साथै पिंडालीलाई साहित्यिक क्षेत्रमा प्रेरित गर्ने अर्का व्यक्ति पिंडालीकै पुर्ख्यौली पुस्ता जो काशीमा बसोबास गर्दै आएका विश्‍वराज हरिहर शर्मा हुन्। त्यसवेला उनको काशीमा नै ‘विश्‍वराज हरिहर प्रकाशन’ रहेको थियो जसबाट प्रकाशन हुने विभिन्न रचनाबाट पनि पिंडाली साहित्यलेखनमा प्रेरित भएका थिए (अधिकारी, २०५०:६११)। पिंडालीले भारतको सागर भन्ने ठाउँमा अध्ययन गरेका र निकै हिन्दी तथा नेपाली साहित्यकारहरूसित घनिष्‍ठ सम्बन्ध भएका यिनलाई साहित्य सिर्जनातिर डोहोर्‍याउन विश्‍वेश्‍वरप्रसाद कोइरालाजस्ता साहित्यकारको भूमिका तथा यिनले पढेका विभिन्न किसिमका साहित्यको प्रभाव महत्त्वपूर्ण रहेको बुझिन्छ (पन्त, २०५०:२९१)। यसका साथै पिंडालीको साहित्यलेखनमा प्रेरणा दिने व्यक्ति साहित्यकार शम्भुप्रसाद ढुङ्गेल हुन्, जो उनका आफन्त पनि पर्दथे।
		वि सं. १९९६ मा ‘शारदा’ (वर्ष ५,अङ्क ४,श्रावण) ‘पत्रिकामा’ ‘बालापन’ शीर्षकको कविता लिएर सार्वजनिक भएका पिंडाली गद्यतर्फ भने वि.सं. १९९७ मा शारदा (वर्ष ६, अङ्क ९,पौष) मा नै ‘गुण्टे र चरी’ शीर्षकको कथा प्रकाशित गरी सार्वजनिक भएका थिए (कोइराला, २०३८:१४६)। यसरी पिंडाली कविताबाट कथातिर उन्मुख भएपनि कथा र कविताबाट त्यति सफल हुन सकिदैन भन्ने ठानेर बिस्तारै हास्यव्यङ्ग्यतिर  प्रवृत भएको बुझिन्छ। यसरी कविता लेखेर सफल हुन सक्दिन भनेर कथा र निबन्ध लेखन आरम्भ गरेका पिंडालीले राणा शासनको पतनपछि  जयबागेश्‍वरीमा भएको बृहत साहित्य गोष्‍ठिमा ‘कला चिन्ने को’? (२००८,खै खै मा संग्रहित) हास्यव्यङ्ग्य सुनाएका थिए। त्यस कार्यक्रममा सहभागी यिनका मामाकी छोरीका श्रीमान् पर्ने नेपाली साहित्यका महाकवि लक्ष्मीप्रसाद देवकोटा लागायत सबै साहित्यकारहरूले हास्यव्यङ्ग्य लेखनमा सफल हुन्छौ भनेर प्रोत्साहन दिएपछि उनी हास्यव्यङ्ग्यलेखनमा पूर्ण रूपले संलग्न भएको बुझिन्छ। पछि हास्यव्यङ्ग्य कथालाई पनि छोडेर पिंडाली हास्यव्यङ्ग्य निबन्धतिर लागेका हुन् (पन्त, २०५०:२९३)। तसर्थ सुरूमा अन्य विधामा लागेका पिंडाली आफ्ना अग्रजहरूको सल्लाह बमोजिम बिस्तारै हास्यव्यङ्ग्यात्मक निबन्धतिर लागेको पाइन्छ।
		यसरी पिंडालीले नेपाली साहित्यका क्षेत्रमा विविध विधामा कलम चलाएका छन्। सुरूमा कविताका माध्यमबाट सार्वजनिक भएका पिंडालीले उपन्यास, कथा, कविता, निबन्ध आदिका क्षेत्रमा कलम चलाएका छन्। उनी मूलत: निबन्धकारका रूपमा नै परिचित छन्। उनका सङ्ग्रहका रूपमा प्रकाशित निबन्धसङ्ग्रहहरु खै खै (२०१७), फेरि उल्टै मिल्यो (२०३२, व्यङ्ग्यै व्यङ्ग्य (२०४५, प्रसन्न हुनुहोस् (२०५३) हुन्। त्यसैगरी उनका उपन्यास पनि प्रकाशित भएका छन्। उनका प्रकाशित उपन्यासहरू एकादेशकी महारानी (२०२६), अन्तदेखि सुरू (२०३४), बाँच्ने एउटा जिन्दगी (२०४३), साँझ घर फर्केको मान्छे (२०४६) रहेका छन्। त्यसैगरी पिंडालीले कविता पनि रचना गरेका छन्। पिंडालीका प्रकाशित कविताहरूमा बालापन (१९९६), भग्नबिण (२०००), म कसरी भनुं हजुर (२०३४), छ टुक्रा कनिका (२०४९), रक्कीपुराण (२०५०), केही कविता (२०५०) आदि रहेका छन् (वाशिष्‍ट, २०५०:५३१)। 	
		केशवराज पिंडाली नेपाली साहित्यका क्षेत्रमा जसरी परिचित छन्, त्यसरी नै अन्य क्षेत्रमा पनि परिचित रहेका छन्। उनी साहित्यका अतिरिक्त राजनैतिक तथा पत्रकारिताका क्षेत्रमा पानि एक स्थापित व्यक्तित्व हुन्। उनको नेपाली पत्रकारिताको विकासमा पनि नेपाली साहित्यमा जस्तै महत्त्वपूर्ण योगदान रहेको छ।
	३.३ केशवराज पिंडालीको निबन्धयात्रा
३.३.१ पृष्‍ठभूमि
		केशवराज पिंडाली (१९७१-२०५५)ले वि.सं. १९९६ साल देखि नै कविता, कथा विधामार्फत साहित्यमा आफ्नो यात्राको सुरूवात गरेको पाइन्छ। कविता विधाबाट साहित्यमा प्रवेश गरेपनि निबन्धका क्षेत्रमा भने वि.सं. २००० सालमा शारदा पत्रिकामा ‘बिदाको सातो’ (वर्ष ९,सङ्ख्या ३) शीर्षकको निबन्ध प्रकाशन गरी सार्वजनिक भएका थिए। यसै निबन्धबाट नेपाली निबन्धमा पिंडालीको औपचारिक यात्रा सुरूवात भएको थियो। यसपछि पिंडालीका फुटकर रूपमा लगभग अढाईसय जति निबन्धहरू विभिन्न पत्रिकाहरूमा प्रकाशित भएका छन्। सङ्ग्रहका रूपमा भने उनका जम्मा चारवटा निबन्धसङ्ग्रहहरू प्रकाशित भएका छन्। उनका निबन्ध सङ्ग्रहहरू खै खै (२०१७), फेरि उल्टै मिल्यो (२०३२), व्यङग्यै व्यङ्ग्य (२०४५) र प्रसन्न हुनुहोस् (२०५३) हुन्।
	वि.सं. १९९६ देखि औपचारिक लेखनमा लागेका निबन्धकार केशवराज पिंडालीको प्रथम प्रकाशित सङ्ग्रह खै खै (२०१७) मा मूलत: हाम्रै वरिपरि रहेका समस्या, पीडा, बेस्थीतिलाई व्यङ्ग्य प्रहार गर्दै लेखिएका निबन्धहरूको सङ्ग्रह हो। यसमा वि.सं. २०१७ साल भन्दा अगाडि शारदा, प्रगति आदि पत्रिकामा प्रकाशित जम्मा २० वटा निबन्धहरूलाई सङ्ग्रहित गरिएको छ। यसैगरी फेरि उल्टै मिल्यो (२०३२), व्यङग्यै व्यङ्ग्य (२०४५) र प्रसन्न हुनुहोस् (२०५३) मा सङ्ग्रहित निबन्धहरूमा पिंडालीले तत्कालीन समाजमा हुने गरेका, देखा पर्ने गरेका समस्याहरू नेपालीहरूले भोगेका पीडा, तत्कालीन राजनैतिक विकृति विसङ्गतिहरूको बारेमा विश्‍लेषण गरी व्यङ्ग्यात्मक पाराले प्रस्तुत गरेका छन्। 
		यसरी पिंडालीको निबन्धयात्रा लगभग ६ दशक जति चलेको पाइन्छ। वि.सं.२००० सालबाट औपचारिक रूपमा सुरु भएको पिंडालीको निबन्धयात्रामा यी सङ्ग्रहबाहेक २०३३ साल देखि ०३७ सालसम्म गोरखापत्रमा दुईसय भन्दा बढी फुटकर निबन्धहरू प्रकाशित भएका छन्। पुस्तकाकार निबन्ध कृतिका रूपमा भने यिनै चारवटा सङ्ग्रह मात्र प्रकाशित छन्।
	नेपाली निबन्धसाहित्यमा लगभग छ दशक जति चलेको केशवराज पिंडालीको निबन्धयात्रालाई विभाजन गरी अध्ययन गर्न त्यति सहज छैन। तापनि यहाँ अध्ययन सहजताका लागि उनका निबन्धहरूको अध्ययनका आधारमा पूर्वार्द्ध र उत्तरार्द्ध गरी दुई चरणमा विभाजन गरी अध्ययन गरिएको छ।
३.३.२ पूर्वार्द्ध चरण (सुरु देखि २०१७)
		केशवराज पिंडालीको निबन्धलेखन यात्रा सुरु देखि वि.सं. २०१७ मा उनको खै खै निबन्धसङ्ग्रह प्रकाशित भएसम्मको समयावधिलाई पूर्वार्द्ध चरणका रूपमा मान्न सकिन्छ। यस चरणमा पिंडालीको प्रथम प्रकाशित निबन्ध ‘बिदाको सातो’ (२०००) देखि खै खै सङ्ग्रहमा सङ्ग्रहित निबन्धहरू प्रकाशन भएका छन्।
	खै खै (२०१७) केशवराज पिंडालीको प्रथम प्रकाशित निबन्ध कृति हो। यस सङ्ग्रहमा सङ्ग्रहित रचनाहरू नेपाली साहित्यमा प्रसिद्ध रहेका छन्। प्रसिद्ध समालोचक डा. ईश्‍वर वरालले खै खै मा सङ्ग्रहित रचनालाई कथा भनेका छन् (२०२३:१३६)। त्यस्तै यी रचनालाई रामलाल अधिकारीले निबन्ध नै हो भनेर किटानी गरेका छन् (सन् १९७५:११७)। यसरी खै खै निबन्ध सङग्रहमा भएका रचनालाई कसैले कथा र कसैले कथात्मक निबन्ध भनेर वर्गीकरण गरेका छन्। भुवनहरि कोइरालाले स्नातकोत्तर नेपाली केन्द्रीय विभाग अन्तर्गत केशवराज पिंडालीको जीवनी, व्यक्तित्व र कृतित्त्व भन्ने शोधपत्र (२०३८)मा यस सङ्ग्रहभित्रका १० वटा रचनाहरू(‘खै-खै’, आखिरी दृश्य’, ‘यस्तो पनि’, ‘प्रजातन्त्र-खोजसंघ’, ‘बागबजारको वाटो’, ‘सवाल छ खाजाको !’, ‘मुटु छेड काव्य’, ‘प्रभुजी ! कवि बनाइदिनोस्’, ‘शूरवीरहरूको नरकयात्रा’, ‘नबज्छ बाँसुरी नै’) लाई निबन्ध वा कथात्मक निबन्ध भनेका छन्। त्यसैगरी बाँकी रचनाहरू (‘दौरा-सुरूवाल’, ‘कला चिन्ने को?’, ‘मृत्युपछिको जीवन’, ‘परदेशी’, ‘पत्‍नी’, ‘टुंडिखेलको आत्मकथा’, ‘सालिक बोल्यो!’, ‘यो हो चन्द्र ज्योति ?’, ‘नलेखेको कथा’, ‘आधुनिक पत्‍नी’) लाई कथा भनेर वर्गीकरण गरेका छन् (२०३८:३९-४०)। तर यहाँ खै खै सङग्रहलाई निबन्धसङ्ग्रह भनेर अध्ययन गर्ने भएकाले यी रचनाहरूलाई पनि निबन्ध भनेर नै अध्ययन गरिएको छ।
	यस सङ्ग्रहमा शारदा, रूपरेखा, प्रगति जस्ता साहित्यिक पत्रिकाहरूमा २०१७ सालभन्दा अगाडि प्रकाशित भएका निबन्धहरूलाई सङ्ग्रहित गरिएको छ। यसमा समाज, मानव जीवन, मानवीय प्रवृत्ति आदिलाई हास्यव्यङ्ग्यको माध्यमबाट प्रस्तुत गरिएको छ। हास्यव्यङ्ग्यको फाँटमा पिंडालीलाई स्थापित गराएर ऐतिहासिक महत्ता प्रदान गर्ने श्रेय यही कृतिलाई रहिआएको छ। यस सङ्ग्रहमा हास्यव्यङ्ग्यात्मक निबन्ध देखि मार्मिक कथा भएका सबै किसिमका गद्य रचना समावेश भएको पाइन्छ (अधिकारी, २०५०:४५)। तसर्थ यस भनाइबाट पिंडालीका यस चरणमा प्रकाशित निबन्धहरूमा विषयवस्तुगत विविधता पाइन्छ भन्ने कुराको पुष्‍टि गर्न सकिन्छ।
	विषयका दृष्‍टिले हेर्दा पूर्वार्द्ध चरणका निबन्धहरूमा मानवीय स्वभाव, प्रवृत्ति, प्रजातन्त्रप्राप्‍तिपछि नेपालको सामाजिक, राजनैतिक, आर्थिक, प्रशासनिक तथा साहित्यिक क्षेत्रमा व्याप्‍त सङ्क्रमणकालीन विकृति, विसङ्गति तथा अस्तव्यस्तता र त्यसबाट सर्वसाधारणमा परेको प्रभाव नै मुख्य विषयको रूपमा प्रतिपादित भएको देखिन्छ। शैलीलाई आधार मानेर हेर्दा यस चरणका निबन्धहरूमा प्रथमपुरूष शैलीको प्रयोग भएको देखिन्छ। आख्यान चूर्णको सहारामा लेखकका विचारहरू हिंडेका छन र आख्यानात्मक शैलीले निबन्धलाई कथात्मक बनाएका छन्। यसले गर्दा निबन्धहरू रोचक भएका छन्। यस चरणका निबन्धहरूमा अनुप्रासयुक्त र काव्यात्मक भाषाको प्रयोग नभएर सहज, सरल, उखानयुक्त रोचक गद्यमा अघि बढेका छन् र प्रस्तुतिमा रोचकता रहेको छ (श्रेष्‍ठ, २०६६:६)। हास्यव्यङ्ग्यात्मकताका दृष्‍टिले ‘मुटुछेड काव्य’ र ‘न बज्छ बाँसुरी नै’ निबन्धमा व्यङ्ग्यको आधिक्य र हास्यको भाव केही कम रूपमा आएको छ भने ‘यस्तो पनि’ र ‘शूरवीरहरूको नरकयात्रा’ जस्ता निबन्धमा व्यङ्ग्यको साथमा केही हास्य, केही घृणा र केही करूणा भाव प्रकट भएको पाइन्छ (अधिकारी, २०५०:५१-५२)। यसरी पिंडालीका यस चरणका निबन्धमा हास्यका साथमा मार्मिक भाव पाउन सकिन्छ। जसले निबन्धको प्रस्तुतिलाई अझ प्रभावकारी बनाएको छ।
	यसरी निष्कर्षमा पिंडालीलाई उनको निबन्धलेखनको पूर्वार्द्ध चरणका निबन्धहरूको अध्ययनबाट हास्यभन्दा व्यङ्ग्यको अधिकताका साथमा निबन्ध रचना गर्ने निबन्धकारका रूपमा परिचित गराउन सकिन्छ। यिनका निबन्धहरूमा व्यङ्ग्यको साथमा हास्य भाव भन्दा वढी करूण भाव नै मुखरित भएकको पाइन्छ। तसर्थ पिंडाली यस चरणमा हास्यव्यङ्ग्यकार भन्दा पनि बढी कारूणिक व्यङ्ग्यकारका रूपमा देखा पर्दछन्। त्यसैगरी उनले यस चरणका निबन्धहरूमा आख्यानको पनि उपयुक्त प्रयोग गरेको भेटिन्छ। उखान टुक्काको उचित प्रयोग गर्ने र सही ढङ्गबाट सही ठाउँमा प्रहार गर्न सक्ने निबन्धकारका रूपमा पिंडालीलाई हेर्न सकिन्छ।
३.३.३ उत्तरार्द्ध चरण (वि.सं.२०१८ देखि वि.सं. २०५५)
	वि.सं. २०१७ सालमा खै खै सङ्ग्रह प्रकाशित भइसकेपछिको समयलाई केशवराज पिंडालीको निबन्धयात्राको उत्तरार्द्ध चरणको रूपमा विभाजन गर्न सकिन्छ। यस चरणमा पिंडालीले आफूलाई साहित्यका क्षेत्रमा अझ व्यापक बनाउदै लगेको पनि पाइन्छ। उनले यस समयमा निबन्धका अतिरिक्त उपन्यास विधामा पनि हात लगाएको पाइन्छ। तसर्थ यस चरणलाई पिंडालीको प्रौढताको चरणका रूपमा लिन सकिन्छ। सङ्ख्यात्मक रूपमा पनि आधिक्य तथा विधागत रूपमा पनि उनले यससमयमा बहुविधामा हात चलाएको पाइन्छ। यसका साथै उनी यस समयमा राजनीतिबाट पनि प्रभावित देखिन्छन् जसको प्रभाव उनका निबन्धहरूमा पनि देखिन्छ। उत्तरार्द्ध चरणका निबन्धमा पिंडालीले विशेष गरेर राजनैतिक परिवर्तन अघि र पछिका राजनीति, अर्थतन्त्र, वाङ्‍मय, प्रशासन, सामाजिक र शैक्षिक क्षेत्र लगायत समग्र पक्षका विसङ्गति, विषमता, विकृति आदिलाई विषयवस्तुका रूपमा समेटेका छन् (श्रेष्‍ठ, २०६६:६)। तसर्थ यस चरणमा पिंडालीले विशेष गरेर राजनैतिक विकृतिका करण समग्र देशवासीले भोग्नु परेका पीडालाई विशेष रूपमा विषयवस्तु बनाएका छन्।
	उत्तरार्द्ध चरणमा केशवराज पिंडालीका विभिन्न निबन्धसङ्ग्रह प्रकाशित भएका छन्। उनका  यस चरणमा सङ्ग्रहका रूपमा प्रकाशित निबन्धसङ्ग्रहहरू  फेरि उल्टै मिल्यो (२०३२), व्यङग्यै व्यङ्ग्य (२०४५) र प्रसन्न हुनुहोस् (२०५३) हुन्। उनले वि.सं.२०३० देखि २०३७ सालसम्म गोरखापत्रमा सम्पादक भएर काम गरेका थिए (कोइराला, २०३८:५)। त्यसैवेला उनले गोरखापत्रमा स्तम्भका रूपमा नै विभिन्न लेख तथा निबन्धहरू लेखेका छन्। यसरी उनका सङ्ग्रह बाहेक फुटकर रूपमा पनि लगभग दुईसय भन्दा बढी निबन्धहरू गोरखापत्रमा छापिएका छन्। तिनीहरू निम्न रहेका छन् :
1.      ‘ताँनिदो छ खुम्चिदो छ’ (२०३२ वैशाख ८, सोमबार)
2.      ‘वास्तविकता हो कि अन्धविश्‍वास’ (२०३२ वैशाख १५, सोमबार)
3.      ‘टेलिफोनको कुरा’ (२०३२ वैशाख २२, सोमबार)
4.      ‘विद्यार्थी अध्ययन परीक्षा’ (२०३२ वैशाख २९, सोमबार)
5.      ‘झुत्रा नोटको रडाको’ (२०३२ जेठ ८, बिहीबार)
6.      ‘साइकल चढौं’ (२०३२ आषाढ ९, सोमबार)
7.      ‘कस्तो पिरलो’ (२०३२ आषाढ ३०, सोमबार)
8.      ‘झूल, लामखुट्टे र अन्तरिक्ष’ (२०३२ साउन १२, सोमबार)
9.      ‘खबर यस्तै छ’ (२०३२ साउन १९, सोमबार)
10.     ‘अथ छाडा गाई उवाच’ (२०३२ साउन २६, सोमबार)
11.     ‘सनक नै त हो’ (२०३२ भाद्र २, सोमबार)
12.     ‘मदात्यय: एक प्रश्‍न’ (२०३२ भाद्र ९, सोमबार)
13.     ‘प्रदुषण विकार अशुद्धता’ (२०३२ भाद्र १६, सोमबार)
14.     ‘प्रोटिनका लागि के खाने ?’ (२०३२ भाद्र १९, बिहीबार)
15.     ‘नगदे बाकस : अपराधकर्मी र प्रहरी’ (२०३२ भाद्र २३, सोमबार)
16.     ‘खै क्या हो क्या हो !’ (२०३२ असोज १३, सोमबार)
17.     ‘अफ्रिकी झांक्रीको भविष्यवाणी’ (२०३२ असोज २०, सोमबार)
18.     ‘मंगल ग्रहमा पदार्पण गर्दा’ (२०३२ असोज २५, शनिबार)
19.     ‘हामी त सर्दाछौं रे’ (२०३२ कार्तिक ३, सोमबार)
20.     ‘लंका कहां छ?’ (२०३२ कार्तिक १०, सोमबार)
21.     ‘सरस्वतीको वरद पुत्र’ (२०३२ कार्तिक १७, सोमबार)
22.     ‘कुरो अतीन्द्रिय शक्तिको’ (२०३२ मंसिर ८, सोमबार)
23.     ‘केही पुराना कुरा’ (२०३२ मंसिर १५, सोमबार)
24.     ‘घण्टाघर बहुलाउँदो’ (२०३२ मंसिर २२, सोमबार)
25.     ‘ऋद्धि सिद्धिको प्राप्‍ति’ (२०३२ मंसिर २९, सोमबार) 
26.     ‘लोचनेसको प्रागैतिहासिक जन्तु’ (२०३२ पौष ७, सोमबार)
27.     ‘नेपाली राजमुकुट प्रजाका निमित्त’ (२०३२ पौष १४, सोमबार)
28.     ‘सीपका कुरा’ (२०३२ पौष २१, सोमबार)
29.     ‘हलल्ल हाँसो फुट्यो’ (२०३२ पौष २८, सोमबार)
30.     ‘डेन अगाथा क्रिस्टी’ (२०३२ माघ १२, सोमबार)
31.     ‘भोलि देखि’ (२०३२ माघ १९, सोमबार)
32.     ‘वन्यजन्तुको कुरा गर्दा’ (२०३२ माघ २६, सोमबार)
33.     ‘टेम्पो र मिनी बस’ (२०३२ फागुन ४, सोमबार)
34.     ‘नक्कल गर्ने प्रवृत्ति’ (२०३२ फागुन ११, सोमबार)
35.     ‘सफलताको बाटो’ (२०३२ फागुन १८, बिहीबार)
36.     ‘भन्न पनि लाज मर्नु’ (२०३२ चैत्र २, सोमबार)
37.     ‘रूघा कति थरी’ (२०३२ चैत्र ९, सोमबार)
38.     ‘व्यवसाय कि प्रतिभा’ (२०३२ चैत्र १६, सोमबार)
39.     ‘रक्सी र पुसत्व’ (२०३२ चैत्र २३, सोमबार)
40.     ‘तरुनो स्वास्थ्य र तेजिलो’ (२०३३ वैशाख १४, सोमबार)
41.     ‘मुटुको व्यथा कथा’ (२०३३ वैशाख १४, सोमबार)
42.     ‘कसो होला ?’ (२०३३ जेठ ४, सोमबार)
43.     ‘मुटुको रोगबाट बच्ने हो भने’ (२०३३ जेठ ११, सोमबार)
44.     ‘अब पालो मेरो थियो’ (२०३३ जेठ १८, सोमबार)
45.     ‘इन्दिराको झोल’ (३०३३ जेठ २५, सोमबार)
46.     ‘बलेको पुरपुरो’ (२०३३ जेठ २५, सोमबार)
47.     ‘बहुलाउनु निको’ (२०३३ जेठ २५, सोमबार)
48.     ‘यो विदेशी माग्ने’ (२०३३ जेठ २८, बिहीबार)
49.     ‘रङ्ग पोतिएको मासु’ (२०३३ जेठ २८, बिहीबार)
50.     ‘आगो परालको कि भुसको’ (२०३३ आषाढ १, सोमबार)
51.     ‘यस्तो पनि हुन्छ’ (२०३३ आषाढ १, सोमबार)
52.     ‘कसको पत्याउने ?’ (२०३३ आषाढ ८, सोमबार)
53.     ‘खाना के को लागि ?’ (२०३३ आषाढ २२, सोमबार)
54.     ‘विरामी र औषधि’ (२०३३ आषाढ२९ सोमबार)
55.     ‘हत्या धोका बाजी’ (२०३३ साउन ४, सोमबार)
56.     ‘धन कुवेरको खोजमा’ (२०३३ साउन ११, सोमबार)
57.     ‘रहस्य रहस्य नै रह्यो’ (२०३३ साउन १८, सोमबार)
58.     ‘ओलम्पिक तिनांकी नाटक’ (२०३३ साउन २५, सोमबार)
59.     ‘उसैत बुहारी भटमास खाएकी’ (२०३३ भदौ ७, सोमबार)
60.     ‘वीस जोई एक पोई’ (२०३३ भदौ १४, सोमबार) 
61.     ‘जवाफ तैपनि गएन’ (२०३३ असोज ४, सोमबार)
62.     ‘मुण्ड मुण्ड विचार’ (२०३३ असोज ११, सोमबार)
63.     ‘काठमाडौं पोखरा र पाल्पा’ (२०३३ असोज २८, बिहीबार) 
64.     ‘कति वर्ष बाँच्ने’ (२०३३ कार्तिक १२, बिहीबार)
65.     ‘शारीरिक यन्त्र रोग र खान पान’ (२०३३ कार्तिक २६, बिहीबार)
66.     ‘पुरेतको पाण्डित्य र फुल उत्पादन’ (२०३३ मंसिर ३, बिहीबार)
67.     ‘गीता औषधि पनि’ (२०३३ मंसिर १०, बिहीबार)
68.     ‘भगवानलाई चिठ्ठी’ (२०३३ मंसिर १५, बिहीबार)
69.     ‘भूतसँग जम्का भेट’ (२०३३ मंसिर १५, बिहीबार)
70.     ‘योग आसन र दैनिक चमत्कार’ (२०३३ मंसिर २४, शनिबार)
71.     ‘कुकुरै हरायो घाँडै हरायो’ (२०३३ पुस ९, बिहीबार)
72.     ‘किफायत गर्न सिकौं’ (२०३३ पुस २३, बिहीबार)
73.     ‘यी भविष्यवत्ताहरू’ (२०३३ पुस २३, बिहीबार)
74.     ‘यस्तो पनि हुन्छ’ (२०३३ पुस २४, शुक्रबार)
75.      ‘सूजीकारको महिमा’ (२०३३ पुस ३०, बिहीबार)
76.      ‘बुझ्न नसकिएका कुरा’(२०३३ माघ ७, बिहीबार)
77.     ‘डक्टरेट इन तोरीको तेल’ (२०३३ फगुन १३, बिहीबार)
78.      ‘कुन हो लंका’ (२०३३ फगुन १८, बिहीबार)
79.      ‘हात्तीको कुरा’ (२०३३ फागुन २७, बिहीबार)
80.      ‘आइमाई बनाइ देऊ’ (२०३३ चैत्र ४, बिहीबार)
81.      ‘पूर्व सूचना र संयोग’ (२०३३ चैत्र २०, बिहीबार)
82.      ‘अन्धविश्‍वासको कुरो’ (२०३३ चैत्र २५, बिहीबार)
83.      ‘चिची पनि पापा पनि ?’ (२०३४ वैशाख २, बिहीबार)
84.      ‘बन्ना यही रह्यो’ (२०३४ वैशाख ९, बिहीबार)
85.      ‘प्रत्यारोपणको कुरो’ (२०३४ वैशाख १६, बिहीबार)
86.      ‘वातको कुरो’ (२०३४ वैशाख २३, बिहीबार)
87.      ‘हप्‍ता खाली गयो’ (२०३४ वैशाख ३०, बिहीबार)
88.      ‘काठमाडौं पलान् चौक- काठमाडौं’ (२०३४ जेठ १, बिहीबार)
89.      ‘जासूसी माथि जासूसी’ (२०३४ जेठ १२, सोमबार)
90.      ‘बजारको कुरो’ (२०३४ जेठ २७, सोमबार)
91.      ‘पैदल बाज मोटर बाज’ (२०३४ जेठ २७, सोमबार)
92.     ‘डाढो’ (२०३४ आषाढ २, बिहीबार)
93. ‘म हेरिरहेको हुन्छु’ (२०३४ आषाढ २, बिहीबार)
94. ‘तपांई आफैं जान्नोस (२०३४ आषाढ ९, बिहीबार)
95. ‘देख्‍नेलाई लाज’ (२०३४ आषाढ १६, बिहीबार)
96. ‘कुन कुन सूत्र लाग्यो’ (२०३४ आषाढ १६,बिहीबार)
97. ‘रेडियो मर्मत’ (२०३४ आषाढ ३०,बिहीबार)
98.      ‘सफलताको कथा’ (२०३४ साउन ६, बिहीबार)
99.      ‘एकछिन गन्थन’ (२०३४ साउन १३, बिहीबार)
100. ‘यस्तो पनि हुन्छ’ (२०३४ साउन २०, बिहीबार)
101.      ‘निद्रा बरालिदा’ (२०३४ साउन २७, बिहीबार)
102. ‘भाषणको अनिकाल’ (२०३४ भाद्र ३०, बिहीबार)
103. ‘काम नपाएको नापित’ (२०३४ असोज ६, बिहीबार)
104. ‘केवल शौखको लागि’ (२०३४ असोज ६, बिहीबार)
105. ‘कसो होला?’ (२०३४ असोज १३, बिहीबार)
106. ‘खोज मान्छेको’ (२०३४ असोज २०, बिहीबार)
107. ‘भूत देखे झैं’ (२०३४ असोज २७, बिहीबार)
108. ‘अब गधा रहिन’ (२०३४ कार्तिक ४, बिहीबार)
109. ‘मुटुको आक्रमण’ (२०३४ कार्तिक ११, बिहीबार)
110.      ‘सिग्रेट महात्म्य’ (२०३४ कार्तिक १८, बिहीबार)
111.      ‘अतिथि सत्कार’ (२०३४ कार्तिक २५, बिहीबार)
112. ‘शास्त्रीय सङ्गीतको चमत्कार’ (२०३४ मंसिर ३, बिहीबार)
113. ‘दुध, गुन्द्रुक  सातु’ (२०३४ मंसिर ९, बिहीबार)
114. ‘मूर्त अमूर्त’(२०३४ मंसिर १६, बिहीबार)
115. ‘मिसावट र स्थानीय प्रशासन’ (२०३४ मंसिर २३, बिहीबार)
116.      ‘साहित्य असाहित्य’ (२०३४ मंसिर ३०, बिहीबार)
117. ‘गोरखापत्रको छापाख्याक’ (२०३४ पौष २१, बिहीबार)
118. ‘बुझ्न सकिएन’ (२०३४ माघ ६, बिहीबार)
119.      ‘रक्सीका कुरा’ (२०३४ माघ १३, बिहीबार)
120. ‘वाल्मीकि आश्रम’ (२०३४ फागुन १२, बिहीबार)
121. ‘शोधको विषय’ (२०३४ फागुन १९, बिहीबार)
122. ‘गहारो पर्ने छैन’ (२०३४ चैत ३, बिहीबार)
123. ‘राक्षसको प्रवेश’ (२०३४ चैत १०, बिहीबार)
124. ‘कुरो कपाल र जुंगाको’ (२०३४ चैत १७, बिहीबार)
125. ‘कुलेखानी कुलो खानी’ (२०३४ चैत २४, शनिबार)
126. ‘पुरस्कृत लेख भ्यागुतोको पेटारो’ (२०३४ चैत २६, सोमबार) 
127. ‘पुण्टे एण्ड भुण्टे कम्पनी’ (२०३५ वैशाख ७, बिहीबार)
128. ‘आखिरी पुस्ता नतर्ने नैं भए’ (२०३५ वैशाख १४, बिहीबार)
129. ‘साथीले फिल्म हेर्दा’ (२०३५ वैशाख १४, बिहीबार)
130. ‘गयो जात आयो जात’ (२०३५ वैशाख २१, बिहीबार)
131. ‘हचिसं खेल्ने कि ?’ (२०३५ वैशाख २८, बिहीबार)
132. ‘मिसावटको कुरो’ (२०३५ जेठ ६, बिहीबार)
133. ‘के गर्नु र नत्र !’ (२०३५ जेठ १९, बिहीबार)
134. ‘बाउन्नेको खोज र संरक्षण’ (२०३५ जेठ २६, बिहीबार)
135. ‘पुष्पक र जंवोजेट’ (२०३५ आषाढ ८, बिहीबार)
136. ‘नपाए गजेको जन्त’ (२०३५ आषाढ १५, बिहीबार)
137. ‘कस्तो सानो तर कति ठूलो’ (२०३५ आषाढ २२, बिहीबार)
138. ‘एउटा खुल्ला चिठ्ठी भानुभक्तलाई’ (२०३५ आषाढ २९, बिहीबार)
139. ‘आफ्नो आफ्नो डम्फू (२०३५ आषाढ २९, बिहीबार)
140. ‘बुद्धि र हाजिरी जवाफ’ (२०३५ साउन ५, बिहीबार)
141. ‘पिंडालीलाई पिंडालीको चिठ्ठी’ (२०३५ साउन १९, बिहीबार)
142. ‘गाइजात्रा आउँदै छ’ (२०३५ साउन २६, बिहीबार)
143. ‘हास्यव्यङ्ग्यको परिष्कृत र विकृति (२०३५ साउन ३१, बिहीबार)
144. ‘हिजो र आज’ (२०३२ भाद्र ५, सोमबार)
145. ‘तर निस्क्यो मुसो’ (२०३५ भाद्र ८, बिहीबार)
146. ‘म हुरी बतासको सम्पादक’ (२०३५ भाद्र १२, सोमबार)
147. ‘बस चढ्नु हुन्छ किन ?’ (२०३५ भाद्र १५, बिहीबार)
148. ‘पाण्डे पजनी पाण्डे भनाइ’ (२०३५ भाद्र १९, सोमबार)
149. ‘घरको न घाटको पो हुइन्छ कित !’ (२०३५ भाद्र २२, बिहीबार)
150. ‘दाढीको फजिती’ (२०३५ भाद्र २९, बिहीबार)
151. ‘यी अँध्यारा प्रतिभाहरू’ (२०३५ असोज २, बिहीबार)
152. ‘अनुवादाचार्य भाषाचार्य र अनुसन्धानाचार्य’ (२०३५ असोज २, बिहीबार)
153. ‘शहर सफा राखौं’ (२०३५ असोज ९ बिहीबार)
154. ‘चंगामा राजनीति’ (२०३५ असोज ९, बिहीबार)
155. ‘विकास पनि सत्यानास पनि” (२०३५ असोज १६ बिहीबार)
156. ‘मूर्खस्य ठिङ्गे बलम्’ (२०३५ मंसिर १, बिहीबार)
157. ‘सम्पादकको डायरी’ (२०३५ मंसिर ८, बिहीबार)
158. ‘सुविधाको लागि’ (२०३५ मंसिर ८, बिहीबार)
159. ‘कान्छा बाबुको अनुहार’ (२०३५ मंसिर २९, बिहीबार)
160. ‘हरि ओं तत्सत्’ (२०३५ पुष ९, बिहीबार)
161.      ‘क्षमताको घटबढ’ (२०३५ पुष १३, सोमबार)
162. ‘छाडा कुरा’ (२०३५ पुष २०, सोमबार)
163. ‘यो मशिनको महाकाल’ (२०३६ पुष २७, सोमबार)
164. ‘यस पटकको पोखरा’ (२०३५ माघ २, बिहीबार)
165. ‘हुकुमी शासन’ (२०३५ फगुन १०, बिहीबार)
166. ‘खाना बनाउँदा’ (२०३५ फागुन १०, बिहीबार)
167. ‘आइमाईको दाह्री’ (२०३५ फागुन १०, बिहीबार)
168. ‘उमेर घटाउने धुनमा’ (२०३५ फागुन १७, बिहीबार)
169. ‘हे लीलामयी धपक्क होउ’ (२०३५ फागुन २४, बिहीबार)
170. ‘प्राज्ञ हुन खोज्दा’ (२०३५ चैत्र २, बिहीबार)
171. ‘त्यो घोड चढी बानर’ (२०३५ चैत्र २, बिहीबार)
172. ‘हिंड्ने गरौं’ (२०३५ चैत्र ९, बिहीबार)
173. ‘अर्को लोकको सफर’ (२०३५ चैत्र २३, बिहीबार)
174. ‘घटना फिल्मी स्टाइल’ (२०३६ वैशाख २७, बिहीबार)
175. ‘सेतो बाघ’ (२०३६ जेठ १७, बिहीबार)
176. ‘म हेरेको हेरै’ (२०३६ जेठ २४, बिहीबार)
177. ‘श्रीमतीको हड्ताल (२०३६ जेठ ३१, बिहीबार)
178. ‘चिल्लो घस्ने गर्नोस्’ (२०३६ आषाढ ७, बिहीबार)
179. ‘कुरै त हो’ (२०३६ आषाढ १४, बिहीबार)
180. ‘स्काइल्याब मेरो थाप्लोमा’ (२०३६ आषाढ २८, बिहीबार)
181. ‘थरिथरिका थरहरू’ (२०३६ साउन ३, बिहीबार)
182. ‘मैंले मसक्क मस्केर भनें धन्यवाद (२०३६ साउन १०, बिहीबार)
183. ‘राजा जयपृथ्वीबहादुर सिंह सङ्‌क्षिप्‍त परिचय’ (२०३६ भाद्र ७, बिहीबार)
184. ‘कस्ता कस्ता मान्छे’(२०३६ भाद्र २३, बिहीबार)
185. ‘इन्द्र जात्रा मदन पुरस्कार र जीउदो मानिस’ (२०३६ भाद्र २८, बिहीबार)
186. ‘कुरा बजारको र रंगको’ (२०३६ असोज ११, बिहीबार)
187. ‘पढ्दा रमाइलो तर मथिङ्गल हुडल्ने’ (२०३६ असोज ११, बिहीबार)
188. ‘अदृश्य विग्विणी (२०३६ असोज २५, बिहीबार)
189. ‘बजारको स्थिति र भस्मासुरको हात’ (२०३६ कार्तिक १, बिहीबार)
190. ‘एउटा सानो गन्थन’ (२०३६ कार्तिक ८ बिहीबार)
191.      ‘केही यताका कुरा केही उताका कुरा’ (२०३६ पुस ५, बिहीबार)
192. ‘उन्नति र अवन्नतिको परिभाषा’ (२०३६ पुस १२, बिहीबार)
193. ‘मास्कोमा तेह्र घण्टा’ (२०३६ पुस १९, बिहीबार)
194. ‘आगामी जनमत सङ्ग्रह र मेरो मनको बह’ (२०३६ पुस २९, आइतबार)
195. ‘अब छोरो पाउन गाहारो छैन’ (२०३६ माघ २०, बिहीबार)
196. ‘पिपलको बोट अस्पताल र तारे होटेल’ (२०३६ माघ २७, आईतबार)
197. ‘चन्द्र सूर्य ग्रहण: मिथक र वास्तविकता (२०३६ फागुन ४,शुक्रबार)
198. ‘अन्तत: योजना माटो भयो’ (२०३६ फागुन ९, बिहीबार)
199. ‘यस वर्षको फागु’ (२०३६ फागुन २३, बिहीबार)
200. ‘अब कान फुक्ने काम गरिन्छ’ (२०३६ फागुन २५, शनिबार)
201. ‘आजको परिप्रेक्षमा जलविधुत योजना (२०३६ फागुन ३०, बिहीबार)
202. ‘अव राजनीति गर्ना काम छ’ (२०३६ चैत्र ७, बिहीबार)
203. ‘प्यारिश जाँदाको सांझ’ (२०३६ चैत्र ६, शनिबार)
204. ‘केही विचरणीय बूँदाहरू’ (२०३६ चैत्र २८, बिहीबार)
205. ‘शुकदेव उवाच’ (२०३७ वैशाख ६, बिहीबार)
206. ‘लक्ष्मी व्यवसायमा बस्तछिन् (२०३७ जेठ ९, बिहीबार)
207. ‘राजनीति शुद्धिकरण तिर’ (२०३७ जेठ ९, बिहीबार)
208. ‘राजधानीका माग्ने’ (२०३७ आषाढ १, बिहीबार)
209. ‘मासुको यो चर्को समस्या’ (२०३७ आषाढ २०, बिहीबार)
210. ‘कहाँबाट कुन लक्ष्मी आउंने’ (२०३७ साउन ४, शनिबार)
211. ‘कति बेचिए कति बेचिंदा छन्’ (२०३७ साउन ९, बिहीबार)
212. ‘अब ताउलो के ले तताउने ?’ (२०३७ साउन १६, बिहीबार)
213. ‘ठूलो चूक हुन गएछ’ (२०३७ साउन २३, बिहीबार)
214. ‘च्याउको उपद्रो, कर्मचारी सुविधा र अर्को फिल्म (२०३७ साउन ३०, बिहीबार)
215. ‘गाइजात्रा महोत्सव’ (२०३७ भाद्र ३, आईतबार)
216. ‘सबैका लागि स्वास्थ्य एक सिंहावलोकन’ (२०३७ भाद्र ६, बुधबार)
217. ‘बिजुलीको स्थितिमा सुधार कहिले?’ (२०३७ भाद्र २६, बिहीबार)
218. ‘शाही सन्देश र आगामी जनमत सङ्ग्रह’ (२०३७ कार्तिक १, बिहीबार)
219. ‘दशैं आयो, दशै गयो’ (२०३७ कार्तिक ७, बिहीबार)
220. ‘अविश्‍वसनिय तर सत्य’ (२०३७ कार्तिक १४, बिहीबार)
221. ‘छैटौं योजनामा स्थानीय विकास’ (२०३७ मंसिर २६, बिहीबार)
222. ‘संशोधित संविधान केही सान्दर्भिक कुरा’ (२०३७ पुष १२, शुक्रबार)
223. ‘नियोजित बजार व्यवस्था आजको खाँचो’ (२०३७ माघ २४, शुक्रबार)
224. ‘नेपालको जलसम्पदा र यसको विकास’ (२०३७ माघ २४, शुक्रवार)
225. ‘जब विधाता नै वाम भइदिन्छ’ (२०३७ फागुन २२, सोमबार)।
	पिंडालीका उत्तरार्द्ध चरणका निबन्धहरूमा सङ्ख्यात्मक रूपमा जति आधिकता रहेको भए पनि हास्यव्यङ्ग्यात्मकताका दृष्‍टिले, साहित्यिक उच्चता, परिष्कार, परिमार्जन र कलात्मक स्वरूप भेट्न भने सकिंदैन (कोइराला, २०३८:१५०)। पिंडालीको निबन्धलेखनका उत्तरार्द्ध चरणमा विषयगत विविधता भने अवश्य पाइन्छ। उनले यस चरणमा विषयगत विविधता दिने क्रममा स्वैरकल्पनात्मक विषयलाई जोड दिएको भेटिन्छ। ‘केशवराज गोतिको मेनिफेस्टो’, ‘यमपुरीको यात्रा’, ‘मान्छे बन्न खोज्दा’ आदि निबन्धहरूमा अलौकिक विषयलाई समेटेर स्वैरकल्पनात्मक रूपमा प्रस्तुत गरिएको छ। यसका साथै पिंडालीले यस चरणका निबन्धहरुमा २०१७ साल पछिको राजनैतिक परिवर्तनबाट राजनीति तथा समाजमा देखा परेका विकृति, विसङ्गति, अवसरवादी प्रवृत्ति र त्यसबाट सोझा जनताले भोग्नु परेका पीडा जस्ता विषयलाई समेटेका छन्। पिंडालीले यस चरणका निबन्धहरूमा मुख्य रूपमा राजनैतिक समस्याबाट नेपालीहरूले भोग्नु परेका पीडा र दैनिक जनजीवनमा मूल्यबृद्धिका कारण परेको असरलाई देखाउने प्रयास गरेका छन्। त्यसैगरी पिंडालीले तत्कालीन सरकारले नेपाली पत्रकारितामा लगाएको अङ्कुस, समाचार लेखेकै भरमा पत्रकारले झेल्नु परेका दु:ख पीडा, नेपाली जनताले गरिबी र मूल्य बृद्धिका कारण चाडपर्वमा खेप्नु परेका समस्या आदि विषयलाई पनि समेटेका छन्। पिंडालीले पूर्वार्द्ध चरणका हास्यव्यङ्ग्य, आख्यानात्मकता जस्ता प्रवृत्तिहरूलाई पनि यस चरणमा निरन्तरता दिएका पनि छन्। हाम्रै वरिपरि भएका र हुने गरेका विकृति विसङ्गतिलाई कलात्मक लेप लगाएर उखान टुक्काको उचित ढङ्गबाट प्रयोग गरी भाषालाई सरल बोधगम्य ढङ्गले प्रस्तुत गरेका छ्न्। त्यस्तै शैलीका आधारमा हेर्दा यस चरणमा पनि उनका निबन्धहरूमा निजात्मक शैलीलाई नै बढी प्राथमिकता दिएको पाइन्छ।
		केशवराज पिंडाली नेपाली निबन्ध विधाको विशेष हास्यव्यङ्ग्य क्षेत्रमा महत्त्वपूर्ण योगदान गर्ने निबन्धकार हुन्। नेपाली निबन्धमा हस्यव्यङ्ग्यात्मक फाँटलाई यो उचाइमा पुर्‍याउने श्रेय पिंडालाई जान्छ। मुख्य रूपमा पारिवारिक प्रेरणाबाट साहित्ययात्रा सुरू गरेका पिंडालील जीवनभर विभिन्न आरोह अवरोह पार गर्दै साहित्यलेखनमा नै लागिरहे। पिंडालीले निबन्धलेखनको यात्रामा जम्मा चारवटा सङ्ग्रहहरू प्रकाशित गरेका छन् भने फुटकर रूपमा पनि धेरै सङ्ख्यामा निबन्धहरू प्रकाशित गरेका छन्। उनका निबन्धयात्रालाई मुख्य रूपामा पूर्वार्द्ध र उत्तरार्द्ध गरी दुई चरणमा विभाजन गरेर अध्ययन गरिएको छ। पूर्वार्द्ध चरण  निबन्धलेखनको सुरुदेखि वि.सं. २०१७ सम्म र उत्तरार्द्ध चरण २०१८ सालपछिलाई मान्ने गरिन्छ। विषयवस्तुका आधारमा पूर्वार्द्ध चरणका निबन्धहरूमा उत्तरार्द्ध चरणका निबन्धको भन्दा केही सीमितता पाइन्छ। उखानटुक्काको प्रयोगका हिसावमा भने पूर्वार्द्ध चरणमा बढी सशक्तता पाइन्छ। पूर्वार्द्ध चरणमा पिंडालीले राजनैतिक विषयवस्तुलाई केही कम र अन्य विषयलाई जोड दिएका छन् भने उत्तरार्द्ध चरणमा राजनैतिक विषयवस्तुलाई जोड दिएका छन्। राजनीतिमा पनि स्वैरकल्पनात्मक वर्णनको मिश्रण उत्तरार्द्ध चरणका कतिपय  निबन्धमा भेट्न सकिन्छ।   




 
						






						
















परिच्छेद चार
केशवराज पिंडालीका निबन्धहरूको अध्ययन
४.१ विषय परिचय
	 नेपाली साहित्यको निबन्ध क्षेत्रमा विशिष्‍ट योगदान गरेका निबन्धकार केशवराज पिंडालीका खै खै (२०१७), फेरि उल्टै मिल्यो (२०३२), व्यङ्ग्यै व्यङ्ग्य (२०४५) र प्रसन्न हुनुहोस् (२०५३) निबन्धसङ्ग्रह प्रकाशित भएका छन्। यी सङ्ग्रहमा रहेका निबन्धले नेपाली निबन्ध विधाको विशेषत: हास्यव्यङ्ग्यका फाँटमा महत्त्वपूर्ण योगदान गरेका छन्। यिनै सङ्ग्रहमा रहेका निबन्धले पिंडाली नेपाली निबन्ध क्षेत्रमा हास्यव्यङ्ग्यात्मक निबन्धकारका रूपमा परिचित भएका छन्। हाँसोभन्दा व्यङ्ग्य र मर्मलाई आत्मप्रकाशन र कथानकको आडमा प्रस्तुत गर्ने हास्यव्यङ्ग्य निबन्धकार पिंडाली चोखो, झर्रो र प्रभावशाली उखानटुक्काको सहायताले व्यङ्ग्यवाण प्रहार गर्ने साहित्यकार हुन्। पिंडालीका लेखनमा सामाजिक व्यथा, पीडा र मर्म मात्र होइन कलाजन्य चेतना, गम्भीर किसिमको हेराइ, भित्री गहिरो र तिखो अनुभवपूर्ण व्यङ्ग्य हुन्छ। शैलीलाई हेर्दा यिनका कतिपय लेखनमा अतिरञ्जनाजस्तो लागेतापनि अतिरञ्जनात्मक तरिकाले गहिरोसंग व्यङ्ग्य गर्नु पिंडालीको शैलीगत विशेषता हो। पिंडालीले अधिकांश कृतिभित्र आफैलाई प्रस्तुत गरेका छन् (प्रधान, २०६६:६)। आफूलाई प्रस्तुत नगरेका निबन्धमा पनि आफै उपस्थित भएजस्तो भाव दिन सफल भएका छन्। यसरी पिंडालीले आफ्ना निबन्धसङ्ग्रहमा रहेका निबन्धहरूमा सामाजिक, आर्थिक, राजनैतिक, मानवीय कमीकमजोरी आदिजस्ता पक्षहरूलाई प्रस्तुत गर्दै व्यङ्ग्यको माध्यमबाट सुधारको अपेक्षा सहित प्रस्तुत गरेका छन्। यहाँ यिनै निबन्धसङ्ग्रह भित्रका निबन्धहरूको विश्‍लेषण गरिएको छ।
४.२ खै खै निबन्धसङ्ग्रह भित्रका निबन्धहरूको अध्ययन
	खै खै (२०१७) निबन्धसङ्ग्रह केशवराज पिंडालीको पहिलो प्रकाशित निबन्धसङ्ग्रह हो। यस सङग्रहमा सङ्ग्रहित निबन्धहरू हाम्रै वरिपरि रहेका समाजिक, मानवीय आदि समस्याका विषयवस्तुमा आधारित छन्। यहाँ यस सङ्ग्रहमा रहेका २० वटा निबन्धहरूको विषयवस्तु, विचार/उद्देश्य, हास्यव्यङ्ग्य, निजात्मकता र वस्तुपरकता, सङ्‌क्षिप्‍तता, दृष्‍टिविन्दु र भाषाशैलीका आधारमा विश्‍लेषण गरिएको छ। 
४.२.१ विषयवस्तु
	खै खै (२०१७) निबन्धसङ्ग्रह पिंडालीको पहिलो निबन्ध कृति हो। पिंडालीको २००८ साल पछि २०१७ साल सम्म शारदा, प्रगति जस्ता पत्रिकामा प्रकाशित निबन्धहरू यस सङ्ग्रहमा सङग्रहित छन्। पिंडालीका यस निबन्धसङ्ग्रहमा सङ्ग्रहित ‘खै-खै’ निबन्धमा तत्कालीन समाजमा भएका मानिसको आर्थिक तथा मनोवैज्ञानिक पक्षको समावेश भएको छ। यसमा तत्कालीन समाजका मानिसको चुरोटको लत र त्यसबाट म पात्रले भोगेको  पीडा समस्याहरू र मूल्यबृद्धि जस्ता विषयवस्तु समेटिएको छ। ‘मृत्यु पछिको जीवन’ निबन्धमा अन्धविश्‍वास र रूढीलाई विषय बनाइएको पाइन्छ भने ‘सालिक बोल्यो !’ निबन्धले राजनैतिक विषयलाई समेटेको पाइन्छ। त्यस्तै ‘टुंडिखेलको आत्मकथा’ निबन्धले काठमाडौंको सामाजिक आर्थिक, भौगोलिक, राजनैतिक आदि विविध पक्षलाई विषयवस्तु बनाएको छ। ‘दौरा-सुरूवाल’ निबन्धमा पिंडालीले निम्न आय भएको पात्रलाई म पात्रका रूपमा देखाएर उसको दौरा-सुरूवाल लगाउने इच्छा लाई विभिन्न कारणबाट पूरा हुन नसकेको देखाएर आर्थिक पक्षलाई विषयवस्तु बनाएका छन्। ‘नलेखेको कथा’ निबन्धले साहित्यकारको आर्थिक विपन्नतालाई विषयवस्तु बनाएको पाइन्छ। ‘यो हो चन्द्र ज्योति ?’ र ‘कला चिन्ने को ?’ निबन्धले सामाजिक, प्रशासनिक र राजनैतिक पक्षलाई विषयवस्तु बनाएको पाइन्छ। ‘आधुनिक पत्‍नी’ र ‘पत्‍नी’ निबन्धमा पारिवारिक पृष्‍ठभूमिमा आधारित समस्यालाई विषयवस्तु बनाइएको छ। ‘परदेशी’ निबन्धमा भने सामाजिक र मानसिक पक्षको विषयवस्तुको प्रयोग भएको छ। त्यस्तै ‘आखिरी दृश्य’मा नेपाली समाजको सम्पन्न र विपन्न वर्गका बिचमा हुने व्यवहारलाई विषयवस्तु बनाइएको छ।
	‘प्रजातन्त्र-खोजसङ्घ’मा तत्कालीन साउने च्याउ जस्ता पार्टीहरूका गतिविधि र पार्टीका नेताहरूको व्यवहारलाई देखाउदै राजनैतिक विषयवस्तुको प्रयोग भएको पाइन्छ। ‘सवाल छ खाजाको !’ निबन्धमा सात साल देखि पन्ध्र सालसम्मको प्रशासनिक गतिविधिलाई विषयवस्तु बनाइएको पाइन्छ। ‘न बज्छ बाँसुरी नैं’, ‘बागबजारको बाटो’, ‘प्रभुजी ! कवि बनाइदिनोस्’ निबन्धमा सामाजिक विषयलाई नै आङ्गिकार गर्दै प्रशासनिक बेवास्तालाई स्पष्‍ट पार्न खोजिएको छ। ‘मुटुछेड काव्य’मा भने साहित्यिक विषयवस्तुको समावेश भएको छ। त्यसैगरी ‘शूरवीरहरूको नरक यात्रा’ निबन्धमा त्रिभुवन राजपथको यात्रामा भएका कठिनाइहरूलाई प्रस्तुत गर्दै सम्बन्धित पक्षको गैरजिम्मेवारीपन र यात्रुहरूको सामाजिक तथा मानसिक विषयवस्तुलाई प्रस्तुत गरिएको पाइन्छ।
	यसरी केशवराज पिंडालीले तत्कालीन समाजमा देखा परेका सबै पक्षहरूलाई आफ्ना निबन्धको विषयवस्तु बनाएका छन्। तसर्थ पिंडालीको निबन्धको विषयवस्तुको स्रोत व्यापक रहेको पाइन्छ। उनले सामाजिक, आर्थिक, राजनैतिक, साहित्यिक आदि जस्ता क्षेत्रमा भएका विभिन्न किसिमका विसङ्गतिजन्य विषयहरूलाई समेटेर निबन्धहरूको रचना गरको पाइन्छ।



४.२.२ विचार / उद्देश्य
	निबन्धकार केशवराज पिंडालीले जुनसुकै विषयवस्तुलाई टिपेर निबन्धहरू रचना गरे पनि उनले आफ्ना निबन्धमार्फत कुनै न कुनै विचारको प्रतिपादन गरेको भेटिन्छ। पिंडालीले प्रस्तुत गरेको विचारलाई मूल्याङ्कन गर्दा मुख्यत: समाज सुधार, मानवीय कमजोरीलाई हटाउने, विकृति विसङ्गतिलाई हटाउने, समाजमा भएका आर्थिक असमानताका कारण देखा पर्ने समस्याहरूलाई निराकरण गर्ने, राजनीतिमा आएको विकृतिको अन्त्य गर्ने जस्ता उद्देश्यहरू देखिन्छन्।
	पिंडालीका खै खै निबन्धसङग्रह भित्रका निबन्धले समाजमा हुने आर्थिक विपन्नताले गर्दा  मानिसले भोग्नु परेका पीडालाई देखाएका छन्। यस्ता निबन्धहरूमा ‘दौरा-सुरूवाल’, ‘नलेखेको कथा’, ‘खै-खै’ जस्ता निबन्धहरू पर्दछन्। त्यस्तै यसै सङ्ग्रहमा रहेको निबन्ध ‘प्रजातन्त्रको-खोजसंघ’ मार्फत राजनैतिक विकृतिलाई समग्र जनता समक्ष पुर्‍याउनु उद्देश्यका रूपमा देखिन्छ। त्यसैगरी ‘मृत्यु पछिको जीवन’मा भूतको अन्धविश्‍वासी अस्तित्त्वलाई छर्लङ्ग पारी मान्छेको मनको भय हटाउने उद्देश्य रहेको देखिन्छ। ‘सालिक बोल्यो ।’, ‘टुंडिखेलको आत्मकथा’, ‘बागबजारको बाटो’, ‘शूरवीरहरूको नरकयात्रा’, ‘प्रभुजी ! कवि बनाइदिनोस्’, ‘न बज्छ बाँसुरी नैं’, ‘यस्तो पनि हुन्छ’, ‘सवाल छ खाजाको !’ ‘यो हो चन्द्र ज्योति ?’, ‘कला चिन्ने को?’ जस्ता निबन्धहरूमा तत्कालीन प्रशासनिक, राजनैतिक, सामाजिक व्यवस्थामा देखा परेका विकृतिका बारेमा प्रस्तुत गरिएको छ। यसबाट पिंडालीले तत्कालीन प्रशासनको कमी कमजोरी, गैरजिम्मेवारीपन, बेवास्ता जस्ता विषयलाई पाठक समक्ष प्रस्तुत गर्ने उद्देश्य राखेको भेटिन्छ। त्यस्तै ‘आखिरी दृश्य’मा भने धनी र गरिब बिचमा भएको विभेदलाई प्रष्‍ट पार्दै गरिबीका कारण नेपाली जनताले भोग्नु परेका पीडालाई देखाउने उद्देश्य रहेको छ। ‘आधुनिक पत्‍नी’ ‘परदेशी’, ‘पत्‍नी’ जस्ता निबन्धमा पारिवारिक तथा मानसिक पीडालाई देखाइएको पाइन्छ। ‘मुटुछेड काव्य’ निबन्धमा भने साहित्य सिर्जनाले सबैको मन जित्‍न सकेमामात्र त्यो साहित्य हुन्छ। केवल आफ्ना नजिककाले मात्र रूचाएको रचना साहित्य हुन सक्दैन भन्ने देखाउनु उद्देश्यका रूपमा हेर्न सकिन्छ।
	निबन्धकार केशवराज पिंडालीले खै खै सङ्ग्रहभित्रका निबन्धमा मानवीय प्रवृत्ति, शिक्षा, राजनीति, शहरी परिवेशको चित्रण र सामाजिक पक्ष, मानवीय संवेदना आदि पक्षलाई हास्य तथा व्यङ्ग्यले रङ्ग्याएर प्रस्तुत गरेका छन्। प्राय: गरेर पिंडालीका निबन्धहरूमा सहरी परिवेशको प्रयोग पाइन्छ। सामाजिक राजनैतिक, आर्थिक कमी कमजोरी माथि व्यङ्ग्यका सहायताले झटारो हान्ने पिंडालीका निबन्धको उद्देश्य भेटिन्छ। 

४.२.३ हास्यव्यङ्ग्य
 	केशवराज पिंडाली नेपाली साहित्यमा हास्यव्यङ्ग्यात्मक निबन्धकारका रूपमा परिचित छन्। तसर्थ उनको यो प्रवृत्ति खै खै सङ्ग्रह भित्रका निबन्धहरूमा स्पष्‍ट देख्‍न सकिन्छ। पिंडालीले यस सङ्ग्रह भित्रका निबन्धहरूमा सामाजिक, सांस्कृतिक, आर्थिक आदि पक्षमा आएका विकृति विसङ्गतिलाई देखाएर त्यसमा व्यङ्ग्य प्रहार गरेका छन्(कोइराला, २०३८:२६)। यस सङ्ग्रहमा रहेको पहिलो निबन्ध ‘खै-खै’मा मानिसहरूमा रहेको चुरोटको अम्मली प्रवृत्तिलाई देखाएर चुरोट किन्न सक्ने तर सलाई, लाइटर किन्न नसक्ने तथा अरुसंग मागेर चुरोट सल्काउने प्रवृत्तिमाथि हास्यका साथमा व्यङ्ग्य प्रहार गरेका छन्। ‘यो हो चन्द्रज्योति’ निबन्धमा पिंडालीले राणाशासन कालमा सार्वजनिक संस्थानलाई आफ्नो नाम दिने प्रवृत्तिमाथि व्यङ्ग्य प्रहार गरेका छन्। यसका साथै रेडियो नबज्ने, अक्षर पढ्न नसकिने तत्कालीन विधुत आपूर्तिको स्थिति देखाउदै लेखकले ‘सानी छोरी’ पात्रका माध्यमबाट टर्चलाइट बालेर बत्ती बले नबलेको हेर्न लगाएको देखाएर चन्द्रसमसेरको नामयुक्त विधुतशक्तिमाथि व्यङ्ग्य प्रहार गरेका छन्।
	त्यसैगरी पिंडालीले राजनैतिक तथा प्रशासनिक विषयवस्तुमा आधारित भएर पनि हास्यव्यङ्यको प्रयोग गरेका छन्। यस्ता निबन्धहरूमा ‘बागबजारको बाटो’, ‘सवाल छ खाजाको’, ‘न बज्छ बाँसुरी नै’ ‘प्रभुजी ! कवि बनाइदिनोस’, ‘प्रजातन्त्र खोज संघ’, ‘सालिक बोल्यो’, ‘शूरवीरहरूको नरक यात्रा’ आदि रहेका छन्। यस्ता निबन्धमार्फत पिंडालीले राजनीतिका नाममा नेपालको प्रशासनिक क्षेत्रमा आएको लापरवाहीपन तथा गैरजिम्मेवारीपन प्रति तिखो व्यङ्ग्य प्रहार गरेका छन्। त्यस्तै ‘आधुनिक पत्‍नी’, ‘पत्‍नी’, ‘परदेशी’ आदि जस्ता निबन्धहरूमा सामाजिक क्षेत्रमा आधुनिकताका नाममा बढ्दै गइरहेको विसङ्गति प्रति तिखो व्यङ्ग्य प्रहार गरिएको छ। नेपालमा बढ्दै गइरहेको आर्थिक असमानताका कारण नेपाली जनताले भोग्नु परेका पीडालाई ‘दौरा-सरूवाल’, ‘नलेखेको कथा’, ‘आखिरी दृश्‍य’ आदि निबन्धहरूमा देखाइएको छ। यस्ता निबन्धहरू मार्फत पिंडालीले आर्थिक क्षेत्रमा आएको असमानताले नेपाली समाजमा धनी र गरिबका बिचमा बढेको खाडल र त्यसबाट गरिब वर्गले भोग्नु परेको पीडालाई देखाउदै तिखो व्यङ्ग्य प्रहार गरेका छन्।
	यसरी समग्रमा केशवराज पिंडालीले खै खै सङ्ग्रह भित्रका निबन्धहरूमा नेपाली समाज, राजनीति, आर्थिक, सांस्कृतिक लगायत समग्र पक्षमा आएका विकृति विसङ्गतिहरूलाई विषयवस्तुका रूपमा समेटेर त्यसमा विभिन्न आख्यान उपाख्यानहरूको संयोजनबाट हास्यरसको मिश्रण गरेर व्यङ्ग्य प्रहार गरेका छन्। यसका साथै यस सङ्ग्रह भित्र रहेका निबन्धहरूमा उखान टुक्का, प्रतीक, अलङ्कार आदिको उचित प्रयोग गरेर हास्यव्यङ्ग्यलाई अझ प्रभावकारी रूपमा देखाएका छन्।
	४.२.४ निजात्मकता र वस्तुपरकता
		निजात्मकतालाई आत्मपरकताका नामले पनि चिन्न सकिन्छ। निजात्मकतामा म, हामी जस्ता प्रथमपुरूष सर्वनामको प्रयोग गरेर म पात्र को आत्मभिव्यक्तिमा रचना गरिएको हुन्छ। त्यसैगरी वस्तुपरकतालाई वर्णनात्मकता का नामले पनि चिनिन्छ। वस्तुपरकतामा निबन्धकारले देखेको वा सुनेको विषयवस्तुलाई यथातथ्य रूपमा प्रस्तुत गरिएको हुन्छ (शर्मा, २०६७:२४)। तसर्थ निजात्मक निबन्धमा निबन्धकारले आफ्नै केन्द्रीयतामा तथा आत्मभिव्यक्तिको प्रकाशन गरेर निबन्ध रचना गरेको हुन्छ भने वस्तुपरक निबन्धमा कुनै पनि विषयको वर्णन गरिएको हुन्छ। 
		केशवराज पिंडाली आत्मपरक र वस्तुपरक दुवै किसिमको प्रस्तुति दिने निबन्धकार हुन्। उनले प्राय: निबन्धहरूमा आफैलाई पात्रका रूपमा प्रयोग गरेका भएपनि केही निबन्धहरूमा आफूलाई टाढा राखेर विषयको प्रस्तुति गरेका छन्। पिंडालीले आफ्ना निबन्धहरूमा आफूले भोगेका, देखेका र अनुभव गरेका कुराहरूलाई स्वतस्फूर्त रूपमा अभिव्यक्त गरेको भेटिन्छ र त्यसमा  बिच बिचमा काल्पनिकताको केही लेप भने अवश्य पाइन्छ। खै खै निबन्धसङ्ग्रह भित्रका निबन्धहरूमा पनि निजात्मक र वस्तुपरक दुवै किसिमको अभिव्यक्ति पाइन्छ। ‘खै-खै’, ‘आखिरी दृश्य’, ‘आधुनिक पत्‍नी’, ‘सालिक बोल्यो !’, ‘नलेखेको कथा’ जस्ता निबन्धमा आत्मभिव्यक्तिको प्रवलता पाइन्छ। त्यसैले यी निबन्धहरू निजात्मक हुन्। जस्तै: 
	अँ, अनि मेरो ब्रह्माण्ड खजमजियो। हुर्र पारेर फ्यांकिदिए ठुटोलाई सात हात पछाडि, फर्कदैं नफर्की अगाडि सरासर। पैसा परेको माल यसरी अकार्थमा फ्याकिनुपर्दा मलाई अनि थक्क-थक्क लागेर आउँछ। मन भन्छ, “टिप फर्केर र तान दुई-चार सर्का”। सडकमा यता उति पल्याकपुलुक मान्छे हेर्छु। मुन्टो बिस्तार-बिस्तार फर्काउँदै कर्के आँखा यसो चुरट फ्याँकेतिर लाउँछु। तर देख्छु त्यही मान्छे ठुटो टिपेर चुरट सल्काइरहेछ। अनि त झन् छिटो-छिटो कदम चाल्छु” (खै-खै, पृ ३)।
	यस निबन्धमा पिंडालीले आफूले दैनिक जीवनमा भोगेको समस्यालाई प्रस्तुत गरेकाले यसमा निजात्मकता भेट्न सकिन्छ। यहाँ आफूले चुरोट सल्काउन नपाउँदै अर्को मानिसले मागेर हैरान बनाएको कुरालाई कलात्मक ढङ्गमा प्रस्तुत गरेका छन्।
	त्यसैगरी पिंडालीले ‘सालिक बोल्यो’ निबन्धमा निजात्मकताको प्रयोग गरेका छन्। यस निबन्धमा पिंडालीले काल्पनिकतामा आत्मभिव्यक्तिको प्रस्तुति दिएका छन।  जस्तै: 
	म त एकछिन जिल्ल परेर हेरिरहें। चौतारा एकै पटकमै सुनसान भयो। मुटुलाई बलियो तुल्याई चौतारामा हेरें। पहरामा बसेका चारै सिपाही निश्‍चल मुर्ति बनिसकेका थिए। अनि म अरू सालिक पनि जाँच्दै हिडेँ। सबै यथास्थितिमैं थिए। म पुगे जङ्गबहादुरको सालिकतिर। “महाराज !” मैले सालिकलाई सम्वोधन गर्दै भनेँ, “समय चिन्नोस। देश धेरै अगाडि बढिसकेको छ। देशमा अहिले जनताको सरकार छ। तपाँईको ठाउँमा अहिले एउटा साधारण दुनियाँको छोरो छ। ठुलो सानो भन्ने जमाना अब छैन। शुक्रराजजीसँग मिल्नु नैं तपाईको कल्याण छ (सालिक बोल्यो, पृ. ६३) । 
यस निबन्धमा पिंडालीले आत्मभिव्यक्तिलाई प्रस्तुत गर्न स्वैरकल्पनाको प्रयोग गरेका छन्। जसमा निजात्मक शैलीको प्रयोग पाइन्छ।                        
	त्यसैगरी ‘बागबजारको बाटो’, ‘यो हो चन्द्रज्योति ?’, ‘प्रजातन्त्र-खोजसंघ’ जस्ता निबन्धहरूमा वस्तु पक्ष मिसिएर आएका छन्। यी निबन्धहरूमा पिंडालीले आत्मभिव्यक्तालाई भन्दा पनि बाह्य विषयवस्तुको वर्णन गरेकाले वस्तुपरकताको प्रयोग भएको भन्न सकिन्छ। त्यसैले यी निबन्धहरूलाई वस्तुपरक निबन्धका रूपमा लिन सकिन्छ। जस्तै:
यस सडकले समय-समयमा कुन रूप लिन्छ र कुन चाल चल्छ! कसैले भन्न सक्तैन। मानवीय अतिथीहरूको स्वागतार्थ कालो झण्डाको जुलुस लिई मुर्दावादको नारा लाउँदै पनि यसै सडकले पठाई देशवासीहरूको भद्रताको परिचय साथै छिमेकी राष्‍ट्रसँगको हाम्रो मैत्रिपूर्ण सम्बन्धतिर पनि इसारा गरेको थियो। म तपाँईहरूलाई कहाँसम्म गन्ती गराइरहूँ, छोटकरीमा मानिलिनोस् के स्वदेशी, के विदेशी साराले सङ्क्षेपमा हाम्रो सभ्यता, सँस्कृति, उन्नति, अवनति आदिको परिचय प्राप्‍त गर्ने कसैको दृष्‍टिबाट उम्कदै नउम्कने कुनै सडक छ भने त्यो बागबजार नै छ (बागबजारको बाटो, पृ. १००)।
यस निबन्धमा पिंडालीले बगबजारको बाटो जहाँ प्रत्येक दिन विभिन्न मानिसहरूले आफ्ना इच्छा अनुसारका काम गर्ने गर्दछन् भन्ने कुरालाई वर्णन गरेर देखाएका छन्। तसर्थ यस निबन्धमा वस्तुपरकता भेट्न सकिन्छ। त्यसैगरी ‘शूरवीरहरूको नरकयात्रा’ निबन्धमा पनि वस्तुपरकता भेट्न सकिन्छ जस्तै:
	बसमा वर्ष पचासेकका एक दाह्रीवाल पण्डित थिए। उनलाई यी सवै काण्डदेखि खपिसक्नु भएनछ, थाले खरजको स्वरमा भन्न, “हैन आजभोलीका मान्छे किन यी मइनका जस्ता अलिकति केही भयो कि पग्लनै थाल्ने। सहने शक्ति त रत्तीभर पनि छैन लौ यिनमा। रसियाका कुकुर पनि रकेटमा सानन्द अन्तरिक्ष घुमेर फर्कन्छन। तर यी हाम्रा हुत्तिहारा मोटरमा बसेर आठ हजार फिटको एउटा डाँडा चढ्दा सिद्धिएजस्ता हुन्छन्।” उनले बडो तिरस्कारको दृष्‍टिले चारैतिर हेरे र अनि फेरि भन्न थाले, “यी हामीलाई हेर ! किञ्चित मानेका छैनौँ ” (शूरवीरहरूको नरकयात्रा, पृ. ११४)।
		यस निबन्धमा पिंडालीले यात्राका क्रममा देखेका कुरालाई वर्णन गरेका छन्। तसर्थ यो निबन्धमा वस्तुपरकता भेट्न सकिन्छ।   
		यसरी निष्कर्षमा के भन्न सकिन्छ भने निबन्धकार केशवराज पिंडालीको खै खै सङ्ग्रहभित्रका  निबन्धहरूमा  निजात्मकपक्ष र वस्तुपक्षको  दुवैको प्रयोग भएकाले उनका निबन्धहरू निजात्मक तथा वस्तुपरक दुवै प्रकारका छन्। 

४.२.५ सङ्‌क्षिप्‍तता
	  	सङ्‌क्षिप्‍तता निबन्धको आकार वा आयामसंग सम्बन्धित पक्ष हो। आकारगत हिसावले हेर्दा केशवराज पिंडालीका निबन्धहरूमा सामान्यतया सङ्‌क्षिप्‍त नै रहेका छन्। हबर्ट रिडले प्रस्तुत गरेका मान्यताका आधारमा उनका निबन्धहरू आवद्ध देखिन्छन्। उनका प्राय निबन्धहरू ५००० शब्द भन्दा बढीका छैनन्। त्यस्तै अनुच्छेदका हिसावले पनि उनका खै खै भित्रका निबन्धहरू स-साना सात अनुच्छेद देखि छपन्न अनुच्छेद सम्मका छन्, जसमा लगभग ८०० देखि २५०० शब्दसम्म भेट्न सकिन्छ। तसर्थ पिंडालीका यस खै खै निबन्धसङ्ग्रहमा रहेका निबन्धहरू आकार तथा आयामका दृष्‍टिबाट सङ्‌क्षिप्‍त रहेका छन्।
४.२.६ दृष्‍टिविन्दु
		स्रष्‍टाको भाव, विचार र अनुभूतिलाई पाठकसामु प्रस्तुत गर्ने पद्धति वा विधि नै दृष्‍टिविन्दु हो।। स्रष्‍टाले आफ्ना विचार वा अनुभूतिहरूलाई पाठकसमक्ष आफै वा अरू मार्फत पनि प्रस्तुत गर्न सक्दछ। स्रष्‍टाका विचार, भाव र अनुभूतिलाई म पात्रका माध्यमबाट प्रस्तुत गर्ने पद्धतिलाई प्रथमपुरूष दृष्‍टिविन्दु भनिन्छ (गौतम र लुइँटेल, २०५४:८)। त्यस्तै स्रष्‍टाका अनुभूतिको कथयिता अरू नै तेस्रो व्यक्ति मार्फत प्रस्तुत गरिन्छ भने त्यसलाई तृतीयपुरूष दृष्‍टिविन्दु भनिन्छ।
		केशवराज पिंडालीका निबन्धहरूमा प्रथमपुरुष तथा तृतीयपुरूष दुवै दृष्‍टिविन्दुको प्रयोग भएका छन्। उनका प्राय: निबन्धहरुमा प्रथमपुरूष दृष्‍टिविन्दुको प्रयोग भएका छन्। ‘खै-खै’, ‘दौरा-सुरूवाल’,  ‘कला चिन्ने को?’ जस्ता निबन्धहरूमा प्रथमपुरूष दृष्‍टिविन्दुको प्रयोग भएको पाइन्छ भने ‘प्रजातन्त्र-खोजसंघ’, ‘यस्तोपनि हुन्छ’, ‘शूरवीरहरूको नरकयात्रा’ जस्ता निबन्धमा तृतीयपुरूष दृष्‍टिविन्दुको प्रयोग भएको पाइन्छ। यसका साथै पिंडालीका निबन्धमा प्रथमपुरूष तथा तृतीयपुरूष दुवै दृष्‍टिविन्दुको पनि संगै प्रयोग भएको पाइन्छ।
		४.२.७ भाषाशैली
		भाषाशैलीको महत्त्व साहित्यका सबै विधामा हुने गर्दछ। भाषाशैलीले राम्रो वा नराम्रो दुवै प्रभाव साहित्यका सबै विधामा पार्दछ। भाषाशैलीले पाठकलाई प्रभावित गराउने कार्य गर्दछ। निबन्धमा प्रयुक्त भाषा सरल, सहज, हार्दिक, कोमल, सम्प्रेषणीय, रागात्मक र हृदयस्पर्शी हुनु पर्दछ (शर्मा र गौतम,२०५४:८)। तसर्थ कुनै पनि रचनाको प्रभावकारितामा भाषाशैलीको महत्त्वपूर्ण भूमिका रहन्छ। त्यसैगरी शैली भनेको भाषालाई प्रस्तुत गर्ने तरिका हो। तसर्थ एक व्यक्तिले आफ्ना भावना लिखित वा मौखिक रूपमा अर्का व्यक्ति सम्म पुर्‍याउने माध्यम भाषा हो भने कुनै कुरा भन्ने वा लेख्‍ने विशेष प्रकार शैली हो। शैलीको सम्बन्ध केवल शब्दसंग मात्र हुदैन विचार र भावसंग पनि हुन्छ। सरलता, सुबोधता एवं प्रवाहपूर्ण शैलीका यस्ता गुणहरू हुन् जसले पाठकलाई विषयवस्तुको रसास्वादन क्षमता बढाउन सहायता गर्दछ।
		पिंडालीका यस खै खै सङ्ग्रहमा सङ्ग्रहित निबन्धहरूमा भाषा सरल, सहज, बोधगम्य रहेको छ। उनले आफ्ना निबन्धहरूमा विभिन्न उखान टुक्काहरू प्रयोग गरेका छन्। जस्तै: ‘झिकिदे गाँडभन्दा थपिदे गाँड’ (आधुनिक पत्‍नी, पृ. ८०), ‘शरमछाडा मागी मागी छोराको विहा’ (खै-खै, पृ. २), ’म ताक्छु मुढो, बञ्चरो ताक्छ घुडो’ (आधुनिक पत्‍नी, पृ. ८०), ‘राजा पार्टी वा गाँउलेको साजा अरू सबै जाजा’ (सवाल छ खाजाको !, पृ. १०५)  आदि। यस्ता उखानटुक्काहरूको प्रयोगले निबन्धहरूमा रोचकता थपेको पाइन्छ। 
		त्यसैगरी पिंडालीले खै खै सङ्ग्रह भित्रका निबन्धहरूमा प्रशस्त मात्रामा अलङ्कारिक शब्द तथा वाक्यको  पनि प्रयोग गरेका छन्। जस्तै: ‘अधिकारीहरूसँग जागिर माग्नेहरूले लित्ती कसेझैं यिनले मलाई पित्त-पानी छदाएर छाड्छन्’ (खै-खै, पृ. १),’ ‘चोखा घिउको अगाडि दूध, दही र नौनीको इतिहास भएझैं (खै-खै, पृ. २), ‘टक्क अडिन्छु म त्यहीं दगुरिरहेको कारमा एक्सिडेन्ट हुन लाग्दा एक्कासी घ्याच्च फूलब्रेक लागेझैं’ (खै-खै, पृ. ३), ‘आकासे र बतासे व्यप्‍त भएझैं नेपाली साहित्यमा पनि हिजो आज बादलु र मादलुको बाढी आएको छ’ (मुटुछेड काव्य, पृ. ११९), ‘आकाशकुसुमजस्तो’ (दौरा-सुरूवाल, पृ. ६८), ‘छेपाराले रङ्ग बदलेझैं (आधुनिक पत्‍नी, पृ. ८०), ’थपना ढुङ्गा झैं’ (आधुनिक पत्‍नी, पृ. ८२), ‘गठेमंगलमा सिंगारिएको आजाजुजेको अनुहारझैं’ (आधुनिक पत्‍नी, पृ. ८२), ‘मेरो मन उडेझैं धुँवा उडिरहेको थियो’ (नलेखेको कथा, पृ. ९८), ‘सुत्केरी बिरालीले छाउरा सारेझैं चिचि भुंडी आर आर........’ (मुटुछेड काव्य, पृ. १२०), ‘पोइल गएकी स्वास्नी फेरि घर नफर्केझैं ती भावनाहरू फर्केनन्-फर्केनन्’ (मुटुछेड काव्य, पृ. १२१), ‘बलिरहेको चुलोमा एक लोटा पानी खनाँउदा आगोले च्वाई गरेर ठण्डाराम भएझैं (मुटुछेड काव्य, पृ.१२१) आदि। यस्ता प्रतीकात्मक तथा आलङ्कारिक शब्दको प्रयोगले निबन्धमा शैलीगत वैशिष्‍ट्य थपेका छन्। जसले निबन्धको अध्ययनमा रोचकता थपेको छ। 
 	यसरी निबन्धमा प्रयोग भएका विभिन्न आलङ्कारिक शब्द तथा वाक्य र उखानटुक्काको प्रयोगले रोचकता थपेको छ। जसले गर्दा निबन्धहरू पठनीय बनेका छन्। यसरी पिंडालीका केही निबन्धहरूमा उखान टुक्काको प्रयोग भएपनि ‘मृत्यु पछिको जीवन’, ‘पत्‍नी’, ‘टुंडिखेलको आत्मकथा’ आदि निबन्धहरूमा उदाहरण र उखान टुक्काको प्रयोग भेटिदैन। तापनि यी निबन्धहरु रोचक रहेका छन्।
		त्यसैगरी पिंडालीले विभिन्न प्रतीकहरूको पनि खै खै सङ्ग्रहका निबन्धहरूमा गरेका छन्। ‘प्रजातन्त्रको खोजसंघ’ निबन्धले २००७ देखि २०१५ सालसम्मको पार्टी वा सङ्घसंस्थाको प्रतीक बोकेको छ। त्यस्तै ‘सालिक बोल्यो’ निबन्धमा भरखर शासनबाट च्यूत भएका राणाहरूको जहाँतहीका सालीकलाई हटाउने अभिप्रायमा प्रतीकको प्रयोग भएको छ। ‘यो हो चन्द्रज्योति ?’ निबन्धमा राणाहरूका नामबाट सञ्चालन भएको बिजुलीबत्तीलाई चन्द्रसमसेरको प्रतीकका रूपमा देखाइएको छ। त्यसैगरी ‘टुंडिखेलको आत्मकथा’ निबन्धमा भने काठमाडौंको आर्थिक, सामाजिक, भौगोलिक, राजनैतिक, सांस्कृतिक आदि जस्ता पक्षलाई देखाउन टुंडिखेललाई काठमाडौंको प्रतीक बनाइएको पाइन्छ। यस्ता प्रतीकहरूको प्रयोगले यस सङ्ग्रहभित्रका निबन्धहरुमा विशिष्‍टता थप्ने काम गरेको छ।
		यसैगरी शैलीका हिसावले पिंडालीका खै खै निबन्धसङ्ग्रहभित्रका निबन्धहरूमा व्यङ्ग्यात्मक शैलीको प्रयोगको आधिकता भेट्न सकिन्छ। त्यस्तै आत्मपरक र वस्तुपरक दुवै शैलीको प्रयोग भेटिन्छ भने समापनको सुसङ्गठितता पनि भेट्न सकिन्छ। यसका साथै उनका निबन्धहरू सरल, सुबोध र प्रवाहमय शैलीको प्रयोग भेटिन्छ। उखानटुक्का, अलङ्कारको प्रयोगले  निबन्धको शैलीलाई प्रभावकारी बनाएको छ। पिंडालीले यस सङ्ग्रहका निबन्धहरूमा अधिक मात्रामा विष्मयाधिबोधक, प्रश्‍नार्थक र उद्धरण जस्ता भाषिक चिह्नको प्रयोग गरेका छन्। समग्रमा यस सङ्ग्रहका निबन्धलाई हेर्दा परात्मक भन्दा निजात्मक अभिव्यक्ति व्याकरणिक भाषाका साथै भावनाको प्रवाहलाई टिप्ने क्रममा भाषिक स्वरूपमा नवीनता पनि भेट्न सकिन्छ। वर्णनात्मक, विवरणात्मक एवं भावनात्मक शैलीका साथै संस्मरणात्मक शैलीको पनि प्रयोग यस सङ्ग्रहका निबन्धमा भेट्न सकिन्छ।









४.३ फेरि उल्टै मिल्यो निबन्धसङ्ग्रह भित्रका निबन्धहरूको अध्ययन
		फेरि उल्टै मिल्यो (२०३२) निबन्धसङ्ग्रह केशवराज पिंडालीको दोस्रो निबन्धसङ्ग्रह हो। यस सङ्ग्रहमा सङ्ग्रहित निबन्धहरू जम्मा २० वटा रहेका छन्। यस सङ्ग्रहमा सङ्ग्रहित निबन्धहरूमा हाम्रै वरपर समाजमा खड्केका कुरा र धेरैलाई मार्का परेका सामाजिक, आर्थिक, राजनैतिक आदि कुराहरू टिपेर प्रस्तुत गरिएको छ। यहाँ यिनै निबन्धहरूको विषयवस्तु, विचार/उद्देश्य, निजात्मकता र वस्तुपरकता, हास्यव्यङ्ग्यात्मकता, सङ्‌क्षिप्‍तता, दृष्‍टिविन्दु र भाषाशैलीका आधारमा विश्‍लेषण गरिएको छ। 
४.३.१ विषयवस्तु
		फेरि उल्टै मिल्यो (२०३२) निबन्धसङ्ग्रहमा पिंडालीका वि.सं. २०३२ भन्दा अगाडि विभिन्न समयमा लेखिएका र प्रकाशित भएका निबन्धहरूको सङ्कलन गरिएको छ। यस निबन्धसङ्ग्रहमा सङ्ग्रहित ‘केशवराज गोतिको मेनिफेष्‍टो’ शीर्षकको निबन्धमा पिंडालीले आफ्नै जीवनसंग सम्बन्धित विषयलाई हास्यव्यङ्ग्यात्मक शैलीको प्रयोग गर्दै आफ्नो पारिवारिक जीवनको दु:खपूर्ण आर्थिक पक्षलाई विषयवस्तुको रूपमा समेटेका छन्। तसर्थ यस निबन्धको विषयवस्तु साहित्यिक र राजनैतिक रहेको छ। त्यस्तै ‘यमपुरीको यात्रा’ निबन्धमा पिंडालीले साहित्यिक विषयवस्तुको प्रयोग गरेका छन्। यस निबन्धमा पिंडालीले आफूले यमपुरीको यात्रा गरेको कुरालाई स्वप्नका माध्यमबाट स्वैरकल्पनात्मक रूपमा प्रस्तुत गरेका छन्। ‘फेरि उल्टै मिल्यो’ निबन्धमा आर्थिक पक्ष तथा नेपाली समाजको भाग्यवादी प्रवृत्ति मान्ने सांस्कृतिक परम्परालाई पिंडालीले निबन्धको विषयवस्तु बनाएका छन्। ‘कान्छी डुइँनीको चिठी’ निबन्धमा काठमाडौंको सामाजिक परम्परालाई विषयवस्तु बनाइएको पाइन्छ। त्यसैगरी ‘यसैको हिरन हालौंला’ निबन्धमा काठमाडौंमा भइरहेको इन्धन (मट्टितेल) को समस्या र राजनैतिक पहुँचका भरमा मात्र इन्धन पाइने चलनबाट सर्वसाधारण जनताले भोग्नु परेका कुरालाई विषयवस्तु बनाइएको पाइन्छ। ‘डाक्टर लम्बकर्णको क्लिनिक’ निबन्धमा पिंडालीले काठमाडौंका जनताको कमजोर शैक्षिक अवस्थाका कारण स्वास्थ्यमा परेको असरका बारेमा जानकारी हुन नसकेको अवस्था र डाक्टर तथा बिरामी बिचको सम्बन्धलाई विषयवस्तु वनाएका छन्। 
		त्यसैगरी ‘देखाउने दाँत चपाउने दाँत’ निबन्धमा नेपाली राजनीतिमा भइरहेको तथा राजनीतिमा लागेका मानिसहरूको अवसरवादी प्रवृत्तिलाई विषयवस्तु बनाइएको छ। ‘खुम्चिएको ढोका’ निबन्धमा सांस्कृतिक र देशभक्तिलाई पक्षलाई विषयवस्तु बनाइएको पाइन्छ। ‘मोटरसाइकलमा आइमाईको आसन’ निबन्धमा पिंडालीले महिलाहरूको मोटरसाइकलमा यात्रा गर्दाको विषयवस्तुलाई हास्य र व्यङ्ग्यको मेल गराएर मध्यम वर्गीय पतिहरूले पत्‍नीहरूको मागलाई पूरा गर्न नसकेर ध्यान अन्तै मोड्नलाई गर्नु परेका प्रयासलाई देखाएका छन्। ‘टेलिफोनो ब्रुडिनेसिया डस्टो क्लिनिसिया’ निबन्धमा टेलिफोनका कारण मानिसले अनाहकमा भोग्नु पर्ने समस्या तथा पीडालाई  विषयवस्तु बनाएर देखाइएको छ। ‘मेख कसको मर्‍यो’ शीर्षकको निबन्धमा पिंडालीले म पात्रका माध्यमबाट चुरोट खाँदा भोगेका समस्यालाई प्रस्तुत गर्दै नेपालीहरूको अम्मली बानीलाई विषयवस्तुका रूपमा देखाएका छन्। ‘साहित्यकारको मापदण्ड’ निबन्धमा निबन्धकारले आफूलाई मुख्य पात्रका रूपमा देखाएर साहित्यिक विषयवस्तुको प्रयोग गरेका छन्। ‘यी उस्तै लाग्ने अनुहारहरू’ निबन्धमा भने एकै किसिमका लाग्ने अनुहार भएका मानिसहरूले सार्वजनिक स्थलमा हिड्दा भोग्नु परेका सकारात्मक कुराहरू तथा नकारात्मक समस्या र मानिसले गरेका विभिन्न व्यवहारलाई उदाहरणका रूपमा देखाउदै त्यसैको सेरोफेरोमा निबन्ध रचना गरेका छन्। ‘अमरावती कान्तिपुरी नगरी’ शीर्षकको निबन्धमा भने काठमाडौंका सडकको अवस्था तथा काठमाडौंका मानिसहरूको प्रवृत्ति र समग्र वस्तुस्थितिलाई विषयवस्तुका रूपमा देखाइएको पाइन्छ।
		‘हे महिमामय बस ! नमस्कार ग्रहण गर’ निबन्धमा पिंडालीले काठमाडौंमा भरखर मात्र सुरुवात भएको सार्वजनिक बस सेवालाई मुख्य विषयको रूपमा समेट्दै त्यसैको वरिपरि निबन्धको विषयवस्तु घुमाएका छन्। ‘मान्छे बन्न खोज्दा’ निबन्धमा भने प्रत्यक्ष रूपमा निबन्धकारले आफैलाई मुख्य पात्रका रूपमा देखाउदै स्वैरकल्पनात्मक ढङ्गले नेपालीको भाग्यवादी प्रवृत्तिमाथि छेड हानेको भेटिन्छ। ‘आत्महत्या नै गर्ने हो भने’ शीर्षकको निबन्धमा काठमाडौंको परिवेशमा खाल्टा परेका सडकहरूको अवस्था र त्यसमा भरखर मात्र गुडाउन सुरुवात भएको टेम्पोमा यात्रा गर्दा यात्रीहरूले भोग्नु पर्ने कष्‍टकर परिस्थितिलाई विषयवस्तु बनाइएको पाइन्छ। त्यसैगरी ‘गडबड गर्ने मित्रहरू’ निबन्धमा विभिन्न भाषा भाषिकाका कारण एउटा भाषा बोल्ने मानिसले अर्को भाषा बोल्दा भोग्नु परेका समस्यालाई विषयवस्तुका रूपमा देखाइएको छ। ‘अनि मेरो मुखबाट एउटा भद्धा गाली निस्कन्छ’ निबन्धमा चारैतिर हिडेर हैरान भएका श्रीमानलाई गाँस काटेर भएपनि साइकल किन्न पैसा जुटाइदिने श्रीमती र त्यसबाट श्रीमानले साइकलमा यात्रा गर्दा भोगेका घटनाहरूलाई देखाउदै मध्यमवर्गीय नेपालीहरूको आर्थिक अवस्थालाई देखाउन खोजिएको छ। र ‘इतिहासको लोप भएको पाना’ निबन्धमा भने पिंडालीले आफ्नो साहित्यिक व्यक्तित्वलाई पनि समेटेर समग्र नेपाली साहित्यकारहरूको बानीव्यवहार एवम् विचार तथा धारणालाई आफैमार्फत देखाएका छन्।
		केशवराज पिंडालीले फेरि उल्टै मिल्यो निबन्धसङ्ग्रह भित्रका निबन्धमा विशेषत: काठमाडौं वरिपरिको परिवेशलाई नै मुख्य विषयका रूपमा प्रस्तुत गरेका छन्। आफ्नै वरपर भइरहेका तथा हुने गरेका सामाजिक, आर्थिक राजनैतिक, सांस्कृतिक, मानवीय, प्रशासनिक आदि विकृतिहरू तथा मानवीय कमजोरी र लापरवाहीपनलाई देखाउदै हास्यको मिश्रण गराएर प्रायजसो निबन्धमा आफैलाई मुख्य पात्रको रूपमा उपस्थित गराएका छन्।
४.३.२ विचार / उद्देश्य
		साहित्य रचना गर्नुको कुनै न कुनै उद्देश्य रहेको हुन्छ। त्यसकारण केशवराज पिंडालीले पनि फेरि उल्टै मिल्यो सङ्ग्रहमा रहेका निबन्धहरूको कुनै न कुनै उद्देश्य लिएर नै रचना गरेका छन्। यस सङ्ग्रहमा रहेका निबन्धहरूको विचार वा उद्देश्यहरूलाई निम्नानुसार हेर्न सकिन्छ। ‘केशवराज गोतिको मेनिफेस्टो’ निबन्धमार्फत पिंडालीले राजनीतिमा लागेकाहरूले चाँडै सम्पत्ति कमाउन सकेको तर आफू साहित्यमा लागेर जीवन गुजारा गर्न पनि कठिन परेको भन्दै आफ्नै जीवनको दु:खपूर्ण आर्थिक अवस्थालाई देखाउने उद्देश्य राखेको भेट्न सकिन्छ। ‘यमपुरीको यात्रा’ निबन्धमा म पात्रको स्वप्निल अवस्थामार्फत अभिधात्मक रूपमा साहित्यिक व्यक्तित्वको परिचय दिंदै  निबन्धकारले आफ्नो आर्थिक अवस्था देखाउने उद्देश्य राखेका छन्। ‘फेरि उल्टै मिल्यो’ निबन्ध पिंडालीको आफ्नै जीवनसँग सम्बन्धित छ। पिंडालीको आर्थिक र राजनैतिक पृष्‍ठभूमिमा आधारित भएको यस निबन्धको उद्देश्य राजनैतिक कारणले भोग्नु परेको निर्वासित जीवन र निर्वासित जीवनबाट फर्केपछिको आर्थिक सङ्कट देखाउनु रहेको छ। यसका साथै नेपालीहरूले भाग्यवादी प्रवृत्तिका कारण भोग्नु परेका पीडालाई देखाउनु पनि यस निबन्धको उद्देश्य रहेको छ। चिठ्ठीको पारामा लेखिएको ‘कान्छी डुइँनीको चिठी’ शीर्षकको निबन्धमा सामाजिक दुर्व्यवहारको चित्रण गरिएको छ। यस निबन्धमा कान्छी डुइँनीले आफ्नो प्रेम बृत्तान्तलाई स्पष्‍ट पार्दै जीवनमा आइपरेका समस्यालाई चिठ्ठीमा प्रस्तुत गरेकी छे। यस निबन्धका माध्यमबाट लेखकले सामाजिक दुर्व्यवहारलाई देखाउने उद्देश्य राखेको भेटिन्छ। 
		‘यसैको हिरन हालौंला’ निबन्धमा लेखकले सामान्य जनजीवन गुजारा गरिरहेका काठमाडौंका जनताले  दैनिक उपभोग्य सामाग्रीको अभावमा भोग्नु परेका पीडाको प्रतिनिधित्व मट्टितेलको अभावमार्फत देखाउनुका साथै नेपालमा चलेको नातावाद, कृपावाद, भ्रष्‍टाचार र कर्मचारीवर्गको मनोमानीलाई देखाउने उद्देश्य राखेको देखिन्छ। ‘डाक्टर लम्बकर्णको क्लिनिक’ निबन्धमा निबन्धकारले अशिक्षित तथा अनविज्ञ विरामीहरूसंग शिक्षित भनिने डाक्टरहरूले गर्ने व्यवहार र डाक्टर र रोगीहरू बिचको असामञ्जस्य स्थिति देखाउने उद्देश्य राखेको भेट्न सकिन्छ। ‘देखाउने दाँत र चपाउने दाँत’ निबन्धमा समाजका अगुवाहरूको स्वाभावलाई प्रस्तुत गर्दै उनीहरूको अवसरवादी प्रवृत्तिलाई देखाउने उद्देश्य रहेको भेट्न सकिन्छ। ‘खुम्चिएको ढोका’ निबन्धमा भने निबन्धकारले आफ्नै जीवनसंग सम्बन्धित हुँदै राष्‍ट्रप्रतिको भावना र देशप्रेमलाई देखाउने उद्देश्य राखेका छन्। ‘मोटरसाइकलमा आइमाईको आसन’ निबन्धमा  फेसनमा अघि बढेका आइमाईका चाहनालाई प्रस्तुत गरिएको छ। यस निबन्धमा हाम्रो जस्तो अविकसित देशमा होडबाजमा चलेका फेसनलाई म पात्र र उसकी श्रीमतीका बिच भएको वार्तालापका माध्यमबाट देखाउने उद्देश्य राखेको भेट्न सकिन्छ। 
		‘टेलिफोनो ब्रुडिनेसिया डस्टो क्लिनिसिया’ निबन्धमा काठमाडौं उपत्यकामा बढ्दै गएको टेलिफोन प्रतिको आकाङ्क्षा र बिनासित्ति अर्काको सम्पत्तिमा मोजमज्जा गर्ने र घरमा झगडा लगाउने मानिसको असामाजिक व्यवहारलाई देखाउने उद्देश्य भेट्न सकिन्छ। ‘मेख कसको मर्‍यो?’ निबन्धमा म पात्र र उसका साथीहरूको चुरोट, विंडी, तमाखु जस्ता धुमपान गर्ने बानी भएको तर चुरोट किन्न भने लोभ गर्ने प्रवृत्तिलाई देखाउदै म पात्रले विभिन्न जुक्ति लगाउदा पनि उ आफै फस्न पुगेको देखाएका छन्। यस निबन्धमा नेपालीहरूको सित्तैमा पाए उडाउने प्रवृत्तिलाई देखाइएको छ। ‘साहित्यकारको मापदण्ड’ निबन्धमा म पात्रलाई समालोचकहरूले सफल कथाकारका रूपमा उल्लेख गरेतापनि साहित्यिक संस्था र साहित्यिक सम्मेलनमा आफूलाई नबोलाएकोमा चिन्ता व्यक्त गर्दै निबन्धकारले आफ्नै साहित्यिक गतिविधिलाई प्रस्तुत गर्ने उद्देश्य राखेका छन्। ‘यी उस्तै लाग्ने अनुहारहरू !!!’ निबन्धमा म पात्रले सधै देखिरहने गरेका साथीका बहिनीहरूलाई चिन्न नसकेको, बाबु छोराको मिल्दो अनुहारका कारण नचिनेर घुस दिन खोजेको, आफ्नी भाञ्जीलाई नै चिन्न नसकेको जस्ता प्रसङ्गहरू देखाउदै अनुहार चिनेरमात्र कुराकानी गर्नु पर्छ नभए विभिन्न समस्याहरू आइपर्न सक्छन् भन्ने देखाउनु नै उद्देश्यका रूपमा भेट्न सकिन्छ। 
		‘अमरावती कान्तिपुरी नगरी’ निबन्धमा काठमाडौंका वासिन्दाको प्रवृत्ति, सडकको अवस्था, हिलो-मैलो, चिप्‍लोपन, नगरपञ्चायतको बेवास्ता आदि र त्यसबाट जनताले भोग्नु परेका पीडालाई देखाउने उद्देश्य रहेको भेटिन्छ। ‘हे महिमामय बस! नमस्कार ग्रहण गर’ निबन्ध काठमाडौंमा चलेको यातायातको साधन बससंग सम्वन्धित रहेको छ। यस निबन्धमार्फत बस यातायातको वस्तुस्थिति र काठमाडौंवासीको बस प्रतिको धारणा देखाउने उद्देश्य भेट्न सकिन्छ। ‘मान्छे बन्न खोज्दा’ निबन्ध अप्रत्यक्ष रूपमा पिंडालीको वैयक्तिक जीवनसंग सम्बन्धित रहेको पाइन्छ। यस निबन्धमा मान्छे बन्न पुरपुरोमा लेखेर आएको हुनु पर्दछ भन्ने भाग्यवादी प्रवृत्तिलाई व्यङ्ग्यका माध्यमबाट धज्जी उडाउने उद्देश्य भेटिन्छ। यसका साथै नेपालीहरूले कर्ममा भन्दा भाग्यमा विश्‍वास बढी गर्ने जसको कारण जीवनमा केही पनि उपलब्धि हासिल गर्न नसक्ने देखाउनु पनि उद्देश्य भेट्न सकिन्छ। र ‘आत्महत्या नै गर्ने हो भने’ निबन्धमा काठमाडौंमा भरखरै बन्दै गरेका सडक र भरखर मात्र भित्र्याइएका तीन पाङ्ग्रे टेम्पोमा यात्राका क्रममा यात्रुहरूले भोग्ने गरेका पीडा तथा कठिनाइ र टेम्पोबाट हुने दुर्घटनालाई देखाउने उद्देश्य निबन्धकारको रहेको छ। यसका साथै सवारी चालकको लापरवाहीलाई देखाउनु पनि यस निबन्धको उद्देश्य भेटिन्छ। ‘गडबड गर्ने मित्रहरू’ निबन्धमा भने भाषामा हुने विविध रूपलाई देखाउदै एक भाषाका वक्ताले अर्को भाषा बोल्दा हुने गडबडीलाई देखाउने उद्देश्य भेटिन्छ। ‘अनि मेरो मुखबाट एउटा भद्‍दा गाली निस्कन्छ’ निबन्धमा आर्थिक विपन्नता भएका मानिसको जीवनको अवस्था र आर्थिक विषमताले गर्दा मानिसहरू कस्तो कारूणिक अवस्थामा पुग्दछन् भन्ने देखाउनु उद्देश्यका रूपमा रहेको छ। ‘इतिहासको लोप भएको पाना’ निबन्धमा लेखकले इतिहासको लुप्‍तपृष्‍ठलाई देखाउने प्रयास गरेका छन्। यस निबन्धको उद्देश्य साहित्यकारको बानीव्यहोरा र उनीहरूको चरित्रलाई देखाउने रहेको छ।
	केशवराज पिंडालीले फेरि उल्टै मिल्यो निबन्धसङ्ग्रहमा सङ्ग्रहित निबन्धमार्फत हाम्रो समाजमा भएका सामाजिक, मानवीय आदि कमीकमजोरी देखाई त्यसमा व्यङ्ग्य र हास्यको लेप लगाएर सम्पूर्ण पाठकमा चेतना जगाउनका साथै सम्बन्धित पक्षमा सुधार गरियोस् भन्ने उद्देश्य राखेको भेटिन्छ।
४.३.३ हास्यव्यङ्ग्य
		केशवराज पिंडालीको फेरि उल्टै मिल्यो सङ्ग्रहभित्रका निबन्धहरूमा पनि हास्यव्यङ्ग्यको प्रसस्त प्रयोग भेट्न सकिन्छ। फेरि उल्टै मिल्योका रचनाहरूमा हास्यका साथमा कतै छाडा, कतै मलुवा र कतै सन्तुलित व्यङ्ग्य पाइन्छ (कोइराला, २०३८:१२४)। यस सङ्ग्रह भित्रका निबन्धहरूमा पिंडालीले आफैलाई मुख्य पात्रका रूपमा देखाएर हास्यव्यङ्ग्यलाई अझ पृथक ढङ्गले देखाएका छन्। यस सङ्ग्रहामा रहेका २० वटा निबन्धहरूमा राजनैतिक, आर्थिक, सामाजिक, सांस्कृतिक आदि जस्ता क्षेत्रमा भएका विसङ्गति, विषमता, कुप्रथाका रूपमा रहेका कुराहरूलाई देखाउदै त्यसमा हास्यव्यङ्ग्यको प्रयोग गरेका छन्। जसले गर्दा निबन्धहरू पाठकसामु रोचक भएर आएका छन्।
‘केशवराज गोतिको मेनिफेष्‍टो’ र ‘देखाउने दाँत चपाउने दाँत’ निबन्धमा पिंडालीले राजनैतिक विषयवस्तुलाई समेटेर नेपालीहरूको अवसरवादी प्रवृत्ति प्रति व्यङ्ग्य गरेका छन्। ‘यमपुरीको यात्रा’ निबन्धमा बसमा यात्रा गरिरहेको म पात्रलाई यमदुतले पक्रेर यमराज सामु पुर्‍याएको देखाएर यमराज, चित्रगुप्‍त, यमदुत र म पात्रका बिचको वार्तालापले हास्यको सिर्जना गरेको छ भने साहित्यकारको दयनीय अवस्थालाई व्यङ्गयात्मक पारामा देखाइएको छ। ‘फेरि उल्टै मिल्यो’ र ‘मान्छे बन्न खोज्दा’ निबन्धमा ज्योतिषीको भनाइलाई प्रस्तुत गर्दै त्यसैको पछि लागेको देखाएर हास्यको सिर्जना गरेका छन् भने नेपालीको भाग्यवादी प्रवृत्ति माथि व्यङ्ग्य गरेको पाइन्छ। ‘कान्छी डुइँनीको चिठ्ठी’ निबन्धमा भाषिक यथार्थलाई प्रकट गर्दै हास्यको सिर्जना भएको छ भने सामाजिक कुरीति र दुर्व्यवहारप्रति व्यङ्ग्य गरिएको छ। ‘यसैको हिरन हालौंला’ निबन्धमा श्रीमान र श्रीमती बिचको वार्तालापले हास्यको सिर्जना गरेको छ भने तत्कालीन राजनैतिक तथा प्रशासनिक प्रवृत्ति माथि व्यङ्ग्य रहेको छ। ‘टेलिफोनो ब्रुडिनेसिया डस्टो क्लिनिसिया’ निबन्धमा म पात्रले छिमेकीको व्यवहारलाई देखाउदै हास्यको उपस्थिति गराएर त्यस्ता व्यवहार प्रति तिखो व्यङ्ग्य प्रहार गरिएको छ। ‘मोटर साइकलमा आइमाईको आसन’ निबन्धमा म पात्रकी श्रीमतीको मोटरसाइकल प्रतिको आकाङ्क्षालाई म पात्र र उसका बिचमा भएको वार्तालापलाई देखाएर हास्यको उजागर गरेको छ भने नेपाली समाजमा बढ्दै गएको फेसन प्रतिको आकाङ्क्षालाई व्यङ्ग्य प्रहार गरेका छन्। पिंडालीले ‘अमरावती कान्तिपुरी नगरी ?’ निबन्धमा काठमाडौं उपत्यका भित्रको सडक लगायत समग्र पक्षको स्थितिलाई देखाएर हास्यको प्रस्तुति दिएका छन् भने त्यस प्रति सम्बन्धित पक्षले ध्यान दिन नसकेको प्रति व्यङ्ग्य प्रहार गर्दै हास्यव्यङ्ग्यको माध्यमबाट सुधारको अपेक्षा गरेका छन्। ‘आत्महत्या नै गर्ने हो भने’ निबन्धमा पिंडालीले काठमाडौंमा भरखर सुरुवात भएको तिन पाङ्ग्रे सवारीसाधन टेम्पोमा यात्रा गर्दा देखिने र भोग्नु पर्ने प्रसङ्गलाई देखाउदै हास्यको सिर्जना गरेका छन् भने सडकको दुर्दशा र सवारीचालकको गैरजिम्मेवारीपन प्रति व्यङ्ग्य गरेको छ। ‘डा. लम्वकर्णको क्लिनिक’ निबन्धमा विरामी र डाक्टर बिचमा भएको वार्तालापलाई देखाएर डाक्टरले विरामीप्रति गर्ने व्यबहार र उसको गैरजिम्मेवारीपन प्रति व्यङ्ग्य प्रहार गरिएको छ। ‘मेख कसको मर्‍यो’ निबन्धमा नेपाली समाजमा व्याप्‍त रहेको चुरोटको अम्मली बानीलाई प्रस्तुत गर्दै चुरोट खाने तर किन्न चाहिं नकिन्ने र अरूसंगै मागेर खाने प्रवृत्तिलाई देखाएर हास्य र व्यङ्ग्यको संयोजनमा त्यस्ता प्रवृत्ति प्रति तिखो व्यङ्ग्य प्रहार गरेका छन्। त्यसैगरी ‘यी उस्तै लाग्ने अनुहारहरू’ निबन्धमा विभिन्न अनुहारहरूको उदाहरण दिंदै झुक्किएको प्रसङ्ग देखाएर व्यङ्ग्य भन्दा हास्यको बढी प्रयोग गरेका छन्। ‘हे महिमामय बस ! नमस्कार ग्रहण गर’ शीर्षकको निबन्धमा पिंडालीले काठमाडौंमा चल्ने सार्वजनिक बस सेवालाई विभिन्न उदाहरण दिएर हास्यभावमा प्रस्तुत गरेका छन्।
यसरी केशवराज पिंडालीले फेरि उल्टै मिल्यो सङ्ग्रह भित्रका निबन्धहरूमा काठमाडौंको परिवेशमा घटित सामाजिक, आर्थिक लगायतका समग्र क्षेत्रका विकृति विसङ्गति देखाउदै हास्यव्यङ्ग्यको प्रयोग गरेका छन्। पिंडालीले आफ्ना निबन्धहरूमा उखान टुक्का तथा आफ्नै मौलिक शैलीलाई प्रयोग गरेकाले हास्यव्यङ्ग्यका दृष्‍टिले उनका निबन्धहरू उच्च रहेका छन्।
४.३.४ निजात्मकता र वस्तुपरकता
		निबन्धकारले आफ्ना भावना र विचारको अभिव्यक्ति दिनुका साथै स्वयम्‍को व्यक्तित्वसंग नै बढी सम्बन्धित भएको भावनामूलक शैली निजात्मकता हो। निजात्मकताले कुनै पनि निबन्धमा म पात्रको प्रत्यक्ष उपस्थिति वा म पात्रकै केन्द्रीयतामा विषयवस्तु अघि बढेको अवस्थालाई जनाउछ। निजात्मक निबन्धमा म पात्रले आफ्ना मानसपटलमा आएका विचारहरूलाई भाषाको माध्यमबाट प्रस्तुत गरेको हुन्छ। त्यसैगरी भाव वा विचारलाई उति महत्त्व नदिई बाहिरी वस्तुजगतलाई बढी प्रश्रय दिएर लेखिएको शैलीलाई वस्तुपरकशैली भनिन्छ। वस्तुपरकतामा  निबन्धकार वा निबन्धमा उपस्थित भएको म पात्रले घटेको घटना वा कथावस्तुलाई टाढा बसेर वर्णन गरेको हुन्छ। वस्तुपरकतामा निबन्धकारले देखेको वाह्य पक्षको स्वतन्त्र रूपमा वर्णन गरेको हुन्छ। 
		केशवराज पिंडालीको फेरि उल्टै मिल्यो निबन्धसङ्ग्रहमा रहेका प्राय: सवै निबन्धहरू म पात्रको केन्द्रीयतामा नै वा निबन्धकारले आफैलाई मुख्य पात्रका रूपमा देखाएका छन्। तसर्थ पिंडालीका यस सङ्ग्रहमा रहेका प्राय: निबन्धहरू निजात्मक रहेका छन्। उनका ‘केशवराज गोतिको मेनिफेस्टो’, ‘यमपुरीको यात्रा’, ‘फेरि उल्टै मिल्यो’, ‘मोटरसाइकलमा आइमाईको आसन’, ‘डाक्टर लम्बकर्णको क्लिनिक’ आदिजस्ता निबन्धमा निबन्धकार पिंडालीले आफैलाई नै मुख्य पात्रका रूपमा उपस्थित गराएका छन्। जस्तै:
	देवाधिदेवका यस्ता भरोसालाग्दा कुराहरू सुनी खुशीले एकछिन त म ‘हाँ’ मुख बाएको बायै भएँ। तर पनि खुशीलाई भरसक लुकाउने प्रयत्‍न गर्दै भनेँ, “यो सब कसरी संभव होला र प्रभु! जीवनभर टुपी देखि पैतालासम्म पसीना बगाउँदा केही भएन। अब अहिले राजनीतिमा लाग्नासाथ दुवै दिनमा जादू गरेझैं यो संभव होला र ?” (केशवराज गोतिको मेनिफेस्टो पृ. ७)।
			यस निबन्धमार्फत पिंडालीले राजनीतिमा लागेकाहरूले सम्पत्ति कमाउन सकेको तर्फ सङ्केत गरेका छन्।  यस निबन्धमा पिंडालीले साहित्यमा लागेर आफ्नो आर्थिक अवस्था कमजोर भएकाले त्यसमा सुधार गर्न उपाय खोजिरहेकोको पक्षलाई स्वैरकल्पनामा महादेवसंगको वार्तालाप देखाउदै निजात्मकताको प्रयोग गरेका छन्।
			त्यसैगरी ‘फेरि उल्टै मिल्यो’ शीर्षकको निबन्धमा पनि निजात्मकता भेट्न सकिन्छ। यस निबन्धमा पिंडालीले आफ्नै जीवनको भोगाइलाई निबन्धको विषयवस्तु बनाएका छन्। यस निबन्धमार्फत पिंडालीले राजनैतिक कारणले निर्वासित जीवन बिताएर पुन: नेपाल फर्केपछिको आफ्नै पारिवारिक अवस्थालाई देखाएर निजात्मकताको प्रयोग गरेका छन्। जस्तै:
	मैले तत्काल श्रीमतीजीलाई यसको कुनै पनि जवाफ दिइँन। मेरा आँठ अठिंगर सवै खुकुला भएका जस्ता भएर आए। दुइ पाइला अगाडि बढेर म ओछ्यानमा गई स्वात्र्याङ्ग पल्टिएँ। श्रीमतीजीले अत्तासिदै आएर निधार छाम्दै सोधिन्, के भयो ? किन यस्तो गरेको ?” (फेरि उल्टै मिल्यो पृ. २३)।
		त्यसैगरी पिंडालीले फेरि उल्टै मिल्यो सङ्ग्रह भित्रका निबन्धहरूमध्ये केही निबन्धहरूमा आफैलाई वा म पात्रलाई निबन्धको विषयवस्तु नबनाई घटित घटनालाई वर्णन गरेकाले यस सङ्ग्रहमा वस्तुपरक निबन्धहरू पनि रहेका छन्। ‘कान्छी डुइँनीको चिठ्ठी’ निबन्धमा पिंडालीले इचंगुको किस्नबहादुर र हलचोके कान्छी डुइँनीका बिचको प्रेमलाई चिठ्ठी मार्फत प्रस्तुत गर्दै वस्तुपरकता झल्काएका छन्। त्यसैगरी ‘हे महिमामय बस ! नमस्कार ग्रहण गर’ निबन्धमा पनि पिंडालीले काठमाडौंका बिभिन्न सडकमा चल्ने बसलाई मुख्य विषय बनाएर वर्णन गरेको पाइन्छ। तसर्थ यस्ता निबन्धलाई वस्तुपरक निबन्धकारूपमा लिन सकिन्छ। जस्तै:
	हे बस! तिमी विदेशमा जन्मेर पनि यस हिन्दु राष्‍ट्रको सेवामा आउनासाथ एउटा पक्का हिन्दु नै भएको देख्दा हामी खुशीले ज्यादै उल्लसित छौं। विहान जनता जनार्दनलाई आफ्ना पिठिउँमा आरूढ गराइ शहिदढोकाबाटको पहिलो प्रस्थानमा जता जानु परे पनि तिमीले भद्रकालीको प्रदक्षिणा गरिदिएबाट यस देशका नास्तिक र अन्य धर्मावलम्वी हुन थालेका छन्। (हे महिमामय बस ! नमस्कार ग्रहण गर पृ. ८४) ।
		तसर्थ पिंडालीका फेरि उल्टै मिल्यो निबन्धसङ्ग्रह भित्रका निबन्धहरू प्राय: निजात्मक रहे पनि ‘कान्छी डुइँनीको चिठी’, ‘हे महिमामय बस ! नमस्कार ग्रहण गर’, जस्ता केही निबन्धहरू वस्तुपरक पनि रहेका छन्।
	४.३.५ सङ्‌क्षिप्‍तता
		निबन्धको आकार वा आयामगत पक्षलाई बुझाउने काम सङ्‌क्षिप्‍तताले गर्दछ। आकारगत हिसावले हेर्दा निबन्धकार केशवराज पिंडालीका फेरि उल्टै मिल्यो सङ्ग्रहमा रहेका निबन्धहरू सङ्‌क्षिप्‍त रहेका छन्। यस सङ्ग्रहमा सङ्ग्रहित निबन्धहरू ‘कान्छी डुइँनीको चिठी’ नौ अनुच्छेददेखि ‘देखाउने दाँत चपाउने दाँत’ बाउन्न अनुच्छेदसम्मका रहेका छन्। यस सङ्ग्रहमा रहेका निबन्धहरू अनुच्छेदका हिसावमा जति कम वा बढी भएपनि शब्दगत आधारमा हेर्दा मझौला आकारका नै भेट्न सकिन्छ। तसर्थ निष्कर्षमा पिंडालीका फेरि उल्टै मिल्यो भित्रका निबन्धहरू शब्द तथा आकारका आधारमा पनि सङ्‌क्षिप्‍त नै रहेका छन् भन्न सकिन्छ। 
४.३.६ दृष्‍टिविन्दु
		स्रष्‍टाले आफ्नो भाव, विचार वा अनुभूतिलाई पाठकसामु कसरी प्रस्तुत गरेको छ भन्ने विषय दृष्‍टिविन्दु हो। कुनै पनि निबन्धकारले आफ्ना विचार वा अनुभूतिलाई पाठकसमक्ष राख्दा म पात्रको रूपमा आफै उपस्थिति जनाएको हुन्छ भने त्यो प्रथमपुरूष दृष्‍टिविन्दु हुन्छ। तृतीयपुरूष दृष्‍टिविन्दुमा भने निबन्धकारले भाव वा विचार प्रस्तुत गर्दा कथयिता वा अरू कोही तेस्रो व्यक्ति मार्फत वर्णन गराएको हुन्छ।
		केशवराज पिंडालीको फेरि उल्टै मिल्यो सङ्ग्रह भित्र रहेका निबन्धहरूको अध्ययन गर्दा प्राय: सबै निबन्धहरूमा म पात्रका रूपमा स्वयम् पिंडाली नै उपस्थित भएका छन् र म पात्रकै सेरोफेरोमा विषयवस्तु अगाडि बढेको छ। तसर्थ प्राय: निबन्धहरू प्रथमपुरूष दृष्‍टिविन्दुमा रचना भएका छन्। त्यसैगरी ‘हे महिमामय बस ! नमस्कार ग्रहण गर’ जस्ता निबन्धमा निबन्धकारले वाह्य पक्षको वर्णन गरेका हुनाले तृतीयपुरूष दृष्‍टिविन्दुको प्रयोग भएको पाइन्छ। यसरी निष्‍कर्षमा पिंडालीको यस निबन्धसङ्ग्रहमा प्रथमपुरूष दृष्‍टिविन्दुको अधिकता रहेपनि तृतीयपुरूष दृष्‍टिविन्दुको पनि प्रयोग भेटिन्छ।
४.३.७ भाषाशैली 
		भाषाशैली साहित्यका विभिन्न तत्त्वहरूमध्ये महत्त्वपूर्ण तत्त्वका रूपमा रहेको हुन्छ। भाषाशैलीले साहित्यमा बोधगम्यता, सहजता, सरलता निर्धारण गर्ने भएकोले महत्त्वपूर्ण तत्त्वका रूपमा रहेको हुन्छ। केशवराज पिंडालीको फेरि उल्टै मिल्यो निबन्धसङ्ग्रहमा रहेका निबन्धको अध्ययन गर्दा भाषा सरल, सहज तथा व्यङ्ग्यात्मक र रोचक भेट्न सकिन्छ जसले गर्दा निबन्धहरू सबै पाठकका लागि उपयुक्त रहेका छन्। यस सङ्ग्रहमा रहेका निबन्धहरूमा केशवराज पिंडालीको निजी शैलीका रूपमा रहेको व्यङ्ग्यात्मकता प्रसस्त भेट्न सकिन्छ।
		केशवराज पिंडालीको फेरि उल्टै मिल्यो निबन्धसङ्ग्रह भित्रका निबन्धहरूमा खै खै सङ्ग्रहमा जस्तै प्रसस्त मात्रामा उखान टुक्का तथा प्रतीकहरूको प्रयोग भेट्न त सकिदैन तर पनि त्यस्ता कुराको खाँचो महसुस गर्नुपर्ने स्थिति नै चाहिं छैन। पिंडालीले ‘देखाउने दाँत चपाउने दाँत’, ‘मेख कसको मर्‍यो?’, ‘अमरावती कान्तिपुरी नगरी’, ‘मान्छे बन्न खोज्दा’ आदि जस्ता निबन्धमा उखान टुक्काहरूको प्रयोग गरेका छन्। जस्तै: नौलेचारको नौ पुला गाँस रँहदा बस्दा जगल्टाको नास’ (यसैको हिरन हालौंला, पृ. २८), ‘हात्ती आयो हात्ती आयो फुस्सा’ (देखाउने दाँत चपाउने दाँत, पृ. ३८), ‘चिन्नु न जान्नु घचेटी माग्नु’ (देखाउने दाँत चपाउने दाँत, पृ. ४१), ‘काग कराउदैछ पीना सुक्दैछ’ (मेख कसको मर्‍यो, पृ. ६२), ‘सयको लाठी एकको बोझ’ (मेख कसको मर्‍यो, पृ. ६३), ‘मनको बह कसैसँग नकह’ (मेख कसको मर्‍यो, पृ. ६४), ‘हूलमूलमा जीउ जोगाउनु अनिकालमा बिउ जोगाउनु’ (अमरावती कान्तिपुरी नगरी, पृ. ७६), ‘लेखेको पाइन्छ देखेको पाइन्न’ (मान्छे बन्न खोज्दा, पृ. ८८) आदि।
		त्यसैगरी पिंडालीले यस सङ्ग्रह भित्रका निबन्धहरूमा प्रतीकात्मक शब्दहरूको पनि प्रयोग गरेका छन्। जस्तै: ‘हलेदो भनेर जानेपछि अब किन कोट्याइरहनु’(अमरावती कान्तिपुरी नगरी, पृ. ७९), ‘नुन खाएको कुखुराजस्तो भएर बसेको’ (देखाउने दाँत चपाउने दाँत, पृ. ३८), ‘प्यूठाने मुला जस्ता हात-गोडा पनि फापरका डाँठजस्ता भइसके’ (डाक्टर लम्वकर्णको चिठ्ठी, पृ. ३२), ‘तपाँईको भाउजुले थाहा पाई भने अहिले आगो हुन्छे’ (टेलिफोनो ब्रुडिनेसिया डस्टो क्लिनिसिया, पृ. ६०) आदि। 
		पिंडालीका फेरि उल्टै मिल्यो सङ्ग्रहका निबन्धमा उखान-टुक्का, प्रतीकात्मक शब्दहरूको प्रयोग भएपनि भाषा सुबोध तथा बोधगम्य रहेको छ। ‘कान्छी डुइँनीको चिठी’ निबन्धमा पिंडालीले नेवारी लवजको यथार्थता र वास्तविकता दिन नेवारी भाषाको प्रयोग गरेका छन्। जसले गर्दा भाषामा केही कठिनाइ भने हुने गर्दछ। तर ‘गडवड गर्ने मित्रहरू’ निबन्धमा अङ्ग्रेजी र हिन्दी भाषाको प्रयोग भए पनि त्यस्तो कठिनाइ भेट्न सकिदैन। शैलीका आधारमा हेर्दा पिंडालीले यस सङ्ग्रहभित्रका निबन्धमा व्यङ्ग्यात्मक शैलीको प्रयोग गरेका छन्। जसलाई प्रस्तुत गर्न उनले उखानटुक्काको प्रयोग गरेका छन्। यसका साथै पिंडालीले शब्दचयन, पदमेल, सुसङ्गठित वाक्यको प्रयोग गरेकाले भाषा र शैलीमा सशक्तता भेट्न सकिन्छ। 
			यसरी केशवराज पिंडालीको फेरि उल्टै मिल्यो सङ्ग्रहमा रहेका निबन्धहरूको अध्ययनबाट के भन्न सकिन्छ भने केही निबन्धहरूमा नेवारी, हिन्दी, अङ्ग्रेजी भाषाको प्रयोग गरेकाले साधारण पाठकका लागि अध्ययनमा  केही कठिनाइ हुने भए पनि बाँकी निबन्धहरू सरल र बोधगम्य रहेका छन्। निबन्धहरूमा प्रसस्त मात्रामा आख्यानको प्रयोग भएको छ जसले गर्दा अझ बढी कूतुहलता थपिएको छ। निबन्धहरूमा हास्य र व्यङ्ग्यको सन्तुलन पनि भेट्न सकिन्छ। निबन्धमा प्रयोग भएको निजात्मक शैलीले गर्दा निबन्धहरूलाई यथार्थपरक बनाएको पाइन्छ। निबन्धमा संस्मरणात्मक शैलीको पनि प्रयोग भएको पाइन्छ। यसका साथै निबन्धमा प्रयोग भएका प्रश्‍नार्थक, विष्मयादिबोधक, उद्धरण जस्ता भाषिक चिह्नहरूले प्रस्तुति शैलीलाई अझ सुन्दर बनाएको छ।
	  



 













४.४ व्यङ्ग्यै व्यङ्ग्य निबन्धसङ्ग्रहका निबन्धहरूको अध्ययन
	व्यङ्ग्यै व्यङ्ग्य (२०४५) निबन्धसङ्ग्रह निबन्धकार केशवराज पिंडालीको तेस्रो प्रकाशित निबन्धात्मक कृति हो। यस सङ्ग्रहमा पिंडालीका जम्मा २३ वटा निबन्धहरू सङ्ग्रहित रहेका छन्। यहाँ यिनै निबन्धहरूको विषयवस्तु, निजात्मकता र वस्तुपरकता, हास्यव्यङ्ग्यात्मकता, सङ्‌क्षिप्‍तता, विचार/उद्देश्य, दृष्‍टिविन्दु र भाषाशैलीका आधारमा विश्‍लेषण गरिएको छ। 
४.४.१ विषयवस्तु
	व्यङ्ग्यै व्यङ्ग्य(२०४५) निबन्धसङ्ग्रहमा केशवराज पिंडालीका हास्य र व्यङ्ग्यले भरिएका रचनाहरूलाई समेटिएको छ। पिंडालीले यस कृतिमा रहेका निबन्धहरूको विषयवस्तुलाई विभिन्न ढङ्गले प्रस्तुत गरेका छन्। उनले यस सङ्ग्रह भित्रका निबन्धहरूलाई झटारो भन्दै समाजमा परम्परादेखि जरो गाडेका विकृति र विसङ्गतिलाई विषय बनाएर तारो हानेका छन् (पोख्रेल, २०५०:५४७)। ‘रहँदा बस्दा जगल्टाको नाश’ निबन्धमा पिंडालीले काठमाडौंमा बढ्दै गएको टेलिफोनको समस्या, गलत नम्बरमा टेलिफोन जाने तथा बराबर बिग्रिरहने टेलिफोन र दुरसञ्चार कम्पनीबाट टेलिफोन मर्मतमा हुने बेवास्तालाई विषयवस्तु बनाएका छन्। ‘म भगवानसँग सोध्नेछु’ निबन्धमा पिंडालीले नेपाली साहित्यका क्षेत्रमा बढ्दै गएको विसङ्गति र नातावादलाई देखाउदै जीवनभर साहित्यको सेवा गरेपनि त्यसलाई कुनै वास्ता नगर्ने तर सधै अरूको छत्र छायामा परेर लाभ उठाउने प्रवृत्ति भएका मानिसहरूलाई आफ्नो जस्तो स्वच्छ मष्तिष्क दिएर सुधार ल्याउन सकिन्छ भन्दै विषयवस्तुलाई व्यङ्ग्यात्मक रूपमा प्रस्तुत गरेका छन्। ‘लोभीको भाँडो उभिण्डो’ शीर्षकको निबन्धमा तत्कालीन राजनैतिक स्वार्थीपन, चाकडी र चाप्लुसीपनका कारण बढ्दै गएको महङ्गी र त्यसबाट नेपाली जनताले भोग्नु परेको दयनीय अवस्थाका साथै एक छाक मिठो खान पनि अरूको आस गर्नु पर्ने दयनीय अवस्थालाई देखाइएको छ। यस निबन्धमा सामाजिक न्याय बोलीमा मात्र सीमित भएको नेपाली समाजको यथार्थतालाई विषयवस्तुका रूपमा समेटिएको पाइन्छ। ‘गोदीप्रसाद वदेहाम’ निबन्धमा पिंडालीले महादेव र गोदीप्रसाद बिचको संवादलाई देखाउदै नेपालको धार्मिक सम्पदामाथि भइरहेको तस्करी र त्यस्ता कार्यमा नेपाली मात्र नभएर अन्तराष्‍ट्रिय तस्करहरू पनि संलग्न रहेको देखाएका छन्। जसले गर्दा नेपालका सांस्कृतिक सम्पदाहरू जोखिममा परेको कुरा लाई विषयवस्तु बनाएको भेटिन्छ। ‘वेदको हरफमा हरिताल’ निबन्धमा साहित्यकारहरूलाई साहित्य स्फूरण हुने हास्यपूर्ण घटनाको चर्चा गरिएको छ। यसका साथै पिंडालीले लोकसेवा आयोगले आफूलाई उमेरहदका कारण अवकास दिएको प्रसङ्गलाई देखाएर त्यस्तो नियमको आलोचना गरेका छन्। कवि, साहित्यकार र विद्वानले सधै उर्वर मष्तिष्क र सृजनात्मक प्रतिभा राखेका हुन्छन्। त्यसैले उनीहरूलाई समयको सीमा भित्र बाँध्नु अन्याय हो भन्ने विषयवस्तुको प्रयोग भेट्न सकिन्छ। ‘चिलाउनेको रूख र चाकडी महात्म्य’ शीर्षकको निबन्धमा नेपाली समाजमा बढ्दै गइरहेको चाकडीप्रथालाई मुख्य विषयवस्तु बनाइएको भेटिन्छ। ‘बम बम भोला !!!’ निबन्धमा देशको शासन प्रणालीको मुख्य अङ्ग विधायिका सभामा छुट्याइएको शून्य समयलाई विभिन्न अर्थमा देखाइएको छ। यसका साथै पशुपतिनाथमा भइरहेको आर्थिक अनियमितता र भट्ट नियुक्तिमा हुनेगरेको हस्तक्षेपलाई देखाउदै पञ्चायती व्यवस्थाको शासन प्रणालीलाई विषयवस्तु बनाएको पाइन्छ। 
	‘राष्‍ट्रिय पोसाक’ निबन्धमा पिंडालीले राष्‍ट्रिय पोसाकलाई गणथैलोको नाम दिएका छन्। विभिन्न देशको उदाहरण दिएर नेपालको राष्‍ट्रिय पोसाकमा पनि समय र भुगोल अनुसार परिवर्तन गर्नु पर्ने कुरालाई विषयवस्तु बनाएका छन्। ‘आफ्नै मानु आफ्नै देश’ निबन्धमा भने पिंडालीले काठमाडौंको भोटाहिटीस्थित एक घरमा मानिस इनारमा खसेको र उसले छिमेकीहरूसंग त्यहाबाट निकालिदिन आग्रह गर्दा शहरवासीले सुनेर पनि नसुनेजस्तो गरेर उल्टै जलपिशाचका रूपमा अनुमान गर्ने अन्धविश्‍वासी प्रवृत्ति र मानिसमा बढ्दै गएको स्वार्थी प्रवृत्तिलाई विषयवस्तु बनाएका छन्। ‘परमानन्द शरणं गच्छामि’ निबन्धमा भने पिंडालीले पञ्चायती शासन व्यवस्थामा चुनावी प्रकृयामा हुने धाँधलीको पक्षलाई विषयवस्तु बनाएको पाइन्छ। ‘मँ त अज्ञात पो भएछु’ निबन्धमा पिंडालीले आफैलाई मुख्य पात्रका रूपमा प्रस्तुत गर्दै नेपालको प्रशासन व्यवस्थाको लापरबाही चित्रण गर्न हुलाक प्रशासनको उदाहरण प्रस्तुत गरी प्रशासनमा हुने गैरजिम्मेवारीपनलाई विषयवस्तु बनाएका छन्। ‘यो किचकन्नी सरकार?’ निबन्धमा पिंडालीले आफ्ना मामाबाजेलाई मुख्य पात्रका रूपमा देखाएर उनका माध्यमबाट तत्कालीन मरिचमान सिंहको सरकारको कार्यशैली प्रति व्यङ्ग्य गरेका छन्। मरिचमानको सरकारको उल्टो पाइला वा प्रतिगामी कदमलाई अनुसरण गर्ने लोकेन्द्रबहादुर चन्दको सरकारलाई सिंहको मन्त्रीपरिषदको किचकन्नीको रूपमा देखाएका छन्। तसर्थ यस निबन्धमा पिंडालीले तत्कालीन राजनैतिक विसङ्गतिलाई विषयवस्तु बनाएका छन्। ‘मेरो भोट तुहिने पो हो कि?’ निबन्धमा पिंडालीले रा. प. सदस्यहरूप्रति व्यङ्ग्य गर्दै राजनैतिक पक्षलाई नै विषयवस्तु बनाएका छन्। ‘आखिरी पुस्ता नतर्ने नै भए’ निबन्धमा कुनै पनि व्यक्ति पदमा पुगिसकेपछि स्वार्थी बन्ने तथा उसले राज्यका लागि नभएर आफ्ना सन्तानका लागि सात पुस्ता सम्म पुग्ने सम्पत्ति कमाउने जसले गर्दा देश गरिबको गरिब हुने तर व्यक्ति धनी बन्दै जाने अवस्थालाई विषयवस्तुका रूपमा समेटिएको छ। 
			‘म प्रधानमन्त्री भएपछि’ निबन्धमा पिंडालीले तत्कालीन राजनैतिक क्षेत्रमा बढ्दै गइरहेको भ्रष्‍टाचारलाई  विषयवस्तु बनाएर त्यस प्रति तीखो व्यङ्ग्य हानेका छन्। आफू प्रधानमन्त्री भएपछि सबैलाई खुला रूपमा भ्रष्‍टाचार गर्न उक्साउने र त्यसको केही हिस्सा आफूलाई दिनु पर्ने जसबाट जनतालाई परेको असरले आफूलाई केही पनि फरक नपर्ने जस्ता कुराहरू देखाउदै व्यङ्ग्य मार्फत तत्कालीन शासन प्रणालीको धज्जी उडाएका छन्। ‘किचिक्कमा परी दाँत ङिचिक्क पो हुने हो कि’ निबन्धमा पिंडालीले आफ्ना व्यवहारिक कठिनाइहरूलाई व्यङ्ग्यात्मक रूप दिएर प्रस्तुत गरेका छन्। यहाँ काठमाडौंको सडकको परिवेशलाई लिएर निबन्ध अघि बढेको छ। ‘म जन्मे हुर्केको काठमाडौं’ निबन्धमा काठमाडौं वरिपरिका बागमती, विष्णुमती, नरदेवी आदि क्षेत्रमा बढेको फोहरमैला र प्रदुषणलाई विषयवस्तु बनाइएको छ। यस निबन्धमा गुभाजु र भारतीय संस्कृत विद्वानलाई मुख्य पात्रका रूपमा प्रस्तुत गर्दै म पात्र मार्फत काठमाडौंमा बढ्दै गएको प्रदुषणलाई विषयवस्तुका रूपमा समेटिएको छ। ‘मनुवा ! हिंड अब मिति पुग्यो’ निबन्धमा निबन्धकारले बढ्दै गएको मूल्यका कारण जनतालाई जीविकोपार्जन गर्न कठिनाइ परेको देखाएका छन्। आजकल सहज ढङ्गले सोझो व्यवहार गर्नेले पैसा कमाउन नसक्ने त्यसका लागि गाँजा, चरेस, सुन आदिजस्ता वस्तुको तस्करीजस्ता गैरकानुनी कामबाट मात्र सम्भव भएको देखाएका छन्। यस निबन्धमा सोझो ढङ्गबाट मात्र कमाएको पैसाले सामान्य औषधोपचार गर्न पनि कठिनाइ हुने कुरालाई विषयवस्तुका रूपमा समेटिएको छ। 
	त्यसैगरी ‘फिल्म निर्माणका तीन घराना’ निबन्धमा कलकत्ता, बम्बई र मद्रासक्षेत्रका फिल्मी विसङ्गतिहरूलाई देखाएर नाटक तथा फिल्मी क्षेत्रमा भइरहेको अनैतिकता, दुराचार र मनपरि जस्ता कार्यलाई विषयवस्तु बनाउदै व्यङ्ग्य प्रहार गरिएको छ। ‘चिठी पुगोस् भानुभक्त आचार्यकहाँ’ निबन्धमा शीर्षकका आधारमा नै कस्तो विषयवस्तु छ भन्ने अनुमान लगाउन सकिन्छ। पिंडालीले यस निबन्धमा नेपाली साहित्यका क्षेत्रमा हुने खुसामदी, चाकडी र चाप्लुसी देखाएका छन्। यहाँ साहित्यकारलाई बाँचुञ्जेल केही नगर्ने तर मरेपछि सम्मान गर्ने नेपाली प्रवृत्तिलाई मुख्य विषयवस्तु बनाउदै जहाँतही उम्रने वर्षे च्याउजस्ता साहित्यकार प्रति पनि व्यङ्ग्यवाण हानिएको छ। ‘मुख अझै पनि टर्राको टर्रै’ निबन्धमा दुग्ध विकास संस्थानबाट उत्पादन हुने अशुद्ध दुध नेपाली जनताले खानु पर्ने बाध्यतालाई देखाएर जनताले भोग्नु परेका कष्‍टलाई मुख्य विषयवस्तुका रूपमा भेट्न सकिन्छ। ‘भूतको टुपी समातेर बाँचौंला’ निबन्धमा पिंडालीले खानेपानी तथा ढलनिकास संस्थानको गैरजिम्मेवारीपन, लापरबाही र उक्त संस्थानले नेपाली जनतामा गरेको पटक पटको विश्‍वासघातलाई गुनासोका रूपमा प्रस्तुत गर्दै त्यसैलाई विषयवस्तुका रूपमा समेटेका छन्। यस सङ्ग्रहको अन्तिम निबन्ध ‘एक सासमा त्यहाँबाट टाप कसें’मा पिंडालीले जाँड, रक्सी तथा सुर्ती चुरोटको कुलतलाई विषयवस्तु बनाएका छन्। यस्ता अम्मललाई समाजका सबैजसो वर्गले छोड्न नसकेको तथ्य प्रस्तुत गरेका छन। साथै समाजका शिक्षित वर्गले त यस्ता अम्मली बानीलाई रोक्न कुनैपनि ध्यान नदिएको विषय तर्फ ध्यानाकर्षण गराएका छन्।
	यसरी निष्कर्षमा केशवराज पिंडालीले व्यङ्गै व्यङ्ग्य निबन्धसङ्ग्रह भित्रका निबन्धमा सामाजिक, आर्थिक, मानवीय, राजनैतिक तथा प्रशासनिक कमीकमजोरीका पक्षलाई देखाएका छन्। यसरी विभिन्न पक्षलाई देखाउने क्रममा समाजमा भएका विकृति, विसङ्गति तथा नकारात्मक कुरालाई विषयवस्तु बनाएको पाइन्छ। 
४.४.२ विचार / उद्देश्य
	जसरी साहित्यकारले साहित्य रचना गर्दा आफ्नो विचार वा उद्देश्य उक्त रचनामा प्रस्तुत गर्दछ त्यसरी नै व्यङ्ग्यै व्यङ्ग्य निबन्धसङ्ग्रहमा सङ्ग्रहित निबन्धहरूको रचना गर्दा पिंडालीले केही न केही उद्देश्य राखेको भेटिन्छ। उनका निबन्धहरूको अध्ययन गर्दा मूलत: समाजमा बढ्दै गइरहेको मानिसको स्वार्थीपनलाई देखाई त्यसमा सुधार गर्ने उद्देश्य राखेको भेट्न सकिन्छ। यस्ता निबन्धहरूमा ‘आफ्नै मानु आफ्नै देश’, ‘चिलाउनेको रूख र चाकडी महात्म्य’ ‘म जन्मेहुर्केको काठमाडौं’, ‘किचिक्कमा परी ङिचिक्क पो हुने हो कि?’ आदि पर्दछन्। यी निबन्धमार्फत पिंडालीले समाजका सदस्यहरूले गर्ने व्यवहार, आचरण आफ्नो मात्र होस् भन्ने प्रवृत्तिलाई देखाएर त्यसमा व्यङ्ग्य गर्दै सुधार गर्नुपर्ने विचार राखेका छन्।
	त्यसैगरी व्यङ्ग्यै व्यङग्य  निबन्धसङ्ग्रह भित्रका निबन्धहरूको अर्को उद्देश्य भनेको राजनैतिक समस्यालाई उजागर गर्नु रहेको छ। पिंडालीले ‘यो किचकन्नी सरकार?’, ‘म प्रधानमन्त्री भएपछि’ ‘आखिरी पुस्ता नतर्ने नै भए’, ‘परमानन्द शरणं गच्छामि’ जस्ता निबन्धमा राजनैतिक पक्षलाई समेटेका छन्। यसका साथै यी निबन्धहरूमा नेपाली राजनीतिमा भइरहेका तथा हुने गरेका चाकडी, चाप्लुसी, स्वार्थीपना र भ्रष्‍टाचारको अवस्थालाई देखाएका छन्। यी निबन्धहरूको मुख्य उद्देश्य तत्कालीन राजनीतिमा हुने गरेका विकृतिको उजागर गर्दै त्यसमा तिखो व्यङ्ग्यवाण हान्नु रहेको छ।
	व्यङ्ग्यै व्यङग्य सङ्ग्रहभित्रका निबन्धहरूको अध्ययन गर्दा अर्को उद्देश्यका रूपमा तत्कालीन प्रशासनिक अनुत्तरदायीपन, गैरजिम्मेवारीपन र जनतामा हुनेगरेको धोकावाजीलाई प्रस्तुत गर्नु रहेको भेट्न सकिन्छ। ‘म त अज्ञात पो भएछु’, ‘भूतको टुपी समातेर बाँचौंला’, ‘मुख अझै पनि टर्राको टर्रै’, ‘चिठी पुगोस् भानुभक्त आचार्यकहाँ’, ‘मनुवा ! हिंड अब मिति पुग्यो!’, ‘रहँदा बस्दा जगल्टाको नाश’ जस्ता निबन्धमा प्रशासनले गरेको लापरबाहीलाई देखाउदै त्यसबाट नेपाली जनताले भोग्नु परेको सास्तीलाई देखाउनु उद्देश्य रहेको छ।
	यसरी निष्कर्षमा व्यङ्ग्यै व्यङग्य निबन्धसङ्ग्रह भित्रका निबन्धहरूले हाम्रै वरिपरिका सामाजिक, आर्थिक, राजनैतिक, प्रशासनिक समस्यालाई देखाउदै त्यसमा सुधार होस् भन्ने उद्देश्य राखेका छन्।
	

	४.४.३ हास्यव्यङ्ग्य 
		केशवराज पिंडालीको व्यङ्ग्यै व्यङ्ग्य सङ्ग्रह भित्रका निबन्धहरूमा हास्यव्यङ्ग्यको प्रयोग भएको पाइन्छ। यस सङ्ग्रह भित्रका निबन्धहरूमा पिंडालीले निजात्मक शैलीको प्रयोग गरेका छन्। जसले गर्दा हास्यव्यङ्ग्य अझ रोचक र घोचक बन्न पुगेको छ। यसका साथै विभिन्न कथा उपकथाका प्रसङ्ग र उखानटुक्काको प्रयोगले निबन्धलाई हास्यव्यङ्ग्यात्मकताले भरिपूर्ण बनाएको छ।
		केशवराज पिंडालीले व्यङ्गै व्यङ्ग्य सङ्ग्रह भित्रका निबन्धहरूमा राजनैतिक, सांस्कृतिक तथा सामाजिक र प्रशासनिक आदि क्षेत्रका समसामयिक विकृति विसङ्गतिलाई टिपेर राखेका छन्। यस्ता निबन्धहरूमा पिंडालीले हास्य व्यङ्ग्यको पनि उपयुक्त ढङ्गले प्रयोग गरेका छन्। यस सङ्ग्रह भित्र राजनैतिक विषयवस्तुमा आधारित ‘बम बम भोला !!!’, ‘परमानन्द शरणं गच्छामि’, ‘यो किचकन्नी सरकार ?’, ‘चिलाउनेको रुख र चाकडी महात्म्य’, ‘आखिरी पुस्ता नतर्ने नै भए’, ‘म प्रधानमन्त्री भएपछि’, ‘मेरो भोट तुहिने पो हो कि ?’ आदि निबन्धहरूमा पिंडालीले राजनीतिका नाममा हुने गरेका बेथीति, भ्रष्‍टाचार, धाँधली लगायत समग्र पक्षको उल्लेख गर्दै त्यसप्रति व्यङ्ग्य प्रहार गरेका छन्। यी निबन्धहरूमा पिंडालीले समसामयिक विषयलाई उठाएर हास्यव्यङ्ग्यको प्रयोग गरेका छन्। त्यसैगरी ‘म अज्ञात पो भएछु’, ‘मुख अझै पनि टर्राको टर्रै’, ‘भूतको टुपी समातेर बाँचौला’ निबन्धमा नेपालको प्रशासनिक क्षेत्रमा आएको विकृति विसङ्गति, लापरवाहीलाई देखाउदै त्यसमा हास्यव्यङ्ग्यको प्रस्तुति दिएका छन्। ‘रहँदा बस्दा जगल्टाको नाश’ निबन्धमा दूरसञ्चार संस्थानको कमजोरीका कारण टेलिफोनमा आएको समस्याले भोग्नु परेका पीडालाई उदाहरण दिंदै त्यो निकायको गैरजिम्मेवारीपन प्रति व्यङ्ग्य प्रहार गर्दै हास्यव्यङ्ग्यको प्रयोग गरेका छन्। ‘म भगवानसंग सोध्नेछु’ निबन्धमा पिंडालीले स्वैरकल्पनात्मक ढङ्गमा जीवनभर नेपाली साहित्यको सेवा साहित्यकारले केही सम्मान नपाउँने तर केही व्यक्तिको सेवा गरेबापत प्रज्ञा जस्तो गरिमामय संस्थाबाट सधै छहारी पाइरहने कुरालाई देखाएर त्यस्तो किन हुन्छ ? म भगवानसंग सोध्नेछु भन्दै त्यस्तो प्रवृत्ति माथि व्यङ्ग्य प्रहार गरेका छन्। ‘लोभीको भाँडो उभिण्डो’ निबन्धमा बढ्दै गएको महङ्गी र त्यसबाट गरिबवर्गले भोग्नु परेका पीडालाई देखाउन प्रतिनिधि पात्रका रूपमा म पात्रलाई उभ्याएर म पात्र र गुरूका बिचमा भएको वार्तालापलाई हास्यका साथमा मूल्यबृद्धि प्रति व्यङ्ग्य प्रहार गरिएको छ। ‘गोदीप्रसादको वदेहाम’ शीर्षकको निबन्धमा पिंडालीले नेपाली सांस्कृतिक धरोहर लगायत मुर्तिहरूको चोरी देखाउदै गोदीप्रसाद र महादेवका बिचमा भएको संवादलाई हासोयुक्त ढङ्गले देखाएका छन्। त्यसरी धार्मिक सम्पदामाथि अतिक्रमण बढ्दा पनि सम्बन्धित पक्षले उचित ध्यान दिन नसकेको जसको कारण तस्करहरूले नेपालका मुर्तिहरू युरोपसम्म पुर्‍याउन सफल भएको भन्दै त्यसप्रति व्यङ्ग्य प्रहार गरेका छन्। पिंडालीले ‘फिल्म निर्माणका तिन घराना’ शीर्षकको निबन्धमा म पात्र र फिल्म निर्माता राघवेन्द्र वासुदेव बिचमा भएको संवादलाई देखाएर फिल्मी क्षेत्रमा आएका विसङ्गति प्रति व्यङ्ग्य प्रहार गरेका छन्। ‘चिठी पुगोस् भानुभक्त आचार्यकहाँ’ निबन्धमा साहित्यका क्षेत्रमा  जो कोही व्यक्ति साहित्यकार उदाएको देखाउदै साहित्य के हो भन्ने नबुझी साहित्यिक क्षेत्रमा प्रवेश गर्ने माथि व्यङ्ग्य प्रहार गरिएको छ। ‘म जन्मे हुर्केको काठमाडौं’ र ‘ किचिक्कमा परी दाँत ङिचिक्क पो हुने हो कि ?’ निबन्धमा पिंडालीले काठमाडौंको परिवेशलाई विषयवस्तु बनाएर तत्कालीन समयमा बढ्दै गइरहेको फोहोरमैला, ट्राफिकजाम आदि कारणबाट जनताले भोगनु परेका द:खलाई देखाउदै त्यसप्रति सम्बन्धित पक्षले ध्यान नदिएको तर्फ व्यङ्ग्य प्रहार गरेका छन्।
 		यसरी पिंडालीले तत्कालीन समयमा नेपालीहरूले भोगनु परेका पीडा व्यथालाई यथार्थरूपमा प्रस्तुत गरी त्यसमा हास्यव्यङ्ग्यको प्रयोग गरेका छन्। जसले गर्दा पिंडालीका निबन्धहरूमा हास्यव्यङ्ग्यले अझ बढी जिवन्तता प्राप्‍त गरेको छ। यसका साथै यस सङ्ग्रह भित्रका निबन्धहरूमा प्रयोग भएका उखान टुक्का, आख्यान उपाख्यानहरूले निबन्धमा हास्यव्यङ्ग्यलाई प्रभावकारी बनाएको छ।
	४.४.४ निजात्मकता र वस्तुपरकता
	निजात्मकताले कुनै पनि निबन्धमा भएको म पात्रले उसकै केन्द्रीयतामा आफ्ना भावना र विचारको स्वतन्त्र अभिव्यक्तिलाई बुझाउछ। त्यस्तै वस्तुपरकताले निबन्धको म पात्र वा निबन्धकारले देखेको विषयलाई गरेको  विवरण वा वर्णनको स्थितिलाई बुझाउछ।
	केशवराज पिंडालीका व्यङ्ग्यै व्यङग्य निबन्धसङ्ग्रह भित्रका निबन्धहरू पनि प्राय: उनका अगाडिका निबन्धसङ्ग्रहका निबन्धहरूजस्तै निजात्मक रहेका छन्। यस सङ्ग्रहमा रहेका निबन्धहरू ‘रहँदा बस्दा जगल्टाको नाश’, ‘म भगवानसँग सोध्नेछु’, ‘म प्रधानमन्त्री भएपछि’, ‘चिलाउनेको रूख र चाकडी महात्म्य’ लगायतका निबन्धहरूमा निजात्मकता भेट्न सकिन्छ। यी निबन्धहरूमा पिंडालीले आफैंलाई म पात्रका रूपमा उभ्याएर आफ्ना समस्यालाई समग्र नेपालीको प्रतिनिधि समस्याका रूपमा प्रस्तुत गरेका छन्। तसर्थ यी निबन्धहरूलाई निजात्मक निबन्ध भन्न सकिन्छ। निजात्मकताको उदाहरणका रूपमा यसरी हेर्न सकिन्छ। जस्तै:
		सातै दिन अघिमात्रको कुरो हो। राती दश बजिसकेको थियो। ओछ्यानमा गई पल्टेर झकाउन-झकाउन मात्र के लागेको थिएँ टेलिफोनको घण्टी त बजेको बज्यै गर्न थाल्यो। रिसिभर उठाएर “नमस्कार, बोल्दैछु” मात्र के भनेको थिएँ झपार्न थाली पो हाल्यो उताबाट “कस्तो मान्छे तपाँई त ! आधा घण्टादेखि घण्टी गरेको गर्यै छु, उठाउने होइन। टेलिफोन राखेको अर्थ नै के भयो?” (रहँदा बस्दा जगल्टाको नाश, पृ.७)।
		यस निबन्धमा पिंडालीले काठमाडौंमा सर्वसाधारणका लागि भरखरमात्र टेलिफोन राख्‍ने अवसर प्राप्‍त भएको र त्यस अवसरको आफूले पनि उपयोग गरेको तर त्यसबाट आफूमा परेको दु:ख र नकारात्मक स्थितिलाई देखाएका छन्। यसबाट उनले आफ्नै जीवनको घटनालाई देखाएर निजात्मकताको उदाहरण प्रस्तुत गरेका छन्। 
		त्यसैगरी ‘म भगवानसंग सोध्नेछु’ निबन्धमा पनि पिंडालीले आफूलाई नै म पात्रका रूपमा प्रस्तुत गर्दै निजात्मकताको प्रयोग गरेका छन्। यस निबन्धमा आफूजस्ता निरन्तर रूपमा जीवनभर निस्वार्थ रूपमा साहित्यसेवा गर्नेले त्यसबाट कुनै सम्मान नपाएको तर केही व्यक्तिको सेवा गरेवापत प्रज्ञा जस्तो गरिमामय संस्थाबाट प्रत्यक्ष लाभ लिन सफल भएका साहित्यकारहरूको अवस्था देखाएर आफ्नो पीडित अवस्थालाई निजात्मकताको लेप लगाएर देखाएका छन्।  जस्तै:
मेरो मन ज्यादै दुखेको छ र लामो समयदेखि दुखिरहेको छ र चित्त पनि ठाँउ-ठाँउमा धेरै नै फाटेको छ। म आफ्नो यो दुखेको मन फाटेको चित्त मरणोपरान्त पनि कसैलाई दिन चाहन्न र साथै लिएर जान चाहन्छु। स्वर्ग, नर्क जहाँ पुगिने हो त्यहा पुगेपछि म आफ्नो यो दुखेको मन र फाटेको चित्त जगतनियंतालाई देखाएर सोध्नेछु “भगवान ! पृथ्वीमा तपाँईले ‘कसैलाई माथैमाथ र कसैलाई पुर्पुरोमा हात’ यो कस्तो नियम बाँध्नु भयो? भगवान भएर पनि कसैलाई काखमा लिने र कसैलाई पाखा लगाउने पक्षपात किन गर्नुभयो ? अन्तर्यामी भएर पनि कसैलाई तीस-तीस, बीस-बीस वर्षसम्मको प्रज्ञाको छहारी र कसैलाई चाहिं अवज्ञा र तिरस्कारको भारी किन बोकाउनु भयो ?” (म भगवानसँग सोध्नेछु, पृ. १२)। 
		केशवराज पिंडालीको व्यङ्गै व्यङ्ग्य निबन्धसङ्ग्रह भित्रका निबन्धहरू निजात्मक मात्र नभएर  वस्तुपरक पनि रहेका छन्। यस्ता निबन्धहरूमा ‘गोदीप्रसाद वदेहाम’, चिठी पुगोस भानुभक्त आचार्यकहाँ’, ‘मुख अझै पनि टर्राको टर्रै’ आदि रहेका छन्। यी निबन्धहरूमा पिंडालीले म पात्रको रूपमा आफै उपस्थित भएर वा म पात्रको माध्यबाट कुनै पनि विषयको वर्णन गराएका छन्। तसर्थ यी निबन्धहरूलाई वस्तुपरक हुन् भन्न सकिन्छ। जस्तै:
उसले मनमनै सोच्यो ऊ अब नेपालका कलात्मक मूर्तिहरूलाई चोरेर युरोप, अमेरिकातिर पठाउने काम यहीं वसेर गर्छ, गर्छ। मूर्तिहरूको निकासी गर्ने अन्तराष्‍ट्रिय दलसँग उसको सम्वन्ध स्थापित भइसकेको हुँदा उसलाई काम गर्न गाह्रो हुने छैन। तर यो काम गरेर पक्डाउमा नपर्न आडका लागि एउटा राम्रो प्रतिष्‍ठाको जागिर चाहिन्छ, चाहिन्छ (गोदीप्रसाद वदेहाम, पृ. २१)।
		यस निबन्धमा पिंडालीले नेपालका सांस्कृतिक सम्पदामाथि भइरहेका अतिक्रमणलाई गोदीप्रसाद र भगवान पशुपतिनाथ बिचमा भएको संवादलाई देखाएका छन्। यसमा पिंडालीले आफ्नो भावनात्मक कुरालाई प्रस्तुत गरेका छैनन्। तसर्थ यस निबन्धलाई वस्तुपरक निबन्ध भन्न सकिन्छ।
		निष्कर्षमा केशवराज पिंडालीको व्यङ्गै व्यङ्ग्य निबन्धसङ्ग्रह भित्र रहेका निबन्धहरूमा निजात्मकता र वस्तुपरकता दुवै किसिमको स्वाद भेट्न सकिन्छ। तर पनि पिंडालीका निबन्धहरूमा प्राय: निजात्मकता नै भेट्न सकिन्छ।
	४.४.५ सङ्‌क्षिप्‍तता
		निबन्धमा सङ्‌क्षिप्‍तताले आकारसंग सम्बन्ध राखेको हुन्छ। आकारगत हिसावमा हेर्दा केशवराज पिंडालीको व्यङ्गै व्यङ्ग्य सङ्ग्रहभित्रका निबन्धहरू अगाडि प्रकाशित निबन्धसङ्ग्रहमा रहेका निबन्धहरूझैं सङ्‌क्षिप्‍त रहेका छन्। शब्दका आधारमा हेर्दा यस सङ्ग्रहमा रहेका निबन्धहरू हबर्ट रिडले प्रस्तुत गरेको मान्यताजस्तै ५००० शब्दभन्दा साना आकारका नै रहेका छन्। अनुच्छेदका हिसावले हेर्दा आठ अनुच्छेद देखि स-साना एकचालिस अनुच्छेदसम्मका निबन्धहरू यस सङ्ग्रहमा रहेका छन्। तसर्थ समग्रमा पिंडालीको व्यङ्गै व्यङ्ग्य भित्र रहेका निबन्धहरू सङ्‌क्षिप्‍त नै रहेका छन् भन्न सकिन्छ।
	
	४.४.६ दृष्‍टिविन्दु 
		निबन्धकारले आफ्नो विचार वा भावनालाई प्रस्तुत गर्दा  जुन धरातलको प्रयोग गरेको हुन्छ त्यो नै दृष्‍टिविन्दु हो। निबन्धमा विषयवस्तुलाई अघि बढाउन निबन्धकारले म पात्र वा आफैलाई मुख्य पात्रका रूपमा देखाउछ भने त्यो प्रथमपुरूष दृष्‍टिविन्दु हुन्छ भने अन्य पात्रका सहायताले निबन्धको वर्णन गरिएमा तृतीयपुरूष दृष्‍टिविन्दुको हुन जान्छ।
		केशवराज पिंडालीले  व्यङ्गै व्यङ्ग्य निबन्धसङ्ग्रहभित्र रहेका निबन्धहरूमा प्रथम तथा तृतीयपुरूष दुवै दृष्‍टिविन्दुको प्रयोग गरेका छन्। ‘म भगवानसँग सोध्नेछु’, ‘लोभीको भाँडो उभिण्डो’, ‘म प्रधानमन्त्री भएपछि’ आदि निबन्धमा पिंडालीले आफैलाई म पात्रका रूपमा उपस्थित गराएका छन्। तसर्थ यी निबन्धहरूमा प्रथमपुरूष दृष्‍टिविन्दुको प्रयोग भएको पाइन्छ। त्यसैगरी पिंडालीले ‘यो किचकन्नी सरकार’, ‘परमानन्द शरणं गच्छामि’ आदिजस्ता निबन्धहरूमा तृतीयपुरूष पात्रको प्रयोग गरेकाले तृतीयपुरूष दृष्‍टिविन्दुको प्रयोग भएको भेट्न सकिन्छ।

४.४.७ भाषाशैली 
		स्रष्‍टाले आफ्ना अनुभूतिलाई लिपिवद्ध गरी पाठकसमक्ष पुर्‍याउन प्रयोग गर्ने मध्यम भाषा हो। भाषाले अनुभूतिलाई एक व्यक्तिबाट अर्को व्यक्ति समक्ष पुर्‍याउछ। तसर्थ साहित्यका सबै विधामा भाषाको उत्तिकै महत्त्वपूर्ण भूमिका रहेको हुन्छ। शैली भनेको भाषालाई प्रस्तुत गर्ने ढाँचा वा तरिका हो। यसले साहित्यमा रोचकता थप्ने काम गर्दछ। तसर्थ भाषाशैलीको निबन्ध विधामा पनि महत्त्वपूर्ण भूमिका रहेको हुन्छ।
		केशवराज पिंडालीको व्यङ्गै व्यङ्ग्य सङ्ग्रहमा रहेका निबन्धहरूको भाषालाई हेर्दा रोचक, सरल तथा बोधगम्य पाइन्छ। उनले भाषालाई रोचक बनाउन निबन्धहरूमा प्रसस्त मात्रामा उखानटुक्काको प्रयोग गरेका छन्। जस्तै: ‘बेला न कुबेला बजी नयला’ (रहँदा बस्दा जगल्टाको नाश, पृ. १), ‘गुन गरिस् भकुन थापा, तेरी आमा मेरी जोइ’ (लोभीको भाँडो उभिण्डो, पृ. १४), ‘भेडा भेडासँग बाख्रा बाख्रासँग’ (परमानन्द शरणं गच्छामि, पृ. ४५), ‘मान्छे ताक्छ मुढो बन्चरो ताक्छ घुँडो’ (किचिक्कमा परी ङिचिक्क पो हुने हो कि, पृ. ६७), ‘मेखौला सम्धी मेखौला झरेपछि देखौला’ (किचिक्कमा परी ङिचिक्क पो हुने हो कि, पृ. ६९), ‘हुलमुलमा जीउ जोगाउनु अनिकालमा बिउ जोगाउनु’ (मुख अझै पनि टर्राको टर्रै, पृ. ९३) ‘कुकुरै हरायो घाँडै हरायो’ (मुख अझै पनि टर्राको टर्रै, पृ. ९४); ‘नदिने बराज्यू बुधवार बार्छिन्, पोइलजाने बराज्यू नक्कलमात्र पार्छिन्’ (भूतको टुपी समातेर बाँचौला, पृ. १००) आदि। यस्ता किसिमका उखानहरूको प्रयोगले  निबन्धहरू व्यङ्ग्यात्मक हुनुका साथै हाँसोले भरिपूर्ण भएका छन् जसले गर्दा निबन्धहरूमा बढी रोचकता थपिएको छ। त्यसैगरी निबन्धमा सरल भाषाको प्रयोग भएकोले सबै किसिमका पाठकका लागि सुबोध पनि रहेका छन्। 
		शैलीका आधारमा हेर्दा पिंडाली स्वयम् हास्यव्यङ्ग्यात्मक निबन्धकार भएकाले व्यङ्गै व्यङ्ग्य सङ्ग्रह भित्रका निबन्धहरूमा व्यङ्ग्यात्मक शैलीको प्रचुरता भेट्न सकिन्छ। प्राय: निबन्धहरूमा निजात्मक शैलीको प्रयोग भएको छ भने केहीमा वस्तुपरक शैलीको पनि प्रयोग भेट्न सकिन्छ। निबन्धमा प्रयोग भएको कौतूहलपूर्ण आख्यान उपाख्यानहरू जस्तै: समाजका सदस्यहरूको प्रवृत्ति देखाउन काल्पनिकताको प्रयोग गरेर भूतको प्रसङ्ग, भगवानसंगको भेट जस्ता कुराहरू देखाएर निबन्धहरूलाई अझ रोचक शैलीमा प्रस्तुत गरेका छन्।
		यसरी केशवराज पिंडालीको व्यङ्गै व्यङ्ग्य निबन्धसङ्ग्रह भित्र रहेका निबन्धहरूको भाषा सरल, सहज तथा बोधगम्य रहेको छ। केही निबन्धहरूमा काठमाडौंको स्थानीय नेवारी लवजको प्रयोग भेटिएपनि त्यसले निबन्धको प्रस्तुति शैलीमा रोचकता थपेको छ। त्यसैगरी निबन्धमा प्रयोग भएका उखानटुक्काहरूले व्यङ्ग्यात्मक शैलीको बढोत्तरी गर्न सहज बनाएका छन्। यसका साथै प्रश्‍नार्थक, उद्धरण जस्ता भाषिक चिह्नहरुको प्रयोगले निबन्धको प्रस्तुति शैलीमा अझ सौन्दर्य थपेको भेट्न सकिन्छ।















	











	४.५ प्रसन्न हुनुहोस्‍ निबन्धसङ्ग्रहका निबन्धहरूको अध्ययन
		प्रसन्न हुनुहोस् (२०५३) केशवराज पिंडालीको सङ्ग्रहका रूपमा प्रकाशित अन्तिम निबन्धसङग्रह हो। यसमा पिंडालीका वि.सं. २०४३ देखि २०५० सम्म रचना गरिएका निबन्धहरूलाई सङ्ग्रहित गरी प्रकाशन गरिएको छ। यहाँ तिनै निबन्धहरूको विषयवस्तु, विचार/उद्देश्य, हास्यव्यङ्ग्यात्मकता, निजात्मकता र वस्तुपरकता, दृष्‍टिविन्दु, सङ्‌क्षिप्‍तता र भाषाशैलीका आधारमा विश्‍लेषण गरिएको छ।
४.५.१ विषयवस्तु
		केशवराज पिंडालीले प्रसन्न हुनुहोस् निबन्धसङ्ग्रहमा रहेका निबन्धहरूको अध्ययन गर्दा यसभन्दा अगाडि प्रकाशनमा आएका सङ्ग्रहमा रहेका निबन्धहरूको जस्तै सामाजिक, प्रशासनिक, राजनैतिक जस्ता विभिन्न पक्षलाई विषयवस्तु बनाएको पाइन्छ। पिंडालीले यस सङ्ग्रह भित्रका निबन्धहरूमा २०४६ साल पछिका राजनीति, वाङ्‍मय, प्रशासन, सामाजिक र शैक्षिक क्षेत्र लगायत व्यक्ति र परिवार, परम्परा र प्रचलन तथा मानवचरित्र र व्यवहारलाई विषय बनाएका छन् (प्रधान, २०६६:६)। ‘झण्डै सपनामै पड्काएको !’, ‘सालिकले घोडा माग्यो’, ‘प्रजातन्त्र र त्यसको डम्फु’, ‘म सडकछापको सडकछाप’, ‘हुइयाँ र होक्काको राजनीति’, ‘त्यो त सटकसिताराम पो भएछ’, ‘नेपाल कि पञ्चपाल’, ‘खै आफ्नो त दिमाखमै केही चडेन’, ‘अब कुरा काट्ने कि त’, ‘केशव पिंडाली मुर्दावाद’, ‘मथुरामानको फुलबुट्टे भाषण’, ‘मलाई पिण्ड नदिनुहोला’, ‘हामी अब भेडा रहेनौं ?’, ‘हुडरतन्त्र ज्वरो’, ‘मैच्याङको चिठी’, ‘हरिलठ्ठकको शुभकामना सन्देश’, ‘कुर्सी थाम्नु वा हत्याउनु छ भने’, ‘हिङ लागोस् न फट्किरी’, ‘चिना नमिलेको भए’, ‘मात्र भाषण खाएर बाँचुला’, ‘सबै चिहान खन्दाछन्’, ‘सारै गाह्रो अखबार चलाउन’, ‘प्रजातन्त्र र हाजी बिराला’ र ‘गुडबाई मित्र’ शीर्षकका निबन्धहरुमा राजनैतिक विषयवस्तुको प्रयोग भएको पाइन्छ। यी निबन्धहरूमा पिंडालीले नेपालको तत्कालीन पञ्चायती व्यवस्थामा भइरहेका विभिन्न किसिमका बेस्थीति, विकृतिलाई देखाएका छन्। पञ्चायतका नाममा नातावाद, कृपावाद, चाप्लुसीप्रथा, चाकडीप्रथा बढ्दै गइरहेको र जसबाट राजनैतिक रूपमा माथिल्लो पदमा पुगेकाहरूमात्र लाभ लिन सफल भएको देखाएर चाप्लुसी, चाकडी नगरी स्वच्छ परिश्रम गरेर जीवन बिताउन एकदमै कठिन भएको विषयलाई देखाइएको पाइन्छ। त्यसैगरी तत्कालीन सरकारको समर्थन नगर्नेले  भोग्नु परेका पीडालाई पनि यी माथिका निबन्धहरूले विषयवस्तु बनाएका छन्। पिंडालीले राजनैतिक परिवर्तनका नाममा खुलेका नयाँ नयाँ दलहरूले जनताहरूलाई भुल्याउन रचेका विभिन्न प्रपञ्चहरूको चर्चा गर्दै नेपाली राजनीतिबाट पत्रकारितामा लागेकाहरू, साहित्यकारहरू लगायत समग्र जनताहरूले भोग्नु परेका पीडालाई मुख्य विषयवस्तु बनाएको पाइन्छ। समग्रमा यी माथिका निबन्धमा पिंडालीले राजनीतिको वरिपरि घुमेर नै नेपाली जनताले राजनीतिका नाममा भोग्नु परेका पीडा, दु:ख र राजनैतिक परिवर्तनका नाममा भाषण मात्र हुने तर कामचाहिं केही पनि हुन नसकेको र महङ्गीले जनतालाई आक्रान्त पारेको जस्ता विषयवस्तु समेटेका छन्। 
		त्यसैगरी ‘यमराजसँग सोध्न भुसुक्कै बिर्सेछु’ निबन्धमा पिंडालीले आफैलाई मुख्य पात्रका रूपमा देखाएका छन्। यस निबन्धमा काल्पनिकताको लेप लगाई नेपाली साहित्यको सेवा गर्ने ले जीवन धान्न पनि कठिनाइ भोग्नु परिरहेको कुरालाई विषयवस्तु बनाएको पाइन्छ। पिंडालीले ‘क्या काइदाको फाइदा’ निबन्धमा पिंडालीले अङ्गदानलाई मुख्य विषयवस्तु बनाएका छन्। नेपालका विभिन्न क्षेत्रमा बढ्दै गएको विसङ्गतिप्रति इङ्गित गरेर त्यस्ता कमजोरीलाई हटाउन आफूमा भएको क्षमतालाई दान गर्ने घोषणा गर्दै व्यङ्ग्य प्रहार गरेका छन्। ‘नामको अर्थको अनर्थ’ निबन्धमा पिंडालीले थरलाई स्पष्‍ट छुट्याउन नसक्दा व्यक्ति अनुसार फरक फरक अर्थ लगाउने गरेको  कुरालाई विषयवस्तु बनाएका छन्। ‘खानु पनि कति खानु !’ निबन्धमा सित्तैमा भेटे नेपालीहरूले क्षमता भन्दा बढी पनि लिन पछि पर्दैनन् भन्ने विषयलाई पण्डितजीको उदाहरण दिदै व्यङ्ग्य गरेको पाइन्छ। ‘छापाखानाको भूत’ शीर्षकको निबन्धले छापाको कार्यमा हुने स-साना कमजोरीका कारणबाट पर्ने असर तथा अर्थको अनर्थ लाग्ने र त्यसले लज्जाजनक स्थिति पनि सिर्जना गर्न सक्दछ भन्ने विषयलाई समेटेको छ। ‘झण्डै बेइज्जत नै भएको !’ निबन्धमा पिंडालीले काठमाडौंमा बढ्दै गइरहेको आधारभूत आवश्यकता पूर्तिमा हुने समस्यालाई दुधको अभावको माध्यमाबाट देखाउदै विषयवस्तु बनाएका छन्। ‘मेरो घरको गल्छेडो’ शीर्षकको निबन्धमा पिंडालीले विभिन्न टोल तथा सडकको नाम राखेको उदाहरण प्रस्तुत गरेका छन्। आफ्नो टोलको बाटोमा राखेको ‘पिंडाली गल्ली पुतलीसडक’को बोर्डलाई कसैले असन्तुष्‍टि व्यक्त गरी नाम हटाएर अर्कै नाम राखेको देखाएर पिंडालीले यस निबन्धमा मानिसहरूको इर्ष्यालु प्रवृत्तिलाई विषयवस्तु बनाएका छन्। ‘प्रसन्न हुनुहोस्’ निबन्धमा  पिंडालीले नेपालको प्रशासनिक क्षेत्रमा हुने गरेको लापरवाहीलाई देखाउन टेलिफोन अफिसलाई प्रतिनिधि निकायका रूपमा उपस्थित गराएका छन्। यसमा साप्‍ताहिक विमर्श अखवारका लागि आवश्यक परेकाले टेलिफोन जडानका लागि माग गर्दा उपलब्ध गराउन नमिल्ने सञ्चार प्रमुखको जवाफ लाई गैरजिम्मेवारीपनको रूपमा देखाएर यसैलाई विषयवस्तु बनाएका छन्। 
		‘नाच्ने नै हो भने’ निबन्धमा पिंडालीले पृथ्वी राजमार्गमा यात्राका क्रममा आएको असहज परिस्थितिलाई देखाउदै सडकको दयनीय अवस्थालाई चित्रण गरेका छन्। जसबाट यात्रु वर्गले भोग्नु परेका पीडा तथा असहज परिस्थितिलाई यस निबन्धमा विषयवस्तुका रूपमा समेटिएको छ। ‘नसोध्नोस दसैं कसरी बित्यो’ निबन्धमा भने पिंडालीले नेपाली समाजमा अशिक्षाका कारण ‘सन्तानले डाँडाकाँडा ढाकुन्’ भन्ने आशीर्वादलाई शीरोधार्य गर्ने प्रवृत्ति रहेको र जसबाट बढ्दै गएको मूल्यबृद्धिबाट नेपाली जनताले चाडपर्वका नाममा भोग्नु पर्ने महङ्गी तथा आइपरेका समस्यालाई देखाउन दसैं मनाउन आवश्यक पर्ने खर्च जुटाउन परेको कठिनाइलाई विषयवस्तु बनाएका छन्। र ‘हामीकहाँ प्रजातन्त्र आएको छ’ निबन्धमा पिंडालीले काठमाडौंका सडकहरू प्रजातन्त्र आउनुअघि चिल्ला र सफा हुन्थे तर प्रजातन्त्र प्राप्‍तिपछि ती सडकहरूमा जताततै फोहर फालिने, सडकका पेटीबाट सवारीसाधन गुडाउने, सडकमा जताततै खाल्डा-खुल्डी र भ्वाङ् हुने गरेको अवस्थालाई देखाएका छन। प्रजातन्त्र प्राप्‍तिपछि बढेको प्रशासनिक लापरवाही तथा मानिसको गैरजिम्मेवारीपनलाई विषयवस्तु बनाई प्रजातन्त्र प्राप्‍ति पछि मनोमनी प्रथाको विकास भएको देखाएका छन्।
			यसरी निष्कर्षमा केशवराज पिंडालीको प्रसन्न हुनुहोस् निबन्धसङ्ग्रहमा रहेका निबन्धहरूमा आर्थिक, सामाजिक, राजनैतिक जस्ता विभिन्न पक्षमा आएका नकारात्मक अवस्थालाई देखाउने किसिमका विषयवस्तुहरू समेटिएका छन्।
४.५.२ विचार / उद्देश्य  
		साहित्यकारले कुनै पनि विधाको रचना गर्दा आफ्ना विचारलाई कुनै न कुनै रूपमा प्रस्तुत गरेको हुन्छ। केशवराज पिंडालीले पनि प्रसन्न हुनुहोस् सङ्ग्रहभित्रका निबन्धहरूको रचना गर्दा कुनै न कुनै उद्देश्य राखेको भेटिन्छ। पिंडालीले प्रयोग गरेका विषयवस्तु तथा त्यसमा गरेका व्यङ्ग्यका आधारमा पनि उनका निबन्धहरूको उद्देश्य थाहा पाउँन सकिन्छ। हाम्रा बेथिति, शोषण, विकृति, विषमता, आडम्बर, भ्रष्‍टाचार, कपट, स्वार्थ आदि अवगुण देखाई त्यसमाथि व्यङ्ग्य प्रहार गर्नु यस सङ्ग्रहका निबन्धको उद्देश्य हो (प्रधान,२०६६:६)। पिंडालीले यस निबन्धसङ्ग्रह भित्र रहेका निबन्धहरूमध्ये राजनैतिक विषयवस्तु भएका निबन्धहरूमार्फत नेपालको राजनैतिक क्षेत्रमा बढ्दै गइरहेको चाकडी, चाप्लुसी, गैरजिम्मेवारीपना, स्वार्थी, भ्रष्‍टाचार तथा नातावाद जस्ता प्रवृत्तिलाई देखाएका छन्। पिंडालीले यस्ता किसिमका निबन्धहरूमार्फत खराब प्रवृत्तिलाई सुधार गर्नु पर्दछ भन्ने उद्देश्य राखेको भेट्न सकिन्छ। यसका साथै यी निबन्धहरूमा प्रजातन्त्रका नाममा हुने गरेका विभिन्न कार्यबाट जनतालाई केही पनि फाइदा नपुगेको तर राजनीतिमा लागेकाहरूले त्यसबाट फाइदा लुट्न सकेको देखाउनु पनि उद्देश्यका रूपमा भेट्न सकिन्छ। ‘मेरो घरको गल्छेडो’ निबन्धबाट नेपाली जनताको इर्ष्यालु तथा खुट्टा तान्ने प्रवृत्तिलाई देखाउन खोजिएको छ। ‘नाच्ने नै हो भने !’, ‘हामीकहाँ प्रजातन्त्र आएको छ’, ‘प्रसन्न हुनुहोस्’ आदि निबन्धहरूमा प्रशासनिक क्षेत्रमा बढेको लापरवाही तथा गैरजिम्मेवारीपन र त्यसबाट नेपालीले भोग्नु परेका कठिनाइलाई देखाउने उद्देश्य भेटिन्छ। ‘मलाई पिण्ड नदिनुहोला’ निबन्धमा पिंडालीले साहित्यिक स्रष्‍टालाई बाँचुञ्जेल वास्ता नगर्ने तर मृत्यु भएपछि चाहिं सम्मान गर्ने नेपाली संस्कृतिप्रति व्यङ्ग्य  गर्दै त्यसमा सुधार हुनुपर्दछ भन्ने देखाउने उद्देश्यका राखेका छन्। त्यसैगरी ‘नसोध्नोस दसैं कसरी बित्यो ?’ शीर्षकको निबन्धमा आर्थिक रूपमा कमजोर रहेका नेपालीहरूले चाडपर्वका नाममा भोग्नु परेका कठिनाइ र आर्थिक कमजोरीका कारण व्यापारीहरूबाट ठगिनु परेको देखाउदै तत्कालीन समयमा भएको मूल्य बृद्धिबाट कमजोर आर्थिक अवस्था भएका नेपालीहरूलाई जीवन गुजारा गर्न परेको कठिनाइलाई देखाउनु मुख्य उद्देश्य रहेको छ।
	यसरी समग्रमा केशवराज पिंडालीको प्रसन्न हुनुहोस् निबन्धसङ्ग्रह भित्रका निबन्धहरूको मुख्य उद्देश्य नेपालमा भएको राजनैतिक परिवर्तनबाट जनतालाई पुगेको फाइदा तथा वेफाइदालाई हास्य र व्यङ्ग्यको माध्यमबाट देखाउनु नै रहेको छ। पिंडालीले यी निबन्धहरूमा झट्ट हेर्दा हासोको मात्र प्रयोग गरेको जस्तो देखिएपनि नेपाली समाजका विकृति, विसङ्गतिलाई उदाङ्गो पारेर देखाएका छन्। तसर्थ यस निबन्धसङ्ग्रह मार्फत पिंडालीले नेपालमा राजनैतिक, आर्थिक, सामाजिक, प्रशासनिक आदि समग्र समस्यालाई देखाउने र त्यसमा व्यङ्ग्य प्रहार गर्ने पाठकलाई जानकारी गराउने उद्देश्य राखेको पाइन्छ।
४.५.३ हास्यव्यङ्ग्य 
	प्रसन्न हुनुहोस केशवराज पिंडालीको अन्तिम निबन्धसङ्ग्रह हो। पिंडालीले यस संग्रहका निबन्धमा हास्यका साथमा व्यङ्ग्यात्मक शैलीको प्रयोग गरेर सम्बन्धित पक्षमा भएका विसङ्गतिलाई देखाउदै सुधारको अपेक्षा गरेका छन्।
	यस सङ्ग्रहमा पिंडालीले प्राय: निबन्धहरूमा आफैलाई मुख्य पात्रका रूपमा प्रस्तुत गर्दै निजात्मकताको प्रयोग गरेका छन्। निबन्धहरूमा प्रयोग भएको निजात्मकताले हास्यव्यङ्ग्यात्मक प्रस्तुतिलाई अझ बढी प्रश्रय दिएको पाइन्छ। यस सङ्ग्रह भित्रका राजनैतिक विषयवस्तुमा आधारित निबन्धहरूमा पिंडालीले विशेष गरेर २०४६ साल वरिपरिको राजनैतिक वातावरणलाई समेटेका छन्। पिंडालीले ‘झण्डै सपनामै पड्काएको !’, ‘सालिकले घोडा माग्यो’, ‘प्रजातन्त्र र त्यसको डम्फु’, ‘म सडकछापको सडकछाप’, ‘हुइयाँ र होक्काको राजनीति’, ‘त्यो त सटकसिताराम पो भएछ’,’ ‘नेपाल कि पञ्चपाल’, ‘खै आफ्नो त दिमाखमै केही चढेन’, ‘अब कुरा काट्ने कि त’, ‘केशव पिंडालि मुर्दावाद’, ‘मथुरामानको फुलबुट्टे भाषण’, ‘मलाई पिण्ड नदिनुहोला’, ‘प्रजातन्त्र र हाजी बिराला’ आदि निबन्धहरूमा राजनैतिक पक्षमा आएका विकृति, विसङ्गतिलाई समग्र पाठकमाझ प्रस्तुत गर्दै त्यसमा हास्यको मेल गराएर यथार्थ घटनालाई पनि विभिन्न आख्यान उपाख्यानको प्रयोग गरेर व्यङ्ग्य प्रहार गरेका छन्। यस्ता निबन्धहरूमा प्रजातन्त्रका नाममा भएको राजनैतिक परिवर्तनबाट समग्र नेपाली जनतालाई केही पनि उपलब्धि हासिल नभएको तर राजनीतिमा लागेका केही व्यक्तिहरूले त्यसबाट प्रसस्त फाइदा लुट्न सफल भएको देखाएर त्यस प्रति व्यङ्ग्यवाण प्रहार गरेका छन्। त्यसैगरी राजनैतिक स्वतन्त्रताका नाममा जनताले नातावाद, कृपावाद, चाप्लुसीप्रथा, भ्रष्‍टाचार जस्ता नकारात्मक कुराहरूबाट अझ बढी दु:ख बेहोर्नु परेको, राजनैतिक दलहरूले जनतालाई आस्वासनमात्र बाँढ्ने तर आफू सत्तामा पुगेपछि जनतासामु गरेको प्रतिवद्धतालाई बिर्सिएको आदि जस्ता कुराहरूलाई व्यङ्ग्यात्मक रूपमा प्रस्तुत गरेका छन्।
	त्यसैगरी ‘यमराजसँग सोध्न भुसुक्कै बिर्सेछु’ निबन्धमा पिंडालीले साहित्यिक तथा राजनैतिक पक्षलाई समेटेर साहित्यमा लागेकाहरूले जीवन धान्न निकै कठिनाइ भोग्नु परेको पक्षलाई काल्पनिकताको लेप लगाई हास्यव्यङ्ग्यात्मक रूपमा प्रस्तुत गरेका छन् भने पञ्चायतका सदस्यहरूले आफूलाई पुग्ने भत्ता आफैले छुट्याएर देश र जनताप्रति गरेको उपेक्षा प्रति व्यङ्ग्य प्रहार गरेका छन्। ‘छापाखानाको भूत’ शीर्षकको निबन्धमा भने पिंडालीले व्यङ्ग्य भन्दा हास्यको प्रयोग गरेका छन्। यस निबन्धमा पत्रपत्रिकामा एउटा अक्षर छपाइमा भएको गल्तीका कारण त्यसले बुझाउने अनर्थको उदाहरण दिदै हास्यभावको उपस्थिति गराएका छन्। ‘खानु पनि कति खानु’ शीर्षकको निबन्धमा पिंडालीले पण्डितजीको उदाहरण दिएर हास्यको उपस्थिति गराएका छन् भने त्यसरी सित्तैमा भेटे जति पनि खाने नेपालीहरूको प्रवृत्ति प्रति व्यङ्ग्य प्रहार गरिएको छ। ‘मेरो घरको गल्छेडो’ निबन्धमा पिंडालीले हास्य भन्दा पनि नेपालीहरूको इर्ष्यालु प्रवृत्तिमाथि व्यङ्ग्य प्रहार गरेका छन्। यहाँ गल्लीको नाम ‘पिंडाली गल्ली पुतलीसडक’ राख्दा कसैले त्यो जनाउ भएको वोर्ड झिकेर उक्त स्थानमा आफ्नो नामको वोर्ड राखेको उदाहरण देखाएर मानिसको इर्ष्यालु प्रवृत्ति प्रति व्यङ्ग्य प्रहार गरिएको छ। त्यसैगरी ‘प्रसन्न हुनुहोस्’ निबन्धमा प्रशासनिक लापरवाहीलाई देखाउन टेलीफोन अफिसलाई प्रतिनिधि निकायका रूपमा देखाएर त्यसप्रति व्यङ्ग्य प्रहार गरिएको छ। ‘नाच्ने नै हो भने’ निबन्धमा पिंडालीले पृथ्वी राजमार्गको यात्रा गर्दा भोग्नु परेका कष्‍टलाई उदाहरणका रूपामा देखाएर व्यङ्ग्य भन्दा पनि हास्यको प्रस्तुतिमा जोड दिएका छन्। ‘नसोध्नोस दसैं कसरी बित्यो’ निबन्धमा भने पिंडालीले आर्थिक तथा सांस्कृतिक पक्षको उजागर गरेका छन्। यस निबन्धमा परम्परादेखि चल्दै आएको सन्तानले डाँडाकाँडा ढाकुन् भन्ने आशिर्वादलाई पालना गरी धेरै सन्तान जन्माउने र त्यसबाट जीवनभर दु:ख कष्‍ट भोग्नु पर्ने कुरालाई दसैं चाडको उदाहरण दिएर बढेको महङ्गीप्रति व्यङ्ग्य प्रहार गरिएको छ। यस निबन्धमा खसी किन्न जाँदाको विभिन्न घटनाक्रम देखाएर मूल्यबृद्धिका कारण नेपालीहरूले भोग्नु परेको कष्‍टलाई पिंडालीले हास्यव्यङ्ग्यको कुशल रूपमा संयोजन गरेर देखाएका छन्।
	यसरी केशवराज पिंडालीले प्रसन्न हुनुहोस् सङ्ग्रहमा रहेका निबन्धमार्फत राजनैतिक, आर्थिक, प्रशासनिक आदि क्षेत्रमा आएका विषमता, विकृति आदिलाई हास्यभावको साथमा व्यङ्ग्य प्रहार गर्दै त्यसप्रति सुधारको अपेक्षा गरेका छन्। यसका साथै यहाँ प्रयोग भएका भाषा, प्रतीक, अलङ्कार, उखान टुक्का आदिले पिंडालीको हास्यव्यङ्ग्यात्मक शैलीलाई अझ प्रभावकारी बनाएको छ।
४.५.४ निजात्मकता र वस्तुपरकता  
		निजात्मक निबन्धमा निबन्धकारले आफै वा म पात्रका रूपमा उपस्थित भएर आफ्नै केन्द्रीयतामा स्वतन्त्र रूपमा आत्मभिव्यक्ति सहित विषयवस्तुलाई घुमाएको हुन्छ भने वस्तुपरक निबन्धमा म पात्रले विषयवस्तु भन्दा केही पर बसेर वर्णन वा विवरण मात्र गरेको हुन्छ।
		केशवराज पिंडालीको प्रसन्न हुनुहोस् निबन्धसङ्ग्रह भित्रका निबन्धहरूमध्ये प्राय: निबन्धहरू निजात्मक रहेका छन्। यस्ता निजात्मक निबन्धमा पिंडाली स्वयम् नै म पात्रका रूपमा उपस्थित भएका छन् र म पात्रकै सेरोफेरोमा विषयवस्तुलाई घुमाइएको छ। म पात्रले भोगेका कुरालाई मुख्य विषयवस्तुका रूपमा समेटिएको भेटिन्छ। जस्तै:
		मैले सोचेँ, यो मुलङ्खरे पक्कै पनि मेरो अखबारमा कविता, लेख वा चिठी छापिदे भन्न आएको हुनुपर्छ किनभने म प्रत्येक दिन आफ्नो कार्यालयमा आएका पच्चिसौं चिठीहरू पढ्ने गर्दछु। प्रायजसो धेरै चिठीमा मेरो अखबार, टोलीका मेरा साथीहरू र मेरो तारिफ गरिएको हुन्छ र अन्त्यमा लुसुक्क कुनै कविता लेख वा सम्पादकलाई चिठी नत्थी गरिएको हुन्छ र छापिदिन अनुरोध गरिएको हुन्छ। त्यसैले त्यो भद्र पुरूषसँग म भन्दछु –“हेर्नोस, अखबारसँग सम्बन्धित काम भए भोलि तपाँई मेरो कार्यालयमा आउनोस्। होइन र व्यक्तिगत काम हो भने पटापट भनिहाल्नुस” (यमराजसँग सोध्न भुसुक्कै बिर्सेछु, पृ. १)।
			यस निबन्धमा पिंडालीले काल्पनिकतालाई अगाडि ल्याएर निजात्मक अनुभूतिहरूलाई  पोखेकाले  यसलाई निजात्मक निबन्ध भनिएको हो। यस निबन्धमा पिंडाली स्वयम्‌ले आफ्नो पत्रकारिता पेशामा भोगेका कुराहरूलाई देखाएकाले यसमा निजात्मकता पाइन्छ।
सर्वप्रथम म टुटपुँजिया बज्जिया देशमा बहुदलीय व्यवस्था ल्याउन आत्माहुति दिने समस्त सहिदहरूको श्राद्ध बिनापिण्ड यसै लेखनीले गर्दछु र राजालाई संवैधानिक राजा बनाई देशमा साँचो प्रजातन्त्र स्थापना गर्न सङ्घर्षरत सभे महानुभावहरूलाई पनि यसै लेखनीबाट सहस्र-सहस्र धन्यवाद दिन्छु (म प्रधानमन्त्री भएपछि, पृ. ९९)।    
		यस निबन्धमा पनि पिंडालीले आफूलाई म पात्रका रूपमा उभ्याएर प्रधानमन्त्री भएपछि के कस्तो कार्य गर्दछु भन्ने घोषणापत्रका रूपमा देखाउदै निजात्मकताको प्रयोग गरी व्यङ्ग्य गरेका छन्। यस निबन्धमा पिंडालीले आफ्नै राजनीतिपीडित जीवनलाई देखाउन काल्पनिक रूपमा आफैलाई प्रधानमन्त्रीका बनाएका छन्। तसर्थ यसमा निजात्मकता भेट्न सकिन्छ।
		त्यसैगरी पिंडालीले यस सङ्ग्रहभित्र रहेका निबन्धहरूमध्ये केही निबन्धमा वस्तुपरकताको पनि प्रयोग गरेका छन्। ‘सालिकले घोडा माग्यो’, ‘छापाखानाको भूत’ लगायतका निबन्धहरूमा वस्तुपरकताको प्रयोग भेट्न सकिन्छ। यस्ता निबन्धहरूमा निबन्धकारले आफूलाई  वा म पात्रलाई केन्द्रमा राख्‍नुभन्दा पनि बढी घटनाहरूलाई जोड दिई वर्णन गरेकाले यिनीहरूलाई वस्तुपरक निबन्ध भन्न सकिन्छ। जस्तै:
यत्तिकैमा स्कचले टुन्न भएका प्रधानमन्त्री पनि मोटरमा झण्डा फिरफिर पार्दै सिंहदरबारको मूल ढोकाबाट बाहिर निस्केर प्रधानमन्त्री निवास जान रामसाहपथतिर लागे। शङ्करदेव क्याम्पसनिरको दोबाटोमा पुगेपछि उनी के देख्तछन् त भने पञ्चायतमन्त्री नागबेली चालले पैदलै अगाडि बढिरहेछन्। उनले ड्राइभरलाई मोटर अड्याउन लगाए र मोटरबाट ओर्लेर गई पञ्चायत मन्त्रीको पाखुरा ट्याप्प समाउँदै भने –“के चाला हो तिम्रो ! यस्तरी रक्सी लागेपछि नि मोटर छाडेर पैदल हिंड्ने ? के भन्लान मानिसहरूले देखे भने ! फेरि जानु छ मन्त्रीनिवास पुल्चोकतिर तर हिँडिरहेछौ तिमी भने उल्टो दिशातिर............” (सालिकले घोडा माग्यो, पृ. १५)।
		यस निबन्धमा तत्कालीन पञ्चायती सरकारका मन्त्रीहरूको अवस्थालाई देखाइएको छ।यहाँ पिंडालीले आफूलाई दर्शक पात्रका रूपमा उभ्याएर घटित घटनाको मात्र वर्णन गरेकाले यस निबन्धलाई वस्तुपरक निबन्ध भनिएको हो।
		निष्कर्षमा पिंडालीको प्रसन्न हुनुहोस् निबन्धसङ्ग्रहभित्र रहेका निबन्धहरूको अध्ययन गर्दा निजात्मकता र वस्तुपरकता दुवै भेट्न सकिन्छ। निजात्मक निबन्धहरू ‘यमराजसँग सोध्न भुसुक्कै बिर्सेछु’, ‘नामको अर्थको अनर्थ’, ‘झण्डै वेइज्जत नै भएको’, ‘म प्रधानमन्त्री भएपछि’ आदि हुन् भने ‘खानु पनि खानु कस्तो खानु !’, ‘सालिकले घोडा माग्यो’, ‘छापाखानाको भूत’ आदि जस्ता निबन्धहरूमा वस्तुपरकताको प्रयोग गरेको भेट्न सकिन्छ।

४.५.५ सङ्‌क्षिप्‍तता
		सङ्‌क्षिप्‍तताले निबन्धमा भएको आकारगत स्वरूप वा ढाँचालाई जनाउछ। केशवराज पिंडालीको प्रसन्न हुनुहोस् निबन्धसङ्ग्रह भित्रका निबन्धहरू आकारगत हिसावले अन्य सङ्ग्रहमा रहेका निबन्धहरूजस्तै मध्यम र सङ्‌क्षिप्‍त आकारका रहेका छन्। यस सङ्ग्रहमा रहेका निबन्धहरू अनुच्छेदका हिसावमा ५ देखि ३० अनुच्छेद सम्मका छन्। त्यसैगरी शब्दगत आधारमा हेर्दा पनि ३५०० शब्द भन्दा बढीका भेट्न सकिंदैन। तसर्थ पिंडालीको प्रसन्न हुनुहोस् निबन्धसङ्ग्रह भित्र रहेका निबन्धहरू आकारगत हिसावले सङ्‌क्षिप्‍त नै रहेका छन्।
	
	 ४.५.६ दृष्‍टिविन्दु 
		स्रष्‍टाले आफ्ना विचार, अनुभूति तथा दृष्‍टिकोणलाई पाठकसामू प्रस्तुत गर्ने माध्यम वा धरातल नै दृष्‍टिविन्दु हो। साहित्यका विभिन्न विधाहरूमाजस्तै निबन्धमा पनि स्रष्‍टाले आफ्ना विचार वा अनुभूतिहरूलाई पाठकसामु आफै वा कुनै तेस्रो व्यक्तिमार्फत पनि प्रस्तुत गर्न सक्छ। स्रष्‍टाले आफ्ना विचार र अनुभूतिलाई प्रस्तुत गर्न प्रथमपुरूष वा आफै म पात्रका रूपमा उपस्थित हुन्छ भने त्यो प्रथमपुरूष दृष्‍टिविन्दु हुन जान्छ। त्यसैगरी कुनैपनि घटना वा विचारलाई स्रष्‍टाले म पात्रका रूपमा नभई विषयभन्दा टाढा बसेर वर्णन गरेको भएमा तृतीयपुरूष दृष्‍टिविन्दु हुन्छ।
			केशवराज पिंडालीले प्रसन्न हुनुहोस् निबन्धसङ्ग्रहमा रहेका निबन्धहरूमा प्रथमपुरूष दृष्‍टिविन्दुको नै अधिक प्रयोग गरेको भेटिन्छ। यस्ता किसिमका निबन्धहरूमा पिंडालीले आफैलाई म पात्रका रूपमा उपस्थित गराएका छन्। यस सङ्ग्रहभित्र रहेका ‘यमराजसँग सोध्न भुसुक्कै बिर्सेछु, ‘क्या काइदाको फाइदा’, ‘नामको अर्थको अनर्थ’, ‘खै आफ्नो त दिमागमै केही चढेन’, ‘मलाई पिण्ड नदिनुहोला’, ‘म प्रधानमन्त्री भएपछि’, ‘नसोध्नोस दसै कसरी बित्यो’ आदि जस्ता निबन्धहरूमा प्रथमपुरूष दृष्‍टिविन्दुको प्रयोग भएको छ। त्यसैगरी यस सङ्ग्रहमा रहेका केही निबन्धहरूमा निबन्धकारले स्वतन्त्र रूपमा विषयवस्तुको वर्णन गरेका छन्। तसर्थ यस प्रकारका निबन्धहरूमा तृतीयपुरूष दृष्‍टिविन्दुको प्रयोग भएको पाइन्छ। तृतीयपुरूष दृष्‍टिविन्दुको प्रयोग भएका निबन्धहरूमा ‘सालिकले घोडा माग्यो’, ‘खानु पनि खानु कस्तो खानु !’, ‘नेपाल कि पञ्चपाल ?’ आदि पर्दछन्। यसर्थ केशवराज पिंडालीको प्रसन्न हुनुहोस् निबन्धसङ्ग्रहभित्र रहेका निबन्धहरूमा प्रथमपुरूष र तृतीयपुरूष दुई किसिमका दृष्‍टिविन्दुको नै प्रयोग भेट्न सकिन्छ।
४.५.७ भाषाशैली 
	भाषाशैली साहित्यका जुनसुकै विधाको पनि महत्त्वपूर्ण तत्त्व हो। तसर्थ निबन्ध विधामा पनि भाषाशैली महत्त्वपूर्ण तत्त्वका रूपमा रहेको हुन्छ। भाषाले स्रष्‍टाको विचार, चिन्तन वा वर्णनलाई पाठकसामु पुर्‍याउने गर्दछ। त्यसकारण भाषा स्रष्‍टा र पाठक बिच विचार र अनुभूतिको आदानप्रदान गर्ने माध्यम हो। त्यसैगरी शैली भनेको स्रष्‍टाले आफ्ना विचारलाई प्रस्तुत गर्ने तरिका वा ढाँचा हो। शैली वर्णनात्मक, विवरणात्मक, निजात्मक, वस्तुपरक आदि हुने गर्दछ।
		केशवराज पिंडालीको प्रसन्न हुनुहोस् निबन्धसङ्ग्रहभित्र रहेका निबन्धहरूको अध्ययन गर्दा भाषा सरल, सहज, तथा बोधगम्य रहेको भेट्न सकिन्छ। तसर्थ यस सङ्ग्रहका निबन्धहरू सबै पाठकका लागि उपयुक्त किसिमका छन्। ‘मथुरामानको फुलबूट्टे भाषण’ निबन्धमा पिंडालीले मथुरामानको भाषण मार्फत काठमाडौंको नेवारी भाषिकाको लवजलाई देखाएका छन्। त्यसैगरी ‘मैच्याङको चिठी’ निबन्धमा पिंडालीले मकवानपुर घर बताउने मैच्याङले उसको श्रीमान गोर्खापल्टन भारतमा कार्यरत रहेको र उसलाई चिठी लेखेको देखाउदै तामाङ लवजमा भाषिक प्रस्तुति दिएका छन्। यस्ता किसिमका लवजले निबन्धको बोधगम्यतामा केही कठिनाइ देखिए पनि निबन्धमा रोचकता भने थपेको छ। 
		प्रसन्न हुनुहोस् सङ्ग्रहका निबन्धहरूमा पिंडालीले अन्य सङ्ग्रहका निबन्धमा जस्तै उखानटुक्काको अधिक प्रयोग गरेको नभेटिए पनि केही मात्रामा प्रयोग भने गरेका छन्। जसले गर्दा भाषा तथा शैलीमा रोचकता थप्न मद्धत गरेको छ। जस्तै : ‘कामकुरो एकातिर कुम्लो बोकी ठिमीतिर’ (झण्डै सपनामै पड्काएको, पृ. १२), ‘जति जोगी आउँछन् कानै चिरेका’ (खानु पनि खानु कस्तो खानु !, पृ. २३), ‘सोझो औंलाले घिउ आउँदैन’ (म सडकछापको सडकछाप, पृ. २७), ‘चिन्नु न जान्नु घचेडी माग्नु (फिल्म निर्माणका तीन घराना, पृ. ३२), ‘सबै छोडी पुच्छरमा हात’ (त्यो त सटकसीताराम भएछ, पृ. ४१), ‘म ताक्छु मुढो बञ्चरो ताक्छ घुँडो’ (हामी अब भेडा रहेनौं ?, पृ. ६८), ‘हिंड जोगी फट्कर छाला जहाँ जाला त्यही खाला (चिठी पुगोस् भानुभक्त आचार्यकहाँ, पृ. ८३), ‘हुने बिरुवाको चिल्लो पात’ (मात्र भाषण खाएर बाँचुला, पृ. ११०), ‘अछ्यु खाएँ बछ्युँ खाएँ छुसे बारुलो’ (सारै गाह्रो अखबार चलाउन, पृ. ११९), ‘हेरी पुर्‍याउनु न गरी पुर्‍याउनु’ (नसोध्नोस दसैं कसरी बित्यो, पृ. १२३), ‘ल्हासा जाने कुतिको बाटो’ (हामीकाहाँ प्रजातन्त्र आएको छ, पृ. १३७) आदि। यस्ता उखानटुक्काहरूको प्रयोगले यस सङ्ग्रहभित्रका निबन्धको भाषाशैलीलाई व्यङ्ग्यात्मक तथा रोचक बनाएको छ।
		केशवराज पिंडाली व्यङ्ग्यत्मक शैलीका निबन्धकार हुन्। तसर्थ शैलीका आधारमा हेर्दा उनको यस सङ्ग्रहमा रहेका निबन्धहरूमा व्यङ्ग्यात्मकताको प्रसस्त प्रयोग भेट्न सकिन्छ। उनले राजनैतिक, प्रशासनिक, सामाजिक विषयवस्तुलाई निबन्धमा समेट्दै त्यसमा व्यङ्ग्यात्मक शैलीको प्रयोग गरेका छन्। यसका साथै यस सङ्ग्रह भित्रका निबन्धहरूमा वर्णनात्मकताको प्रयोग भेट्न सकिन्छ। तसर्थ निजात्मक तथा वस्तुपरक शैलीको प्रयोग पिंडालीको प्रसन्न हुनुहोस् सङ्ग्रहमा रहेका निबन्धमा भेट्न सकिन्छ। त्यस्तै प्रश्‍नार्थक, विष्मयादिवोधक, उद्धरण जस्ता भाषिक चिन्हका कारण निबन्धहरूको शैलीमा पृथकता भेट्न सकिन्छ।
		यसरी समग्रमा केशवराज पिंडालीको प्रसन्न हुनुहोस् निबन्धसङ्ग्रहमा रहेका निबन्धहरूको अध्ययन गर्दा भाषामा सरलता, रोचकता, स्पष्‍टता भेट्न सकिन्छ भने शैलीमा व्यङ्ग्यात्मकता, निजात्मकता र वस्तुपरकता आदि भेट्न सकिन्छ। यसर्थ भाषाशैलीका आधारमा यस सङ्ग्रहका निबन्धहरू सरल, सुबोध, रोचक तथा व्यङ्ग्यात्मक रहेका छन्।


४.६ निष्कर्ष
		यसरी पिंडालीले आफ्ना निबन्धसङ्ग्रहमा रहेका निबन्धमा नेपाली समाज, संस्कृति, राजनैतिक प्रवृत्ति, भ्रष्‍टाचार, कुसंस्कार, प्रशासनिक गैरजिम्मेवारीपन, नेपालीहरूको भाग्यवादी प्रवृत्ति, नेपाली समाजमा बढ्दै गएको स्वार्थीपन आदिजस्ता पक्षलाई निबन्धको विषयवस्तु बनाएका छन्। यस्ता विषयवस्तु मार्फत पिंडालीले तिनीहरूमा भएका विकृति विसङ्गतिहरूलाई हटाउनु पर्दछ भन्ने उद्देश्य राखेका छन्। समग्रमा पिंडालीले खै खै सङ्ग्रहमा रहेका निबन्धमार्फत सामाजिक तथा सांस्कृतिक पक्षलाई विशेष जोड दिएका छन् भने फेरि उल्टै मिल्यो, व्यङ्ग्यै व्यङ्ग्य र प्रसन्न हुनुहोस् सङ्ग्रहमा रहेका निबन्धमार्फत राजनैतिक विषयवस्तुलाई समेटेर त्यसमा भएका विकृति, विसङ्गतिहरूलाई पाठकसमक्ष देखाएर त्यसमा सुधार गर्नुपर्दछ भन्ने उद्देश्य राखेका छन्।
		पात्रगत हिसावले हेर्दा पिंडालीले आफ्ना निबन्धसङ्ग्रह भित्रका निबन्धहरूमा आफैलाई मुख्य पात्रका रूपमा प्रस्तुत गरेका छन्। जसबाट निबन्धमा प्रथमपुरूष तथा निजात्मकताको प्रयोग भेट्न सकिन्छ। भाषाशैलीका आधारमा हेर्दा पिंडालीले आफ्ना सङ्ग्रहका निबन्धहरूमा सरल, सहज तथा बोधगम्य भाषाको प्रयोग गरेका छन्। पिंडाली स्वयम्‍ शसक्त हास्यव्यङ्यात्मक निबन्धकार भएकाले उनका निबन्धहरूमा हास्यव्यङ्ग्यात्मक शैलीको अधिकता भेट्न सकिन्छ। पिंडालीले यी सङ्ग्रहका निबन्धहरूमा प्रसस्त मात्रामा उद्धरण, प्रश्‍नार्थक, विष्मयादिबोधक आदि भाषिक चिह्नहरूको पनि प्रयोग गरेका छन् जसले निबन्धको शैलीमा पृथकता थपेको छ। 
					

						












परिच्छेद पाँच
					सारांश तथा निष्कर्ष
५.१ सारांश
		यस शोधपत्रलाई जम्मा पाँच परिच्छेदमा विभाजन गरिएको छ। प्रत्येक अनुच्छेदबाट गरिएको अध्ययनबाट प्राप्‍त निष्कर्षलाई निम्नानुसार प्रस्तुत गर्न सकिन्छ।
		पहिलो परिच्छेदमा यस शोधपत्रको सामान्य रूपरेखा प्रस्तुत गरिएको छ। यस खण्डमा विषय परिचय, समस्याकथन, शोधकार्यको उद्देश्य, पूवकार्य समीक्षा, शोधकार्यको महत्त्व र उपयोगिता, शोधकार्यको सीमाङ्कन, सामग्री सङ्कलन विधि र शोधपत्रको रूपरेखासम्बन्धी विवरणहरू प्रस्तुत गरिएको छ।
		दोस्रो परिच्छेदमा निबन्धको सैद्धान्तिक अध्ययन र आधुनिक नेपाली निबन्धको विकासक्रमलाई देखाइएको छ। यस परिच्छेदमा निबन्धको परिचय, व्युत्पत्ति साथै पाश्‍चात्य र नेपाली विद्वानहरूका परिभाषालाई प्रस्तुत गरिएको छ। यसका साथै निबन्धको विशेषता तथा विभिन्न विद्वानहरूले गरेका तत्त्वको वर्गीकरणका आधारमा आफैले निष्कर्षस्वरूप तयार पारेको तत्त्वको चर्चा गरिएको छ।
		आधुनिक नेपाली निबन्धको विकासक्रमलाई चर्चा गर्दा जम्मा चार चरणमा विभाजन गरिएको छ। जसमा वि.सं. १९९१ मा शारदा  पत्रिकाको प्रकाशन संगै सुरूवात भएको आधुनिक नेपाली निबन्धको प्रथम चरण १९९१ देखि २००३ सालसम्म लाई मानिएको छ। यस चरणका मुख्य विशेषताहरू वौद्धिकताको आग्रह हार्दिकताको पोखाइ, अङ्ग्रेजी साहित्यको प्रभावमा निबन्धलेखन, निबन्धको स्वरूपगत विविधता र शिल्पगत नवीनता आदि रहेका छन्। नेपाली निबन्धको आधुनिक कालको द्वितीय चरण वि.सं. २००४ मा युगवाणी पत्रिकाको प्रकाशन भएदेखि २०१६ सालसम्मलाई मानिन्छ। यस चरणमा परात्मकता, हास्यव्यङ्ग्यले भरिपूर्ण तथा अध्ययन अन्वेषणपूर्ण निबन्धलेखन आदिजस्ता मुख्य प्रवृत्ति भेट्न सकिन्छ। त्यसैगरी आधुनिक नेपाली निबन्धको तृतीय चरण वि.सं. २०१७ मा रूपरेखा पत्रिकाको प्रकाशन पछि सुरू भएर २०४५ सालसम्म रहेको मानिन्छ। यस चरणमा विशेषताका रूपमा विविधतामय लेखन, हार्दिकता र बौद्धिकतामा जोड, अभिव्यक्ति स्पष्‍टता, साझा अनुभूति र विषयगत विविधता, परम्पराको सम्भरण अनुसन्धानात्मक र समालोचनात्मक दृष्‍टिको विकास आदि रहेका छन्। आधुनिक नेपाली निबन्धको अन्तिम चरणका रूपमा वि.सं. २०४६ साल नेपालमा आएको राजनैतिक परिवर्तन बहुदलीय प्रजातन्त्र संगै आरम्भ भयो। यस चरणमा परम्परागत लेखनभन्दा केही फरक प्रस्तुति र नवीन वस्तुको प्रक्षेपणसहित नयाँ प्रयोग, युगचित्रणको चेष्‍टा, नघुमाइकन सोझो भनाइ, स-साना वाक्य र अनुच्छेदको प्रयोग, कृयाविहीन वाक्यको पनि संयोजन कतै कतै काव्यिक भाषाको पनि प्रयोग आदि विशेषता भेट्न सकिन्छ।
		तेस्रो परिच्छेद अन्तर्गत केशवराज पिंडाली र उनको निबन्धयात्राका बारेमा चर्चा गरिएको छ। यसमा पिंडालीको सङ्‌क्षिप्‍त परिचय, बाल्यकाल, शिक्षा, जागिरे जीवन, लेखन प्रेरणाजस्ता पक्षको चर्चा गरिएको छ। वि. सं. १९७१ मा जन्मेका केशवराज पिंडाली साहित्यका क्षेत्रमा शारदा (वर्ष५, सङ्ख्या ४) पत्रिकाको माध्यमबाट ‘बालापन’ शीर्षकको कविता वि.सं. १९९६  मा प्रकाशन गरी प्रवेश गरे। त्यसपछि शारदामा नै १९९७ मा ‘गुण्टे र चरी’ शीर्षकको सामाजिक कथा प्रकाशन गरी गद्यसाहित्यका फाँटमा कलम चलाउन सुरूवात गरे। त्यसैगरी पिंडालीले प्रकाशन गरेको पहिलो निबन्ध भने ‘बिदाको सातो’ (२०००) हो। मामा दुर्गानाथ चालिसेबाट मुख्यरूपमा साहित्यलेखनको प्रेरणा प्राप्‍त गरेका पिंडालीले नेपाली साहित्यको विभिन्न विधामा कलम चलाएका छन्। पिंडालीका विभिन्न पत्रपत्रिकाहरूमा दुईसय भन्दा बढी निबन्धहरू फुटकर रूपमा प्रकाशित भएका छन्। उनका सङ्ग्रहका रूपमा भने खै खै (२०१७), फेरि उल्टै मिल्यो (२०३२), व्यङग्यै व्यङ्ग्य (२०४५) र प्रसन्न हुनुहोस् (२०५३) गरी चारवटा निबन्धसङ्ग्रह प्रकाशित भएका छन्। यसका साथै उनले उपन्यास, कविता जस्ता विधामा पनि कलम चलाएका छन्। पिंडालीले आफ्ना निबन्धको विषयवस्तुमा हास्यका साथमा व्यङ्ग्यको मेल गराएका छन्। तसर्थ उनका निबन्धमा व्यङ्यात्मक शैली भेट्न सकिन्छ।
		केशवराज पिंडालीको जन्म काठमाडौंमा नै भएपनि उनको पुर्ख्यौली थलो भने धादिङ जिल्लाको गजुरी पिण्डा भन्ने ठाँउमा थियो। त्यसकारण उनले साहित्यका क्षेत्रमा आफ्नो थर लामिछानेलाई छोडेर पिंडाली लेख्‍न थाले। यसको मुख्य उद्देश्य उक्त स्थानको नाम सधै परिचित रहिरहोस् भन्ने नै हो। पिंडाली काठमाडौंमा जन्मे हुर्केका तथा उनको परिवार पनि शिक्षित भएकाले उनको घरमा नै शिक्षारम्भ भएको थियो। त्यस्तै औपचारिक रूपमा विद्यालय जीवनको सुरूवात भने काठमाडौंको तत्कालीन समयमा राणा परिवारका सदस्यहरूलाई भनेर खोलिएको दरवार हाइस्कुलबाट भएको थियो। पिंडाली सानैदेखि तीक्ष्ण बुद्धिका थिए। पिंडाली सानै उमेरको हुँदा नै उनका परिवारका अग्रज सदस्य तथा मामा स्वयम् पनि भारतको सागर भन्ने ठाँउमा बसोबास गर्दै आएका थिए। पिंडाली सानैदेखि तीक्ष्ण बुद्धिका भएकाले उनका मामाले भारत लागेर पढाए। त्यहाँ उनका मामा उडिसा रैराखोर राज्यकी महारानीका निजी सचिवसमेत भएकाले पिंडालीको सम्पर्क राणा परिवारका सदस्यहरूसंग पनि भयो। पिंडालीले त्यहाँ राणा परिवारका केटाकेटीहरूलाई पढाउने शिक्षिकासंग पढ्ने मौका पाए। त्यहाँ केही वर्ष पढेपछि पिंडाली पुन: काठमाडौं फर्की दरवार हाइस्कुलामा नै भर्ना भई पढ्न थाले। पिंडालीले वि.सं. १९९२ मा पटना बोर्डबाट सञ्चालित प्रवेशिका परिक्षा उतीर्ण गरे। तत्पश्‍चात पिंडालीले औपचारिक रूपमा आफ्नो अध्ययनलाई अघि बढाउन नसके पनि अनौपचारिक रूपमा विभिन्न भाषाका साहित्यको अध्ययन भने गरिरहे।
		आफ्नो पारिवारिक जीवनको आर्थिक अवस्थाका कारण औपचारिक अध्ययन छोडेर पिंडाली जीविकोपार्जनका लागि जागिर खान थाले। उनले वि.सं. १९९३ मा बीरगञ्जबाट टेलिफोन अपरेटरका रूपमा जागिरे जीवनको सुरूवात गरेका थिए। वि.सं. २००२ तिर भारतमा भारतमा उडिसा रैराखोर स्टेटकी महारानीको निजी सचिव भएर पनि काम गरे। २००८ साल पछि त्यहाँबाट फर्केर पिंडालीले नेपालमा पत्रकारिता पेशा अपनाए। त्यसबेला उनले ‘गाइजात्रा’, ‘नयाकदम’ ‘विकास’ जस्ता पत्रिकामा सम्पादकको रूपमा काम गरे। त्यस कामलाई छोडेर पिंडालीले २०११ सालपछि केही समय फिल्म वितरकको काम समेत गरे। त्यसपछि वि.सं. २०१५ सालमा गठित जननिर्वाचित सरकारका प्रधानमन्त्री विश्‍वेश्‍वरप्रसाद कोइरालाका निजी सचिव भएर काम गरे। तर २०१७ सालको राजनैतिक परिवर्तन पछि उनले केही वर्ष भारतमा निर्वासित जीवन बिताउनु पर्‍यो। त्यसपछि नेपाल फर्केर पिंडाली वि.सं. २०३० पछि गोरखापत्रको कार्यकारी सम्पादक भएर लगभग ८ वर्ष काम गरे। त्यसपछि पनि उनले ‘साप्‍ताहिक विमर्श’ मा सम्पादकको भूमिका निर्वाह गरे। यसरी पिंडालीले आफ्नो जागिरे जीवनमा विभिन्न निकायमा काम गरेको पाइन्छ।
		त्यसैगरी यस परिच्छेदमा केशवराज पिंडालीको निबन्धयात्रालाई पूर्वार्द्ध र उत्तरार्द्ध गरी दुई चरणमा विभाजन गरिएको छ। पूर्वार्द्ध चरण पिंडालीको निबन्धलेखनको आरम्भ देखि वि.सं. २०१७ सालसम्मको समयावधिलाई मानिएको छ। यस चरणमा पिंडालीले खै खै (२०१७) निबन्धसङ्ग्रह प्रकाशन गरेका छन्। यस सङ्ग्रहका निबन्धमा प्राय: गरेर सामाजिक, सांस्कृतिक, प्रशासनिक, साहित्यिक आदि क्षेत्रमा आएका विकृतिलाई विषयवस्तु बनाई त्यसमाथि तिखो व्यङ्ग्यवाण प्रहार गरेका छन्। यस चरणका निबन्धहरूमा पिंडालीले हास्यभन्दा व्यङ्ग्यको अधिक प्रयोग गरेका छन् र त्यस्ता किसिमका व्यङ्ग्यमा पनि करूण, घृणाजस्ता भावको झलक दिएका छन्।
		त्यसैगरी पिंडालीको निबन्धयात्राको दोस्रो चरण वि.सं. २०१७ मा खै खै  निबन्धसङ्ग्रहको प्रकाशन भइसकेपछिको समयलाई मानिएको छ। यस चरणमा पिंडालीले फेरि उल्टै मिल्यो (२०३२), व्यङ्ग्यै व्यङ्ग्य (२०४५) र प्रसन्न हुनुहोस् (२०५३) निबन्धसङ्ग्रहरूको प्रकाशन गरेका छन्। यसका साथै अन्य फुटकर रूपमा गोरखापत्रमा दुईसय भन्दा भढी निबन्धहरू प्रकाशित भएका छन्। यस चरणका निबन्धहरूको अध्ययनबाट पिंडालीका निबन्धहरू पुर्वार्द्ध भन्दा उत्तरार्द्धमा विषयवस्तुको अधिकता पाउन सकिन्छ। विषयवस्तु सामाजिक, आर्थिक, राजनैतिक, प्रशासनिक आदि क्षेत्रमा भएका विकृतिलाई देखाउनु रहेतापनि त्यसमा स्वैरकल्पनाको प्रयोग भेट्न सकिन्छ। यस चरणमा पिंडालीले अलौकिक विषयलाई पनि समेटेका छन्। विशेष गरेर राजनैतिक परिवर्तनका नाममा नेपाली जनताले भोग्नु परेका आर्थिक, प्रशासनिक पीडालाई विशेष जोड दिएर निबन्धमा समेटेका छन्। शैलीका आधारमा पिंडालीका यस चरणका निबन्धहरूमा पनि निजात्मक शैलीकै अधिकता रहेको छ। पिंडाली हास्यव्यङ्ग्यात्मक निबन्धकार भएकाले यस चरणका उनका निबन्धमा छोटा छोटा कथा उपकथालाई बिच बिचमा समेटेर अझ रोचक ढङ्गले प्रस्तुत गरिएको छ।
		चौथो परिच्छेदमा केशवराज पिंडालीका खै खै (२०१७), फेरि उल्टै मिल्यो (२०३२), व्यङ्ग्यै व्यङ्ग्य (२०४५) र प्रसन्न हुनुहोस् (२०५३) निबन्धसङ्ग्रहका निबन्धहरूको अध्ययन गरिएको छ। विभिन्न विद्वानहरूले प्रस्तुत गरेका निबन्धका तत्त्वसम्बन्धी मान्यतालाई अघि सारेर निष्कर्षस्वरूप प्रस्तुत गरिएका निबन्धका तत्त्वहरू विषयवस्तु, विचार वा उद्देश्य,हास्यव्यङ्ग्यात्मकता, निजात्मकता र वस्तुपरकता, सङ्‌क्षिप्‍तता, दृष्‍टिविन्दु र भाषाशैलीका आधारमा ती सङ्ग्रहमा रहेका निबन्धहरूको विश्‍लेषण गरिएको छ।
  	लक्ष्मीप्रसाद देवकोटाबाट आरम्भ भएको आधुनिक नेपाली निबन्धका फाँटमा हास्यव्यङ्ग्यलाई एक छुट्टै पहिचान स्थापित गर्न सफल केशवराज पिंडालीले नेपाली निबन्धको हस्यव्यङ्ग्यको क्षेत्रमा महत्त्वपूर्ण योगदान गरेका छन्। पिंडालीका हास्यव्यङ्ग्यले भरिएका निबन्धसङ्ग्रहहरू खै खै (२०१७), फेरि उल्टै मिल्यो (२०३२), व्यङ्ग्यै व्यङ्ग्य (२०४५) र प्रसन्न हुनुहोस् (२०५३) रहेका छन्। यी सङ्ग्रह भित्रका निबन्धहरूमा प्राय: सामाजिक, आर्थिक, राजनैतिक, प्रशासनिक, मानवीय आदि कमीकमजोरी तथा विकृति विसङ्गतिको विषयलाई मुख्य रूपमा समेटिएको छ। पिंडालीले यी सङ्ग्रहहरूमा तत्कालीन समयका राजनैतिक परिवर्तनका नाममा भएका विकृति विसङ्गतिलाई देखाउन आफैलाई मुख्य पात्रका रूपमा देखाएका छन्। उनले आफूलाई त्यस्ता निबन्धहरूमा देखाउदा समग्र नेपालीहरूको प्रतिनिधिपात्रका रूपमा देखाएका छन्।
		उद्देश्यका आधारमा हेर्दा पिंडालीका यी सङ्ग्रहहरूमा रहेका निबन्धहरू तत्कालीन समयका सामाजिक, आर्थिक, मानवीय, राजनैतिक, सामाजिक आदि पक्षमा भएका विकृति, विसङ्गति, भ्रष्‍टाचार, चाकडी, चाप्लुसीप्रथा, बढ्दो महङ्गी र त्यसको मारमा परेका नेपालीहरूको स्थितिलाई पाठकसामु व्यङ्ग्यात्मक पाराले देखाउने उद्देश्य भेट्न सकिन्छ। त्यसैगरी प्राशासनिक क्षेत्रको लापरवाहीपन, गैरजिम्मेवारीपनले गर्दा नेपाली जनताले भोग्नु परेका अनेक समस्याप्रति पाठकलाई सङ्केत गर्नु पनि उद्देश्य भेट्न सकिन्छ। यसका साथै नेपाली समाजमा संस्कारका रूपमा पहिले देखि नै चल्दै आएका अन्धविश्‍वास, रूढीवादी, कुरीति, कुपरम्परा नियालेर त्यसमा भएका कमीकमजोरी, त्रुटी र अमिल्दा कुराहरूलाई देखाउनु पनि पिंडालीका सङ्ग्रहमा भएका निबन्धहरूको उद्देश्य रहेको छ।
		केशवराज पिंडालीका निबन्धहरूमा निजात्मकता र वस्तुपरकता दुवै भेट्न सकिन्छ। उनले आफ्ना सङ्ग्रहमा रहेका निबन्धहरूमा विषयवस्तुलाई अगाडि बढाउन प्राय: निजात्मक शैलीको प्रयोग गरेका छन्। उनले निबन्धहरूका विषयवस्तुलाई समग्र नेपालीका प्रतिनिधि विषयका रूपमा प्रस्तुत गर्दै आफैलाई मुख्य पात्र बनाएका र आफ्नै मनका भावलाई वैयक्तिक रूपमा अभिव्यक्त गरेका हुनाले प्राय: निबन्धहरूमा निजात्मकता भेट्न सकिन्छ। तर उनका केही निबन्धहरूमा बाह्य पक्षको वर्णन वा विवरण पनि भेटिने भएकाले  वस्तुपरक शैलीको प्रयोग भेट्न सकिन्छ। तसर्थ उनका निबन्धहरूमा अधिक मात्रामा निजात्मकता भेटिएपनि वस्तुपरकता पनि केही मात्रामा भेट्न सकिन्छ। त्यसैगरी दृष्‍टिविन्दुका आधारमा पनि पिंडालीका निबन्धहरूमा प्रथमपुरूषको अधिकता भेट्न सकिन्छ। र केही मात्रामा तृतीयपुरूष दृष्‍टिविन्दुको प्रयोग भेट्न सकिन्छ। आकारका दृष्‍टिले पिंडालीका सङ्ग्रहभित्रका निबन्धहरू मझौला आकारका छन्। जसको कारण पाठकलाई निबन्धको अध्ययन गर्न कुनै पट्यारलाग्दो स्थिति आउँदैन। 
		केशवराज पिंडालीका निबन्धसङ्ग्रह भित्र रहेका निबन्धहरूमा भाषा सरल, सहज तथा बोधगम्य रहेको पाइन्छ। पिंडालीले निबन्धमा हास्य तथा व्यङ्ग्यलाई प्रश्रय दिन उखान टुक्काको अधिक प्रयोग गरेका छन्। यसका साथै उनका निबन्धहरूमा प्रतीकात्मक भाषा तथा विभिन्न उदाहरणका रूपमा आलङ्कारिक भाषाको प्रयोग पाइन्छ। तर यस्ता अलङ्कार, प्रतीक, उखानटुक्काको प्रयोगले पनि निबन्धको भाषा कठिन, असहज तथा बोधगम्यतामा कठिनाइको स्थिति भने छैन। जसले गर्दा पिंडालीका सङ्ग्रहमा रहेका निबन्धहरू सबै किसिमका पाठकका लागि उपयुक्त रहेका छन्। यस्ता प्रतीक, अलङ्कार, उखानटुक्काले निबन्धको भाषामा रोचकता तथा कूतुहलता थपेको छ। जसले  पाठकलाई निबन्धको अध्ययन तर्फ आकर्षण थपेको छ। केही निबन्धमा विभिन्न भाषा भाषिकाको लवज प्रयोग भएतापनि बाँकीमा भने ठेट नेपाली शब्दको प्रयोग भेटिन्छ। यस्ता शब्दहरूले निबन्धको बोधगम्यतामा सहयोग गरेका छन्। पिंडाली व्यङ्ग्यात्मक शैलीका निबन्धकार हुन्। त्यसकारण उनका निबन्धहरूमा व्यङ्ग्यात्मक शैलीको अधिक प्रयोग भेट्न सकिन्छ। यसका साथै उनका निबन्धमा निजात्मक शैलीको अधिकता भेटिन्छ भने वस्तुपरक शैलीको पनि केही मात्रामा प्रयोग भेटिन्छ। पिंडालीले निबन्धमा प्रयोग गरेका भाषिक चिह्नरू प्रश्‍नार्थक, विष्मयादिबोधक, उद्धरण आदिले निबन्धको प्रस्तुतिको शैलीलाई पृथक बनाएको छ।
		पाँचौं परिच्छेदमा यस शोधपत्रको सारांश तथा निष्कर्षलाई प्रस्तुत गरिएको छ तथा अन्त्यमा सन्दर्भ सामग्री सूची राखिएको छ।
	५.२ निष्कर्ष
		निष्कर्षमा भन्नुपर्दा आधुनिक नेपाली निबन्धको दोस्रो चरणबाट देखा परेका केशवराज पिंडाली सामाजिक, राजनैतिक, आर्थिक, मानवीय आदि क्षेत्रमा भएका कमजोरीका पक्षलाई विषयवस्तुका रूपमा प्रस्तुत गर्दै हास्य र व्यङ्ग्यलाई सन्तुलनमा राखेर मार्मिक व्यङ्ग्यात्मक शैलीमा अभिव्यक्त गर्न सक्ने क्षमता भएका एक सशक्त हास्यव्यङ्ग्यात्मक निबन्धकार हुन्। कुनैपनि क्षेत्रमा भएका विकृति तथा विसङ्गतिहरूलाई केलाएर त्यसमा तिखो व्यङ्ग्यवाण प्रहार गर्न पिंडाली सफल देखिएका छन्। व्यङ्ग्यात्मक भाषाको प्रयोग गर्न रूचाउने पिंडाली भाषाका दृष्‍टिले सरल, सहज र स्वाभाविक भाषाशैलीको प्रयोग गर्ने निबन्धकारका रूपमा देखिन्छन्। निबन्धको स्तरगत हिसावले पिंडालीलाई हास्यव्यङ्ग्य निबन्धकारहरूमा उच्च कोटिमा राख्‍न सकिन्छ। यसरी अध्ययन र विश्‍लेषण गर्दा निम्न अनुसारको निष्कर्षमा पुग्न सकिन्छ:
(1)  केशवराज पिंडाली वि.सं. २००० सालमा ‘बिदाको सातो’ शीर्षकको निबन्धबाट नेपाली निबन्धसाहित्यमा प्रवेश गरेका हुन्। उनले लेखेको पहिलो हास्यव्यङ्ग्यात्मक निबन्ध भने ‘कला चिन्ने को?’ (२००८) हो। यसरी २००० सालबाट सुरू भएको पिंडालीको निबन्धयात्रा उनको मृत्युसम्म नै रहिरह्यो। पिंडालीले आफ्नो निबन्धयात्राका क्रममा जम्मा ४ वटा सङ्ग्रहको प्रकाशन गरेका छन् भने फुटकर रूपमा लगभग दुईसय भन्दा बढी निबन्धहरू प्रकाशित गरेका छन्।
(2)  पिंडालीको समग्र निबन्धयात्रालाई दुई चरणमा विभाजन गर्न सकिन्छ। पूर्वार्द्ध चरण उनको निबन्धलेखनको सुरुवात देखि वि.सं. २०१७ सम्मलाई मानिन्छ। पूर्वार्द्ध चरणमा पिंडालीले खै खै (२०१७) सङ्ग्रह प्रकाशित गरेका छन्। उत्तरार्द्ध चरण वि.सं. २०१८ देखि २०५५ साल सम्मलाई मान्न सकिन्छ। यस चरणमा पिंडालीले फेरि उल्टै मिल्यो (२०३२), व्यङ्ग्यै व्यङ्ग्य (२०४५) र प्रसन्न हुनुहोस् (२०५३) सङ्ग्रहको प्रकाशन गरेका छन्।
(3)  प्रवृत्तिका आधारमा पिंडालीले पूर्वार्द्ध चरणका निबन्धहरूमा सामाजिक, सांस्कृतिक पक्षलाई बढी जोड दिएका छन्। उनले हाम्रै वरिपरिको समाज तथा संस्कृतिमा भएका विकृति विसङ्गतिहरूलाई विशेष जोड दिएर उठाएका छन्। त्यसैगरी उनका उत्तरार्द्ध चरणका निबन्धमा  राजनैतिक परिवर्तनका कारण जनताले भोग्नु परेका कुरालाई मार्मिक व्यङ्ग्यका साथमा प्रस्तुत गरेको पाइन्छ। यसका साथै उत्तरार्द्ध चरणमा पिंडालीले राजनीतिमा आएको विकृतिले गर्दा भ्रष्‍टाचार, अन्याय, अत्याचार, मूल्य वृद्धि जस्ता समस्याको मारमा जनता फस्न पुगेको कुरालाई निबन्धमार्फत विशेष जोड दिएर देखाएका छन्।
(4)  पिंडालीका निबन्धहरूमा हाम्रै वरिपरि समाजमा दैनिक रूपमा घटित घटनाहरूलाई मुख्य विषयवस्तुका रूपमा समेटिएका हुन्छन्। त्यसैगरी नेपाली समाजमा रहेका कुसंस्कार, अमानवीय प्रवृत्ति, बेथिति, शोषण, भ्रष्‍टाचार छलकपट तथा प्रशासनिक क्षेत्रमा हुने गैरजिम्मेवारी, लापरवाही आदि जस्ता पक्षलाई  उनका निबन्धमा विषयवस्तु बनाएको पाइन्छ। यसका साथै पिंडालीले राजनैतिक परिवर्तनका कारण नेपाली जनताले अनाहकमा भोग्नु परेका दु:ख, पीडालाई विषयवस्तु बनाएका छन्। तसर्थ समग्रमा पिंडालीका निबन्धहरूमा सामाजिक, आर्थिक, राजनैतिक, सांस्कृतिक आदि क्षेत्रमा आएका विकृति विसङ्गतिहरूलाई व्यङ्ग्य प्रहार गर्दै त्यसैको सेरोफेरोमा आधारित विषयवस्तु बनाइएको पाइन्छ।
(5)  पिंडाली हास्यव्यङ्ग्यात्मक निबन्धकार हुन्। तसर्थ उनका निबन्धहरूमा हास्यको साथमा व्यङ्ग्यात्मक शैली रहेको हुन्छ। पिंडालीले आफ्ना निबन्धहरूमा मुख्य पात्रका रूपमा आफैलाई प्रस्तुत गरेका हुन्छन् साथै म पात्रकै आत्मभिव्यक्तिमा निबन्धको विषयवस्तु अघि बढेको हुन्छ। तसर्थ उनका निबन्धमा निजात्मक शैलीको अधिकता पाइन्छ भने वस्तुपरक शैलीको प्रयोग कम मात्रामा पाइन्छ।
(6)  पिंडालीले आफ्ना निबन्धहरूमा मुख्य रूपमा सामाजिक, राजनैतिक, सांस्कृतिक, आर्थिक आदि क्षेत्रमा आएका विकृति विसङ्गतिलाई विषयवस्तु बनाई त्यसमा तिखो व्यङ्ग्य प्रहार गर्दै सुधार गर्ने उद्देश्य राखेका छन्। तसर्थ पिंडालीका निबन्धहरूमा माथि उल्लिखित समग्र क्षेत्रमा भएका विकृतिहरूको सुधार गर्नु पर्दछ भन्ने उद्देश्य भेटिन्छ।
	५.३ सम्भावित शोधशीर्षकहरू
	निबन्धकार केशवराज पिंडालीका बारेमा पछि अरू पनि अध्ययन अनुसन्धानका सम्भावनाहरू रहेका छन्। यस शोधपत्रमा सबै पक्षको विवेचना र विश्‍लेषण सम्भव भएको छैन। अत: पछिका अध्येता अन्वेषक तथा शोधार्थीहरूले पिंडालीका बारेमा निम्न लिखित शीर्षकहरूमा शोधकार्य गर्न सक्ने सम्भावना देखिन्छ: 
(1) केशवराज पिंडालीका निबन्धहरूको कृतिपरक अध्ययन,
(2) केशवराज पिंडालीका निबन्धहरूमा हास्यव्यङ्ग्य,
(3) केशवराज पिंडालीका फुटकर निबन्धहरूको अध्ययन,
(4) नेपाली हास्यव्यङ्ग्यमा केशवराज पिंडालीको योगदान ।

